
 

 
 

 

 

 

 

 

 

  



 

 

 
 

 

E S L A T M A  

Bu kitobda muallifning shaxsiy fikrlari ifodalangan. Ular hech bir 

iqtisodiy nazariya yoki siyosiy mafkurani ilgari surish uchun 

aytilmagan. 

Tanqidiy fikrlash qobiliyati sust shaxslarga ushbu asar bilan tanishish 

tavsiya etilmaydi. 

MUALLIFDAN 
 

 

Aziz Kitobxon, 

Oʻzimiz va jamiyatni anglashga bagʻishlangan navbatdagi 

suhbatimizga xush kelibsiz. Yetarlicha uzoq tanaffusdan soʻng 

yana siz bilan fikr almashish imkoniyatiga ega boʻlganimdan 

mamnunman. 

Bu gal biz alohida shaxs, uning farovonligi, uning butun 

jamiyatda tutgan oʻrni kabi masalalarni mening asosiy izlanish 

soham boʻlgan iqtisodiyot nuqtai nazaridan turib muhokama 

qilamiz. Suhbat davomida biz, boshqa yangi va qiziqarli fikrlar 

bilan tanishish bilan birgalikda, toʻliq va mantiqli iqtisodiy 

tushuncha kuchli shaxsning muhim xislatlaridan biri ekaniga 

amin boʻlamiz. 

Sezgan boʻlsangiz, bu safargi suhbat hafta kunlariga qarab 

boʻlimlarga ajratilmagan. Avvalgi kitoblarda shaxsiy 

rivojlanishga bagʻishlangan mavzularni umumiy yoʻnalish 

boʻyicha boʻlimlarga birlashtirish mantiqqa toʻgʻri kelgan edi. Bu 

galgi muhokama inson va jamiyatning hayoti haqida oʻta rang-

barang mavzularni qamrab olgani sabab, ularni umumiy 

boʻlimlarga birlashtirish qiyin. Shu bois, kitob tuzilishida kerakli 

oʻzgarishlarni qilganimni toʻgʻri tushunasiz deb umid qilaman. 

Har doimgidek, suhbatimiz ochiq va xolisona fikrlar 

asosida oʻtishiga siz ham tayyorsiz deb oʻylayman. 

Unda boshladik. 

IQTISODCHI KIM? 
 

 

Ushbu bob1 maktabni endigina bitirayotgan va kelajakda qaysi 

soha mutaxassisi boʻlishi mumkinligini hal qila olmay, oʻylanib boʻlib 

yurgan, hamda oliygohda oʻqib yurgan va egallayotgan sohasidan 

koʻngli toʻlmay, iqtisod sohasi tomonga qiziquvchanlik bilan bir-bir 

nazar tashlab qoʻyayotgan uka-singillarimiz — umuman, bir kun 

uyqudan turib, iqtisod sohasi nima ekan degan savolni miyasidan 

hayday olmay yurgan doʻstlarimiz uchun maxsus yozildi. 

Oʻz kelajagi uchun soha tanlashga qiynalayotgan yosh avlod 

vakillari ushbu maqolani oʻqib, iqtisod deb nomlangan ilm-fan va 

amaliyot sohasining mazasidan ozgina tatib koʻradilar va bu ularga 

maʼqulmi yoki yoʻqmi — hal qiladilar degan umiddaman. Koʻr-koʻrona 

taxmindan bilib qilingan qaror yaxshiroq. 

Muhokamani iqtisod qanday soha ekanini muhokama 

qilishdan boshlaymiz. Iqtisod sohasiga tayinli taʼrif berish uchun, bu 

fanning asosiy tushunchalarini tahlil qilishimiz kerak boʻladi. 

Iqtisod fani falsafasi oʻzagida (har qalay, mening nazdimda) 

qiymat (yoki qadr) tushunchasi turadi. Bu soʻzni hammamiz bilamiz 

va undan baʼzan foydalanamiz. Ammo uning tub mazmuni bilan hech 

qiziqib koʻrganmisiz? 

Bilamizki, dunyoda hamma narsaning oʻz qiymati bor. Lekin 

qiymat degan xislat qayerdan keladi? Mening uslubimga sodiq qolgan 

holda, keling, oddiy misol olamiz. 

Oddiygina ruchkani tasavvur qiling (balki, zamonning yeliga 

ergashib, hali toʻliq “raqamli” boʻlib ketmagandirsiz va yon-

 
 

1 Asl maqola: https://iqtisod.uz/2020/09/18/iqtisodchi-
bo%ca%bblsammikan 

https://iqtisod.uz/2020/09/18/iqtisodchi-bo%ca%bblsammikan
https://iqtisod.uz/2020/09/18/iqtisodchi-bo%ca%bblsammikan

atrofingizda rostdan ham ruchka bordir). Ana shu ruchkaning qiymati 

nima? Uning qiymatini nima belgilaydi? 

Agar men shu ruchkaning ichidagi siyohini olib qoʻysam, uning 

siz uchun qiymati qoladimi? Yoʻq — chunki siyohsiz ruchkadan 

foydalanib boʻlmaydi. Lekin bu ruchkaning qiymati uning siyohida 

degani emas. Ruchkaning korpusini olib qoʻyib, siyohning oʻzini sizga 

bersam ham, bundan sizga hech qanday naf boʻlmaydi. 

Ruchkaning qiymati — u xizmat qilgan maqsaddan kelib 

chiqadi. Sizning doʻkondan ruchka sotib olishdan maqsadingiz — 

qogʻozga yozma shaklda maʼlumot kiritish. Agar olgan ruchkangiz ana 

shu maqsadga erishishga sizga xizmat qilmasa — uning siz uchun 

qiymati nolga teng. 

Koʻcha oʻrtasida yotgan toshning odamlar uchun qiymati yoʻq. 

Qaytanga, oʻtgan-ketgan unga qoqilib tushadi. Lekin bir bolakay 

daraxtdan meva qoqib tushirish uchun shu toshni yerdan koʻtarsa — 

tosh endi qiymatga ega. Chunki endi uni maʼlum maqsad uchun 

ishlatish mumkin. 

Qandaydir maqsadga xizmat qilish — iqtisodiy naf keltirish 

degani. Yaʼni, insonning maʼlum ehtiyojlarini qondirish jarayoni 

iqtisodiy naf keltirishdir. Bunday jarayonni biz, iqtisodchilar, 

“isteʼmol” deb ataymiz. Iqtisodchi uchun sizning doʻkondan ruchka 

xarid qilishingiz muhim emas — balki, ana shu sotib olgan 

ruchkangizdan qanday foydalanishingiz (uni qanday isteʼmol 

qilishingiz) muhim. 

Qisqa qilib aytganda, qiymat manbai — maqsad. Hech qanday 

maqsadga xizmat qilmaydigan narsalar iqtisodiy qiymatga ega emas. 

Iqtisodiy qiymatga ega narsalar esa manba (yoki resurs) deb ataladi. 

Resurs deganda koʻpchilik tabiiy boyliklarni koʻz oldiga 

keltiradi (yer, suv, qazilma boyliklar va hokazo). Ammo iqtisodchilar 

nazarida resurs tushunchasi juda keng qamrovga ega. Biz uchun 

odamlar ham — resurs. Koʻpchilik eʼtiborga olmaydigan, ammo 

iqtisodda muhim resurslardan hisoblangan manba — bu vaqt. Vaqt 

haqida hali yana gaplashamiz. 

Avval aytilgandek, resurslar inson ehtiyojlarini qondirishga 

xizmat qiladi. Anʼanaviy iqtisodchilar odamlarning ehtiyojlari 

cheklanmagan deb hisoblaydilar. Yaʼni, biz imkon qadar koʻproq 

resurslarga ega boʻlishni va isteʼmol qilishni xohlaymiz. Bunday 

taʼrifdan iqtisod fanining eskirgan tavsifi kelib chiqadi: “Iqtisod — 

cheklangan resurslarni ishlatib, insonlarning cheklanmagan 

ehtiyojlarini qondirish usullarini oʻrganadigan fan”. 

Yuqoridagi taʼrifning birinchi qismi toʻgʻri — sayyoramizda 

resurslar cheklangan. Ekin ekib, oziq-ovqat yetishtirishga yaroqli yer 

maydoni, bu ekinni sugʻorish uchun suv, dalada ishlaydigan mehnat 

kuchi va texnika — bularning hammasi cheklangan miqdorda mavjud. 

Muammo taʼrifning ikkinchi qismida — yaʼni, inson 

ehtiyojlarini cheklanmagan deb bilishda. Boylikka ruju qoʻygan 

alohida shaxslarni hisobga olmasa, koʻpchilik odamlar juda koʻp 

narsani xohlamaydilar. Odamzodga farovon yashash uchun cheksiz 

koʻp resurs kerak emas. Ehtiyojlar haqida hali alohida 

suhbatlashamiz... 

Shu yerda qiymat tushunchasiga qaytsak. Avval aytilgandek, 

resurs oʻz qiymatini undan foydalanilsagina yuzaga chiqaradi. Bola 

toshni yerdan olib, daraxt shoxiga otibgina uning iqtisodiy qiymatini 

roʻyobga chiqaradi. Natijada, u boshqa resurs — mevaga ega boʻladi. 

Yaʼni, resurslardan foydalanib, boshqa resursga erishish uchun 

mehnat qilish kerak. 

Mehnat — iqtisod fanining asosiy tushunchalaridan yana biri. 

Mehnat — isteʼmolning oʻziga xos bir turi. Biz qaysidir resurslarni 

isteʼmol qilganda, ular yordamida qoʻshimcha qiymat yaratamiz. 

Dehqon yer, suv, urugʻlik, texnika va inson resurslarini ishlatib, yangi 

hosil yetishtiradi. Ofisda oʻtirib ishlaydigan xodim elektr, qogʻoz, 

kompyuter va oʻz aqliy qobiliyatlarini ishlatib, hisobot yozadi. Bunda 

ish uchun kerak resurslar isteʼmol qilinadi — va natijada yangi — oʻz 

qiymatiga ega resurs yaratiladi. 

Oʻz ehtiyojlarimizni qondirish uchun mehnat qilish — yaʼni 

qoʻshimcha qiymat yaratish bilan biz yalpi iqtisodga oʻz hissamizni 

qoʻshamiz. 

Biroq, resurslar har doim ham oʻz joyida ishlatilmaydi, yaʼni, 

kerakli maqsadlarga yoʻnaltirilmaydi. Baʼzan resurslar umuman 

ishlatilmaydi va turgan joyida iqtisodiy qiymatini (foyda keltirish 

qobiliyatini) yoʻqotadi. Turib sifatini yoʻqotgan tovarlar bunga yaxshi 

misol. Ammo bunday isrofgarchilikka eng yaxshi misol — bu vaqt. Vaqt 

shunday oʻziga xos resurski, uni saqlab boʻlmaydi. Keyinchalik 

ishlatish uchun vaqtni akkumulyatorga solib qoʻya olmaysiz. Siz undan 

qanday foydalanishingizdan qatʼiy nazar vaqt sarf boʻlaveradi. 

Boshqa hollarda resurs notoʻgʻri isteʼmol qilish oqibatida isrof 

boʻladi. Yaʼni, resursdan u xizmat qilishi kerak boʻlgan maqsad uchun 

emas, boshqa maqsadlarda foydalanilsa — u oʻz iqtisodiy qiymatini 

yuzaga chiqarmay sarf boʻlib ketadi. 

Bu kabi holatlarni iqtisodchilar samarasizlik deb ataydilar. 

Oʻz iqtisodiy qiymatini namoyon qilmagan resurs samarasiz ishlatilgan 

hisoblanadi. Iqtisodchilar samarasizlikni juda-juda yomon koʻradilar 

— chunki shundoq ham cheklangan resurslarni isrof qilish gʻirt 

masʼuliyatsizlik. 

Endi yuqoridagi tushunchalarni umumlashtirsak. 

Odam farovon yashash uchun mehnat qiladi. Mehnat qilish va 

yashash uchun odamzodga resurslar kerak. Resurslar oʻz maqsadlari 

yoʻlida sarflansagina iqtisodiy qiymatlarini yuzaga chiqarib, 

odamlarga naf keltiradi. 

Bularning baridan iqtisod fani hal qilishga urinadigan baʼzi 

muammolar aniqlashadi: 

• Har bir resursning eng koʻp foyda keltiradigan maqsadini 

aniqlash (Suvni ekinlarni sugʻorish uchun ishlatgan maʼqulmi, 

jazirama shahar koʻchalarini favvoralar bilan salqinlatish 

uchunmi? Davlat byudjetidan taʼlimga koʻproq mablagʻ ajratish 

kerakmi, sogʻliqni saqlashgami?) 

• Har bir resurs oʻz maqsadi yoʻlida samarali sarflanishini 

taʼminlash (Samarasizlikni qanday minimum darajaga 

tushirish mumkin? Oʻz kasbini topolmay yurgan inson 

resurslarining hayoti bekor oʻtmasligi uchun nima qilish 

kerak?) 

• Jamiyatning har bir aʼzosiga farovon (hashamatga koʻmilib 

emas — shunchaki farovon) yashash uchun zarur resurslarni 

yetkazish (Har kimga oʻz salohiyatini namoyon qilish uchun 

qanday sharoit yaratish kerak? Jamiyatda daromadlar qanday 

taqsimlanishi kerak? Ishsizlikni qanday yoʻqotish mumkin? 

Inflyatsiyani qanday boshqarish mumkin?) 

• Va hokazo… 

Mana endi iqtisodchilar qanday masalalar ustida bosh 

qotirishi, qanday muammolarni hal qilishda mehnat qilishini ozmi-

koʻpmi bilib oldingiz. Endi iqtisod sohasiga boʻlgan qiziqishingizni 

qayta koʻrib chiqishingiz va uni sergak baholashingiz mumkin. 

IQTISODIY SHAXS 
 

 

Jamiyatda har kimning oʻz iqtisodiy roli bor. Har bir shaxs 

milliy iqtisodning alohida bir ishtirokchisi. 

Umuman, milliy iqtisod – oʻzini-oʻzi taʼminlash bilan band 

boʻlgan ishlabchiqarish tizimi. Bunda alohida shaxslar u yoki bu rolni, 

koʻp hollarda esa bir nechta rolni birdaniga bajaradilar. 

Aholi toʻligʻicha iqtisoddagi eng katta guruh – isteʼmolchilar 

guruhiga mansub. Aynan isteʼmolchilar farovonligi har qanday 

mamlakat iqtisodiyoti koʻzlagan maqsad (har holda, rasman shunday). 

Eng yosh goʻdaklardan tortib, nuroniylarimizgacha tovar va 

xizmatlarni isteʼmol qiladi. Agar milliy iqtisod isteʼmol qilinayotgan 

mahsulot va xizmatlar miqdori va sifatini oshira olsa – demak, 

mamlakatda toʻgʻri iqtisodiy siyosat olib borilyapti, jamiyat kerakli 

masalalarga alohida eʼtibor beryapti degani. 

Ikkinchi eng katta guruh – bu ishchilar. Yaʼni, qoʻshimcha 

iqtisodiy qiymat yaratish uchun mehnat qiladigan aholi qatlami. 

Odatda bu guruh mehnatga yaroqli voyaga yetgan va hali nafaqaga 

chiqmagan shaxslardan iborat. 

Bu guruh – jamiyatdagi eng iqtisodiy faol guruh. Ular daromad 

topuvchilar boʻlgani sababli, koʻplab isteʼmol masalalarini ham aynan 

ular hal qiladilar. Oilada nima xarid qilishni ishlab pul topadigan ota-

ona hal qiladi. Shu bois ham ularning iqtisodiy xulqi (oʻzini qanday 

tutishi) butun mamlakat iqtisodiga taʼsir qiladi. 

Bunga eng yaxshi misol – inflyatsiya. Inflyatsiya shunday 

fenomenki, u real omillar sabab boshlangani bilan, keyinchalik 

taxminlar asosida davom etishi mumkin. Bir marta narxlar tashqi 

omillar sabab koʻtarilgandan keyin, ishchilar oʻz daromadlarini 

sarflash odatlarini oʻzgartiradilar (ertaga narxlar oshishiga ishongan 

odam bugun oʻziga kerakli mollarni olib qoʻyish harakatini qiladi). 

Ertangi narxlar baland boʻlishini taxmin qilish sabab ham bugungi 

narxlar oshaveradi. 

Ishchilar qatlamiga kichik tadbirkorlarni ham qoʻshamiz – 

chunki ular ham jamiyatga yollanib ishlaydilar. Kichik biznes egasi 

jamiyatga taʼsir oʻtkaza olmaydi va jamiyat qoʻygan shart va talablarga 

koʻnishga majbur (xuddi birovning qoʻlida yollanma xodim boʻlib 

ishlagan odam kabi). 

Uchinchi guruh – bu kapitalistlar (yaʼni, kapital egalari). Ular 

yer, tabiiy boyliklar, bino-inshootlar va texnologiya ustidan mulkdorlik 

huquqiga ega (ular bu huquqqa qanday erishgani ahamiyatsiz). Bu 

guruh vakillari ishchi guruhini yollaydi va ularning mehnatini sotib 

oladi, mehnat bilan kapitalni birlashtirib, ishlabchiqarish jarayonini 

yoʻlga qoʻyadi va daromad topadi. 

Kapitalistlar guruhining eng yirik vakili – bu davlat. Davlat – 

xalq mulkining ustidan nazorat va boshqaruv huquqiga ega. U shu 

huquqi asosida boshqa kapitalistlar qatori jamiyat kapitalini 

boshqaradi, ishchilarni yollaydi va kapital bilan mehnatni birlashtirib, 

mahsulot va xizmatlar ishlab chiqaradi. 

Ishchilar ham, kapitalistlar ham isteʼmolchilar guruhining bir 

qismi. Kapital egalari ham oʻz shaxsiy isteʼmollaridan tashqari, 

ishlabchiqarish jarayoni uchun zarur resurslarni isteʼmol qiladi. Davlat 

ham oʻz vazifalarini bajarish uchun zarur resurslarni isteʼmol qiladi. 

Yuqorida aytilgan fikrni takrorlasak – isteʼmol iqtisodning asosida 

turgan yakuniy maqsad. Uni optimallashtirmasdan turib, jamiyatda 

iqtisodiy taraqqiyotga erishib boʻlmaydi. 

Jamiyatdagi barcha iqtisodiy oldi-berdilar ana shu uch guruh 

vakillari oʻrtasida kechadi. Isteʼmolchi va kapitalistlar tovar va 

mahsulot savdosida yuzma-yuz keladi: bunda kapitalist imkon qadar 

yuqoriroq narx xohlaydi, isteʼmolchi esa narx pastroq va sifat yuqori 

boʻlishini istaydi. Davlat bilan oldi-berdi ham shu mantiqda kechadi: 

isteʼmolchilar davlat taklif qilayotgan tovar va xizmatlar uchun soliqlar 

koʻrinishida haq toʻlaydi va shu haq evaziga yuqori sifatdagi tovar-

xizmatlar taqdim etilishini kutadi. 

Isteʼmolchi va ishchi – bu bitta shaxs. Shu bois ham ularning 

oʻrtasidagi oldi-berdi alohida shaxsning ichki hisob-kitobiga 

asoslangan boʻladi. Ishchi sifatida oylik olib, uyiga qaytgan odam oʻzi 

va yaqinlari bilan birga isteʼmolchi rolini oʻynaydi va ana shu 

daromadni qanday sarflashni hal qiladi. 

Ishchi va kapitalist oʻrtasidagi oldi-berdi bevosita ish joyida 

yuz beradi. Ertalab ishxonaga kelganda ishchi ham, kapitalist ham 

isteʼmolchilik rolidan chiqib, ishchilik va kapitalistlik roliga kiradilar. 

Bu yerda ham oʻziga xos savdo munosabatlari yuz beradi: ishchi 

“mehnat” deb nomlangan tovar egasi sifatida uni kapitalistga sotadi. 

Mehnat narxi (ish haqi) oʻzaro kelishuv va bozordagi holat asosida 

belgilanadi. Bunda ham ishchi imkon qadar yuqori maosh olishga 

intiladi, kapitalist esa imkon qadar past maosh toʻlab, imkon qadar 

yuqori sifatli mehnatga ega boʻlishga urinadi. 

Biz ana shu turli xil iqtisodiy rollar oʻrtasida chegarani aniq 

koʻra bilmay, chalkashib qolganimiz uchun ham iqtisodiy masalalarni 

shaxsan bizga aloqador qismini toʻgʻri tushunishga va baholashga 

qiynalamiz. Bozorda narxlar baland ekanidan nolib turib, ish haqimiz 

balandroq boʻlishini istaymiz. Kapitalist sizga baland ish haqi toʻlasa, u 

yakuniy mahsulot narxini ham shunga monand oshiradi – demak, 

sizning maosh haqidagi istagingiz bozordagi narxlar oshmasligi 

haqidagi istagingizga zid. Isteʼmolchi xohlagan narsa har doim ham 

ishchi xohlagan narsaga mos kelavermaydi. 

Davlatning iqtisodiy rolini baholashda ham shunday 

chalkashliklar koʻp. Biz davlat xizmatlari tekin (yoki arzon) va shu 

bilan birga yuqori sifatli boʻlishini xohlaymiz. Davlat idoralariga 

borsak, navbat kutmaslikni, bizga xizmat koʻrsatadigan xodimlar 

malakasi yuqori boʻlishini istaymiz. Ammo davlat bu istaklarimizga 

ketadigan mablagʻni yigʻish uchun soliqlarni oshirsa – bundan ham 

norozi boʻlamiz. Xoʻsh, biz kutgan sifatli xizmatlarni arzon narxlarda 

yetkazib berish uchun zarur mablagʻni davlat qayerdan olishi kerak? 

Albatta, bu bilan davlatning daromad qilish manbai soliqlar 

bilan cheklangan demoqchi emasman. Soliqlardan tushgan pullarni 

toʻgʻri va samarali sarflashda ham yetarlicha muammo bor 

(korrupsiya, talon-taroj va hokazo). Davlatning ham ichki muammolari 

koʻp. Ammo men aytmoqchi boʻlgan fikr shuki, biz oʻzimizni iqtisodiy 

faoliyatda qatnashayotgan alohida shaxs deb baholaganda boshqa 

iqtisodiy shaxslar bilan munosabatlarimizni odil koʻrib chiqishimiz, 

bunda iqtisoddan talab qilayotgan baʼzi istaklarimiz bir-biriga zid 

ekanini tan ola bilishimiz kerak. 

Isteʼmolchilar iqtisodda eng katta kuchga ega boʻlgan guruh. 

Avval aytilgandek, isteʼmol iqtisodning oʻzagida turadi. Shunday ekan, 

avvalo isteʼmolchi sifatida masʼuliyatni his qilishni boshlashimiz kerak. 

Buni bir oddiy misolda koʻraylik. 

Hammamiz xususiy (va eng yomoni – davlat) telekanallaridagi 

reklamadan bezor boʻlganmiz. Ularning sifati ham, miqdori ham 

odamni kasal qiladigan darajada yomon. Lekin nimaga isteʼmolchi 

sifatida reklama joylashda had-chegarani bilmagan telekanallarni 

ommaviy jazolamaymiz? Axir, ularni tartibga chaqirishning eng 

samarali usuli – ularni tomosha qilmay qoʻyish. Sevimli 

seriallarimizdan voz kecha olmaymizmi? Nimaga? Ularning 

koʻngilochar xizmat sifati ancha past (yaʼni, mahsulot sifati past). Dam 

olish soatlarimizni maroqli oʻtkazishning boshqa usullarini nahotki 

unutib qoʻyganmiz – kitob oʻqish, futbol yoki teatrga borish, sport bilan 

shugʻullanish va hokazo. Keyin yana nolib qoʻyamiz, bolalarimiz nega 

kitob oʻqimay qoʻydi deb – ota-ona boʻsh qoldi deguncha televizorga 

yopishib qolaversa, bola biror marta kattalarni qoʻlida kitob bilan 

koʻrmasa, unda kitobga intilish qaydan paydo boʻlib qoladi? 

Bizga sifatsiz mahsulotni sotayotganlarni oʻsha mahsulotni 

olmay qoʻyib jazolashni oʻrganmasak – passiv (va mudom hamma 

narsaning sifatidan noliydigan) isteʼmolchi boʻlib qolaveramiz. 

Odamning ongini oʻtmaslashtiradigan telekanallarga giyohvand 

moddaga oʻrganganchalik oʻrganib qolish – bu ham boʻlsa maʼnaviy 

saviyamiz havas qilarlik emasligidan dalolat. Bu gap qanchalik achchiq 

boʻlmasin – haqiqat. 

EHTIYOJLAR 
 

 

Iqtisodiyot fanining bugun qabul qilingan taʼrifi shunday: 

iqtisodiyot – bu insonning cheksiz ehtiyojlarini qisman qondirish 

uchun, mavjud manbalardan imkon qadar unumli foydalanish usuli va 

vositalarini oʻrganuvchi fan. Boshqacha qilib aytsak, odamzod 

ehtiyojlari deyarli cheksiz, ammo yer yuzida mavjud neʼmatlar 

cheklangan. Demak, ana shu mavjud neʼmatlarni mavjud odamlar 

orasida eng adolatli usulda taqsimlash kerak. Xoʻsh, qanday usul 

adolatli? Neʼmatlar hammaga teng boʻlinishi kerakmi yoki har kim 

qilgan mehnatiga yarasha ulush olishimi? Adolatga bu ikki yondashuv 

haqida biz avvalgi kitobda suhbatlashganmiz – bunga ortiqcha 

toʻxtalmaymiz. 

Iqtisodiyotga yuqorida berilgan taʼrif bir qarashda juda 

mantiqli. Unga koʻra, iqtisodiyot eng adolatli jamiyat qurish usullarini 

oʻrganadi. Lekin taʼrifdagi bir taʼkid yetarlicha chuqur tahlil 

qilinmagan. Nima uchun biz odamzod ehtiyojlari cheksiz deb 

hisoblaymiz? Oʻz ehtiyojlarimizni sergak elakdan oʻtkazsak, qanday 

xulosalarga kelamiz? 

Odamga yer yuzida yashash uchun avvalo xavfsiz joy va oziq-

ovqat zarur. Hammamiz sevib oʻqiydigan asar qahramoni Robinzon 

ham uzoq orolda birinchi navbatda oʻziga boshpana yaratish va ozuqa 

topish bilan band boʻlgan. Mana shu oddiy ehtiyojlar qondirilmasa, 

insonning yashashi imkonsiz. Yaʼni, bular zaruriy (yoki tabiiy) 

ehtiyojlar. 

Zaruriy ehtiyojlar shu darajada kuchliki, ular keskin 

vaziyatlarda odamdagi biologik tur sifatida yashab qolish ilinjini ham 

yenga oladi. Masalan, urush yoki tabiiy ofat sabab boshpana va oziq-

ovqatdan mahrum boʻlgan bir guruh odamlar tirik qolish uchun bir-

birlari bilan keskin bellashadilar. Bunda doʻstlik, birodarlik, hatto 

qarindoshlik rishtalari ham oʻz kuchini yoʻqotadi. 

Biz kinofilm yoki badiiy asarlarda shunday holatni koʻrsak, 

tirik qolish uchun tubanlashib ketgan odamlarni ichimizda qoralaymiz. 

Ammo bir narsa haqida oʻylab koʻring: siz shunday vaziyatga 

tushsangiz, oqibatni saqlab qola olishingizga ishonasizmi? Xavfsiz 

joyda toʻq qorin bilan “ha, men har qanday holatda ham odamiylikni 

yoʻqotmayman” deyish oson. Odamiylik qadriyatingiz kuchi aslida 

qanchalik ekani unga zaruriy ehtiyojlar bosim oʻtkazganda bilinadi. 

Zaruriy ehtiyojlar – bu jismoniy ehtiyojlardir. Ular har qanday 

jonzotda boʻladi. Jismoniy ehtiyojlar qondirilsa, mavjudot maʼnaviy 

ehtiyojlarga yuz tutadi. Maʼnaviy ehtiyoj – biologik tur sifatida 

maqsadga ega boʻlish ilinjidan kelib chiqadi. 

Biz – odamlar – oʻzimizni oʻta muhim mavjudot deb bilganimiz 

sababli, boshqa tirik jonlarda maqsad va intilish borligi haqidagi fikrni 

kulgili deb bilamiz. Ammo har qanday organizmda shunchaki yashab 

qolishdan koʻra yuqoriroq maqsad bor – bu yaratishga intilishdir. 

Yaratuvchanlik ehtiyojiga eng yaqqol misol – nasl qoldirish 

ilinjidir. Nasl qoldirish – bu yangi hayot yaratish demakdir. 

Misol uchun oddiy bir daraxtni olaylik. Uning jismoniy ehtiyoji 

yashab qolishni talab etadi xolos. Buning uchun unga unumli tuproq, 

suv va quyosh nuri zarur. Agar daraxtning ilinji faqat tirik qolish 

boʻlganda, u shu unsurlardan foydalanib, shunchaki yashar edi. Ammo 

daraxtning maʼnaviy ehtiyoji ham bor – u oʻzidan keyin nasl qoldirishni 

ham istaydi. Shu maqsad uchun u endi gul ochadi, gullarini 

urugʻlantirishga koʻmaklashish uchun atrofga xushboʻy ifor taratib, 

hasharotlarni jalb qiladi, meva solib pishirgan urugʻlarini uzoqlarga 

tarqatish uchun shamol va qushlardan foydalanadi.  

Nega endi bu ehtiyojlarni maʼnaviy deb atayapmiz? Chunki bu 

ehtiyojlar jonzotlarni qadr-qiymat va goʻzallik yaratishga undaydi. Gul 

ochib, bol tarqatmaydigan, meva solib, ozuqa yaratmaydigan 

daraxtdan boshqa jonzotlarga hech qanday naf boʻlmas edi. Yaʼni, 

bunday daraxtning boshqalar uchun hech qanday qadr-qiymati 

boʻlmas edi. Aynan nasl qoldirish ilinji sabab, daraxt oʻziga qadr 

yaratadi va dunyo goʻzalligiga hissa qoʻshadi. 

Odamzodda ham ana shunday ehtiyoj bor. Biz ham tirik qolish 

bilangina cheklanishni istamaymiz. Biz ham qadr va goʻzallik 

yaratishga intilamiz. Bizga hayotdan qoniqish hissini beradigan narsa 

– bu oʻzimiz va boshqalarga naf keltiradigan ish qilish. Shu ilinj ortidan 

odamlar hayotini yengilroq qiladigan ixtirolar qilamiz va odamlarga 

zavq beradigan sanʼat asarlari yaratamiz. 

Ammo odamzod jismoniy va maʼnaviy ehtiyojlar bilan 

qanoatlanmaydi. Bizda muhimlik ehtiyoji ham bor. Bu ehtiyojni bizga 

tabiat yoki xudo bermagan – bu ehtiyojlarni aqlimiz oʻzi oʻylab topgan. 

Bu ehtiyoj juda koʻp shakllarda namoyon boʻlishi mumkin: ammo 

uning eng keng tarqalgan koʻrinishi  bu boshqalardan ustun boʻlish 

ehtiyojidir. 

Jismoniy va maʼnaviy ehtiyojlarda har doim meʼyor boʻladi. Bir 

odam butun umri davomida cheklangan miqdorda oziq-ovqat yeydi. 

Unga xavfsiz yashash uchun cheklangan joy kerak. Eʼtiqodda xudo har 

bir odamni oʻz rizqi bilan yaratadi degan hikmat bejiz aytilmagan: bu 

odamzodning jismoniy va maʼnaviy ehtiyojlari cheksiz emasligiga 

ishora. Xudo har kimni cheklangan rizq bilan yaratganini aytib turib, 

yana cheksiz ehtiyojlar ortidan quvish – tilda bir eʼtiqodni taʼkidlab, 

amalda boshqa aqidaga ergashishdir. 

Muhimlik ehtiyoji – boshqa masala. Mana shu ehtiyoj chek-

chegaraga, meʼyorga ega emas. Dinda unga nafs degan nom berilgan. 

Unga tobe boʻlmaslikka chaqirilgan. Muhimlik ehtiyoji har qancha 

qondirilsa ham, u tinchimaydi. Hokimiyatga oʻch odamga har qancha 

hokimiyat ham kam. Boylikka ruju qoʻygan odamni har qancha mol-

davlat qoniqtirmaydi. Obroʻparast yoki shuhratparast odamga har 

qancha eʼtibor kamdek tuyilaveradi. 

Bugun odamlar orasidan avj olib borayotgan dabdababozlik – 

muhimlik ehtiyojidir. Oʻzini hammaga koʻz-koʻz qilish – yashab 

qolishga ham, qadr yaratishga ham xizmat qilmaydi. Buni aytish 

menga yoqimsiz, eshitish esa – boshqalarga. Ammo xalqimiz bugun 

muhimlik ehtiyojlarini jismoniy yoki maʼnaviy ehtiyoj deb xato 

tushunishdan aziyat chekmoqda. Boylikka, obroʻga, manfaatga intilish 

yashab qolish uchun kerakligini aytib, oʻz baxtsiz hayotini oqlashga 

uringanlar jamiyatiga aylanib bormoqdamiz.  

Jismoniy ehtiyojlar yashab qolishimiz uchun zarur. Maʼnaviy 

ehtiyojlar ana shu hayotga mazmun va qadr bagʻishlash uchun kerak. 

Muhimlik ehtiyojlari esa sunʼiy yaratilgan va bizning zararimizga 

ishlaydi. 

Men tushunadigan va his qilgan iqtisodiyot – nafsi ajdarnikiday 

boʻlgan muhimlikning cheksiz ehtiyojlariga bu dunyoning boyliklarini 

qanday usulda qurbon qilishni oʻrganadigan fan emas. Men bilgan 

iqtisodiyot fani jismoniy farovonligimiz (sogʻligimiz va tinchligimiz) va 

maʼnaviy ehtiyojimiz (qadr va goʻzallik yaratish ilinjimiz) soxta 

muhimlik yoʻlida isrof boʻlmasligini taʼminlash yoʻllarini izlash bilan 

shugʻullanadi. Har holda, men shu ishni iqtisodchi sifatidagi burchim 

deb bilaman. 

Jamiyatni yuksaltirish uchun, bizga boylik yaratadigan 

iqtisodchilar emas – qadr yaratadigan iqtisodchilar kerak. Nominal 

koʻrsatkichlar ortidan quvadigan jonkuyarlarni emas – asl qadriyatlar 

haqida qaygʻuradigan fidoyilar tarbiyalashimiz lozim. Iqtisod fanining 

oliy maqsadi – odamlar baxtini taʼminlash, ularni soxta ehtiyojlar 

qopqonidan nari saqlash, inson deb atalmish ajoyib mavjudot hayoti 

tubsiz muhimlik ehtiyojlari qudugʻini toʻldirishga urinib, isrof 

boʻlmasligini taʼminlashdir. Axir, inson – eng bebaho iqtisodiy resurs. 

RATSIONAL TANLOV 
 

 

Iqtisodchilar (har qalay, zamonaviylari) ratsionallik 

tarafdorilar. Keyingi bayonda bu tushunchaga koʻp tayanganimiz bois, 

uning taʼrifini yana eslab olaylik: 

Ratsionallik – barcha maʼlum omillarni hisobga olgan holda, 

imkon qadar zarardan foydasi koʻproq boʻlgan yoʻlni tanlash. 

Buni aniq misolda tushuntirsa, osonroq boʻladi. 

Deylik, men qishki kiyim sotib olmoqchiman. Menda ikki xil 

tanlov bor: jun palto yoki charm kurtka sotib olish. Men shu ikkisidan 

birini tanlashda bir necha omillarni hisobga olaman: kiyim qanchalik 

iqlimga mos, u qanchalik qulay, narxi qancha, sifati qanday va hokazo. 

Oʻzbekistonning quruq iqlimida charm kurtka olish shart emas. Lekin 

jun palto tez eskiradi va oson kir boʻladi. Shu va boshqa omillarni 

baholab, men ikkisidan birini tanlayman. Agar palto olishning 

afzalliklari koʻp boʻlsa – palto, hisob-kitobimga koʻra kurtka maʼqul 

boʻlsa – kurtka olaman. Mana shunday sergak bahoga asoslangan 

tanlov – ratsional tanlovdir. 

Bir qarashda, bu juda murakkab jarayondek tuyuladi: iqtisodiy 

bilimga ega boʻlmagan odam bunday hisob-kitoblarni qila olmasligi 

mumkin deb oʻylaymiz. Lekin bu amallar hammasi miyamizda juda tez 

va oson yuz beradi. Faqat, miyaning qaror qabul qilish jarayoni birgina 

ratsionallikdan iborat emas. Bu jarayonda ratsionallikning aksi – 

irratsionallik ham ishtirok etadi: 

Irratsionallik – biror qarorni qabul qilishda mantiqiy asoslab 

boʻlmaydigan yoʻlni tanlash. 

Irratsionallikning sababi muhimlik, qoʻrquvlar va 

komplekslardir. Biz u yoki bu narsani yaxshi yoki yomon koʻrishimizni 

tushuntirib bera olmaymiz – lekin bu munosabat ortida muhimlik, 

qoʻrquv yoki kompleks turadi. 

Xoʻsh, biz qarorlarimizni qanday qabul qilamiz? Yakuniy 

qarorimizga ratsional va irratsional omillar qanday taʼsir qiladi? 

Aytaylik, tansiq ovqatdan keyin sizga shirinlik taklif qilishdi. Uni 

yeyish-yemaslikni tanlashingiz kerak. Bunda miyangizda qanday 

jarayonlar kechadi? Keling, mana shu oddiy misolda qarorlarimiz 

tarkibini oʻrganib chiqaylik. 

 

Ratsional 

omillar 

Obyektiv 

bilim 

Siz shirinlikning organizmingiz 

uchun foyda yoki zararlarini 

oʻzingizda avval sinab koʻrgansiz va 

buni bilasiz. Ana shu avvalgi tajriba 

sizga shirinlikni yeyish-yemaslikni 

ratsional baholashga yordam beradi. 

Mantiqiy 

taxmin 

Lekin hech kim hamma narsa haqida 

hamma narsani bilmaydi. Shu bois biz 

aniq bilimlarimiz tugagan joyda 

mantiqni ishga solamiz. Siz oʻzingiz 

shirinlik yeb zarar koʻrmagan 

boʻlishingiz mumkin. Lekin, aytaylik, 

onangiz organizmi shirinlikni yaxshi 

hazm qilmaydi – siz esa sogʻlik 

jihatdan onangizga oʻxshaysiz. 

Bundan shirinlik sizga ham zarar 

qilishi ehtimoli katta degan mantiqiy 

xulosa chiqarasiz. 

Irratsional 

omillar 

Intuitsiya Bu koʻnglimiz buyruqlari, qalb (ruh) 

bilimi. Biz bu bilimlar qayerdan 

kelganini izohlab bera olmaymiz. 

Lekin koʻpincha ularga quloq solamiz. 

Muhimlik Mana shu yerda eng qiziq jarayon 

boshlanadi. Miyamiz shu yerga 

kelganda ajoyib iqtidorlarini 

namoyon qiladi. Siz shaxsiy yoki 

tashqi muhimlik sabab, shirinlikni 

qabul qilasiz. Chunki sizga uni taklif 

qilayotgan odam siz uchun oʻta 

muhim va uning qoʻlini qaytarish 

juda-juda yomon ish (kinoyani 

sezgandirsiz). Shirinlik sizga 

zararligini bilsangiz ham, muhimlik 

sizni uni yeyishga majburlaydi. Yoki 

aksincha – koʻnglingiz shu shirinlikni 

tusab tursa ham, muhimlik bosimi 

ostida (boshqalar nima deb oʻylaydi, 

axir!) uni yeya olmaysiz. 

Qoʻrquvlar Qarorlarimizga yashirin va oshkor 

qoʻrquvlarimiz ham taʼsir qiladi. Siz 

kimdir shirinlikdan zaharlanganini 

koʻrgan boʻlsangiz – bundan qolgan 

qoʻrquv sizga shu taklif qilinayotgan 

shirinlikni xotirjam olib yeyishga 

imkon bermaydi. Yoki siz semirib 

ketishdan qoʻrqasiz va shirinlikka 

qoʻl tekkizmaysiz. 

Komplekslar Bunisi eng oddiysi. Tortinchoqlik, 

nuqsonlilik kabi komplekslar sizni 

shirinlikni yemaslikka undasa – 

ochkoʻzlik kabi kompleks sizni aslida 

yegingiz kelmagan shirinlikni 

yeyishga majburlaydi. 

 

Ana, miyamiz qanchalar ajoyib! U xuddi qaysidir qonun ustida 

bir qarorga kela olmayotgan parlamentga oʻxshaydi: unda 

irratsionallar partiyasi va ratsionallar partiyasi mudom 

bahslashadilar. Hamma oʻz nuqtai nazarini aytadi. Ratsional tomon 

xotirjam mantiqiy usulda tushuntirish bilan qarorni oʻz tomoniga 

ogʻdirmoqchi boʻlsa, irratsional tomon dod-voy solib yoki qoʻrqitib 

qaror ustidan emotsional nazorat oʻrnatishga intiladi. Esdan ogʻib 

qolmaganimizga qoyilman. Baʼzi odamlar mana shu ichki kurashga 

dosh bera olmay, esdan ayriladilar ham. 

Aynan irratsional omillar taʼsirida biz oʻzimizga kerak 

boʻlmagan narsalarga ega boʻlishga intilamiz, oʻzimizga yarashmagan 

(lekin moda boʻlgan) kiyimlarni kiyishni “toʻgʻri ish” deb bilamiz. 

Irratsional omillar bizni vaqtimizni aslida bizga keraksiz boʻlgan 

maqsadlarga sarflashga, sogʻligimiz va kuchimizni asossiz ishlarga 

isrof qilishimizga sabab boʻladi. 

Xalqimizda farovonlikni anglatuvchi “baraka” yoki “fayz” kabi 

ajoyib soʻzlar bor. U uy-roʻzgʻorda hamma narsa sergaklik bilan 

qilinishi natijasi. Oilaning daromadi kerakli va foydali maqsadlarga 

sarflanadi, buyum va vositalardan unumli va masʼuliyat bilan 

foydalaniladi. Fayzning boylikka aloqasi yoʻqligini hammamiz bilamiz 

– baʼzi anchayin boy xonadonlarda fayzdan asar ham boʻlmaydi. 

Demak, fayz mulkning miqdorida emas – undan qanchalik samarali 

foydalanishda. Samarali foydalanish esa – ratsional qarorlarga 

asoslanadi. 

Milliy iqtisod – bizning ulkan oilamiz. Uning ham oʻz xoʻjaligi 

bor. Uning qanchalik fayzli va barakali boʻlishi birgina xoʻjalikka ish 

boshqaruvchi qilib yollangan davlat zimmasida emas. Milliy iqtisod 

fayzi bizning qoʻlimizda. Uni koʻtarish uchun qayerdandir pul topib, 

mamlakatga shu pulni kiritib, boylikni oshirish emas – avvalo mavjud 

neʼmatlardan ratsional foydalanish darkor. 

Oʻz yurtida fayz va barakani taʼminlashni davlatning yoki 

boshqalarining burchi deb yashashga koʻnikkan xalqqa har qancha pul 

bermang – u bu pullarni iPhone va dabdabali toʻyga sarflasa 

sarflaydiki, unum topmaydi. Irratsional qarorlarni qabul qilib qoʻyib, 

keyin davlatdan oʻzini “qayta tarbiyalashni” talab qiladigan xalq 

baraka topmaydi, hech qachon ton maʼnoda mustaqil boʻlmaydi. 

Uch oyda eskiradigan moda kiyimni kiyib, keyin yangisini 

olaverish, oliygohga bilim uchun emas – obroʻ va amal ortidan quvib 

borish, sevgan kasbini emas – yogʻliroq joyni izlash, farzandlarining 

kelajagi emas – bugungi chiroyli toʻyi qaygʻusida ezilish bilan band xalq 

– ratsionalmi? Ishlatayotgan buyumlarimiz, kiyayotgan ust-boshimiz, 

minayotgan mashinamiz ularni bunyod qilish uchun sarflangan 

mehnatni oqlamay turib eskirganga chiqarilaversa – qayda boʻladi 

baraka? Diplom olishni kelajak uchun kuch yigʻish deb bilmasak, 

ozgina vaqtimiz va kuchimizni oʻzimizni kuchliroq shaxs qilishga 

sarmoya qilib kiritmasak – qayda boʻladi fayz? 

Xoʻsh, yechim qayda deysizmi? Shuncha gapdan keyin ham, 

yechim qayerdaligini anglay bilmagan boʻlsangiz – men ojizman. 

Demak, mana shu yerda “kuchli shaxsman” deb qilgan neki 

daʼvolarimning asl chegarasiga yetib keldik. 

Eʼtiborli oʻquvchi yechim ratsional – yaʼni unumli ish tutishni 

odat qilishda ekanini, ratsionallikni oshirish uchun esa bilim va 

mantiqni oʻstirish kerakligini tushunib boʻldi. Bilim va mantiq ovida 

esa eng yaxshi qurol sergaklik va xolislik. 

Iqtisodchilar sizni boy qilmaydi – bizdan buni kutmang. 

Iqtisodchining ishi bu emas. Iqtisodchi sizni mamnun qilish 

maqsadida bilim oviga chiqqan. U shuning uchun sizning hayotingizni 

xolis kuzatadi, yigʻilgan maʼlumotlarini borib hisob-kitob qiladi, shu 

hisobotlarida sizga bir narsa deyish uchun yetarli asos topsa – keyin 

kelib sizga bir nima deydi. U sizga qayerda mantiqsiz va foydasiz 

irratsional qarorlar qabul qilayotganingizni, bu bilan oʻzingiz qolib, 

butun jamiyatga qanday zarar yetkazayotganingizni – bu bilan 

qanchalik oʻz insoniy qadringizni yoʻqotayotganingizni aytadi. 

Uning aytganlarini qanchalik ratsional qabul qilasiz, bu 

xulosalardan unumli foydalanishga qanchalik shaxsiy kuchingiz yetadi 

– bunisi endi boshqa masala. 

KOMSUMERIZM 
 

 

Ratsionallik tamoyili bizga oʻzimizning turli iqtisodiy xatti-

harakatlarimizni sergak tahlil qilishga imkon beradi. Esingizda boʻlsa, 

muhimlikning eng samarali davosi – bu sergaklik. Oʻz iqtisodiy 

xulqimizga sergak nazar tashlab, muhimlik taʼsiri ostida qanday 

irratsional qarorlar qabul qilayotganimizni anglashimiz osonroq. 

Har bir shaxs jamiyatda bajarishi mumkin boʻlgan iqtisodiy 

vazifalar orasida eng muhimi – bu isteʼmolchi vazifasi. Biz eng avvalo 

isteʼmolchimiz – aynan tovar va xizmatlarni isteʼmol qilib, biz milliy va 

global iqtisodiy jarayonlarda ishtirok etamiz. 

Iqtisodchilar aholi isteʼmolini umumlashtirib “yalpi talab” deb 

ataydilar. Bu alohida jamiyatda odamlar isteʼmol qilgan barcha 

mahsulot va xizmatlar qiymatining summasini anglatadi. Yalpi talab 

uch xil manbadan keladi: jismoniy shaxslar (alohida oilalar oʻziga 

kerak tovar va xizmatlarni sotib oladi), biznes (xususiy firmalar oʻz 

faoliyati uchun zarur tovar va xizmatlarni sotib oladi) va davlat (davlat 

organlari oʻz vazifalarini bajarish uchun zarur tovar va xizmatlarni 

sotib oladi). Jismoniy shaxslar isteʼmoli yalpi talabning eng katta 

qismini qamrab oladi: Oʻzbekiston uchun bu koʻrsatkich oʻrtacha 75 

foizni tashkil etadi2. Yaʼni, mamlakatimizda bir yilda sarflanadigan 

barcha pullarning ¾ qismini jismoniy shaxslar oʻzlarining shaxsiy 

isteʼmollariga sarflaydilar. 

Iqtisodda yalpi talabning “ukasi” boʻlgan koʻrsatkich – “yalpi 

taklif” ham bor. U maʼlum muddat (odatda bir yil) davomida 

mamlakatda ishlab chiqarilgan barcha tovar va xizmatlar qiymati 

 
 

2 https://data.worldbank.org/indicator/NE.CON.TOTL.ZS?locations=UZ 
(ingliz tilida) 

https://data.worldbank.org/indicator/NE.CON.TOTL.ZS?locations=UZ

summasini anglatadi. Yalpi taklifni yalpi talabdan farqlash uchun bir 

nechta holatlarni koʻrib chiqaylik. 

Masalan, bir bogʻbon bu yil 500 kilo oʻrik yetishtirdi deb faraz 

qilaylik. U hosilning 90 foizini (450 kilosini) shu yil sotib yubordi. 

Qolgan 50 kilo oʻrikni u qoqi qilib, keyingi yil sotish uchun saqlab 

qoʻydi. Bogʻbon yetishtirgan 500 kilo oʻrik qiymati toʻligʻicha shu 

yilning yalpi taklifiga qoʻshiladi (chunki bu tovar shu yil ishlab 

chiqarildi). Yalpi talabga esa 450 kilo oʻrik qiymati qoʻshiladi – chunki 

aynan shuncha tovar shu yil isteʼmol qilindi. 

Talab va taklif bir-biridan farq qilgani bilan, ikkisi bir-biri bilan 

chambarchas bogʻliq: talab taklifni keltirib chiqaradi. Mahsulot va 

xizmatlarni ishlab chiqaruvchilar (tenglamaning yalpi taklif tomonida 

turganlar) isteʼmolchilar (tenglamaning boshqa tomonida turganlar) 

nimani xarid qilishni istayotganiga qarab xatti-harakat qiladilar. Til 

oʻrganishga qiziqish oshayotgani kuzatilganda, nashriyotlar til 

oʻrgatadigan darsliklarni koʻproq chiqarib sotishga urinadilar; 

hashamatli restoranlarda toʻy qilish urf boʻlib borgan sari, maʼlum 

hududdagi toʻyxonalar soni shunga monand oshib boradi, va hokazo. 

Bozordagi alohida tovar yoki xizmat uchun narx qanchalik 

baland yoki past boʻlishi talab va taklif oʻrtasidagi muvozanatga 

bogʻliq. Agar maʼlum tovar uchun talab keskin oshib ketsa-yu 

(masalan, sarimsoq moʻjizakor dori ekani haqidagi mish-mish 

odamlarni birdan sarimsoqsevar qilib qoʻysa), lekin taklif shunga 

qarab oshmasa (dehqonlar erta bahorda qoʻshimcha sarimsoq hosilini 

qayerdan olsin) – bozorda taqchillik kelib chiqadi va sarimsoqpiyoz 

narxi keskin oshadi. Yoki yangi yil sabab talabalarga taʼtil berilsa, 

cheklangan miqdordagi kirakashlar viloyatlarga olib borib qoʻyish 

narxini oshiradilar. 

Umuman, bozordagi narxlar turgʻunligi taklif talabdagi 

oʻzgarishlarga qanchalik tez va toʻliq javob bera olishiga bogʻliq. U yoki 

bu kiyim moda boʻlsa, unga talab ortadi – chayqovchilar qisqa 

muddatda shu kiyimni koʻproq olib kelib sota boshlaydilar va bozorda 

shu kiyim uchun narx uncha keskin tebranmaydi. Lekin erta bahorda 

hoʻl mevaga boʻlgan talab keskin oshsa, bogʻdorchilik sanoati bunga 

darrov koʻproq hoʻl meva yetishtirish bilan javob bera olmaydi va 

narxlar keskin oshadi. 

Narxlar tebranishiga taklifdagi oʻzgarishlar ham sabab boʻlishi 

mumkin. Bu odatda ishlabchiqaruvchining nazoratidan tashqaridagi 

omillar sabab roʻy beradi: bir necha yil avval bahorgi keskin sovuq 

sabab Fargʻona vodiysida gullagan oʻrik daraxtlari hosili nobud 

boʻlgani esingizdadir? Natijada, mamlakatdagi yillik oʻrik hosili keskin 

kamaydi va oʻsha yil (undan keyingi yillar ham) oʻrik narxi baland 

boʻldi. Lekin taklif tomondagi muammolar sabab narxlar oshishi holati 

onda-sonda yuz beradi. 

Endi shu alohida mahsulot va xizmatlar misolidagi talab va 

taklif qonunlarini milliy iqtisod miqyosiga kengaytiraylik. Mamlakatda 

maʼlum muddat davomida yalpi talab oshsa-yu, ishlab chiqarish bu 

talabni qondirish uchun yetarlicha mahsulot yetkazib bera olmasa – 

yalpi narxlar oshishi kuzatiladi. Biz hammamiz yomon koʻradigan 

inflyatsiya ana shunday yuzaga keladi. 

Bularning barining muhokama qilayotgan mavzuga qanday 

aloqasi bor deb hayron boʻlayotgandirsiz? Men keyingi fikrlarni bayon 

qilish oson boʻlishi uchun talab va taklif tushunchalarini batafsil 

tushuntirib oʻtdim.  

Esingizda boʻlsa, talab taklifni keltirib chiqarishini 

taʼkidlagandik. Ammo kapitalistik iqtisod sanoatlashib borgani sari, 

jiddiy ichki ziddiyatga duch keladi: sanoatlashgan ishlabchiqarish shu 

darajada koʻp mahsulot va xizmatlarni yaratadiki, aholi uni isteʼmol 

qilib ulgurmaydi. Yalpi talab yalpi taklifni quvib yetolmaydi. Bunday 

holatda bozor oʻz holicha qoldirilsa, yalpi narxlar tushgan boʻlar edi 

(sotiladigan narsa isteʼmolchilar istagandan koʻp boʻlsa – bu narxlar 

pasayishiga olib keladi). Lekin ishlabchiqaruvchilar bunga yoʻl qoʻya 

olmaydilar: ularning biznesi yashab qolishi va foyda koʻrishda davom 

etishi bevosita narxlar baland holda qolishiga bogʻliq. 

Yechim nima? Muammoning ildizi yalpi talab taklifdan kamroq 

ekanida boʻlsa – talabni oshirish kerak. Odamlarni isteʼmolga undash 

kerak.  

Soʻnggi 100-200 yil davomida sayqallanib, sanʼat darajasiga 

olib chiqilgan koʻzboʻyamachilik oʻyini mana shu yerda boshlanadi. 

Biznes isteʼmolchini u yoki mahsulotni sotib olishga kuch bilan 

majburlay olmaydi (agar shunday qilish qonuniy boʻlganda, ular 

albatta shunday qilar edi ham). Demak, isteʼmolchiga taʼsir qilishning 

boshqa usullarini topish kerak. 

Jahonning ishbilarmon hamjamiyati bu maqsadga erishishning 

turli xil, bir-biridan oʻtib tushadigan va bir-birini qoʻllab-

quvvatlaydigan usullarini oʻylab topgan. Ularning orasida eng 

qadimgisi – bu reklama. Har qanday reklamaning yagona maqsadi – 

sunʼiy talab hosil qilish. 

Reklama taʼsirida odamda hosil boʻladigan u yoki bu narsani 

xarid qilish istagini “sunʼiy talab” deb bejiz atamadim: odamning tabiiy 

ehtiyojini qondiradigan, chindan ham zarurat boʻlgan tovarni reklama 

qilishga hojat yoʻq. Bunday tovarni isteʼmolchi hech qanday reklamasiz 

ham oʻzi izlab topib sotib olaveradi. Reklama odamlarning shaxsiy va 

tashqi muhimlik tuygʻulariga tayangan holda, ularda bir nimaga ega 

boʻlish istagini uygʻotadi. Bu istak oʻz kelib chiqishi va odamning 

qarorlariga taʼsir qilishi usuliga koʻra irratsional xohishdir. 

Ishlabchiqaruvchilar marketing vositalaridan foydalanib bizda 

turli hissiyotlarni shakllantiradilar: ommadan qolib ketish qoʻrquvi, 

jamoa yoki guruh aʼzosi boʻlish istagi, oʻzimiz va hayotimizdan 

qoniqish istagi kabi ichki kechinmalar shunga misoldir. Odamlar tez va 

koʻp ishlab chiqarilayotgan tovarlarni isteʼmol qilib ulgurishi uchun, 

isteʼmol tezligini oshirish kerak: bu yil sotib olingan smartfon oʻz 

texnik imkoniyatlari bilan 4-5 yil xizmat qilishga qodir boʻlsa ham, bir 

yildan keyin uning yangi versiyasini chiqarish va xaridorlarga 

oʻtkazish kerak. Buning uchun xaridorda bir yil foydalangan smartfoni 

kechirib boʻlmas darajada eskirgani, uni ishlatishda davom etsa, yangi 

versiyadagi zoʻr va zamonaviy “qulayliklardan” bebahra qolib ketishi 

haqida tushuncha hosil qilish kerak. Uni qoʻrqitish, uyaltirish, uning 

shaxsiy muhimlik tuygʻusiga zarba berish kerak. Isteʼmolchi oʻzi egalik 

qilayotgan narsalar uning inson sifatidagi qadrini belgilashiga ich-

ichidan ishonishi kerak. 

Xullas, biznes har yoʻlini qilib, bizni bizga kerak boʻlmagan, 

zaruratdan tashqari mahsulotlarni tinimsiz sotib olishga undaydi. Bu 

maqsadga ular katta mablagʻ sarflaydilar – inson psixologiyasidagi 

nuqsonlarni toʻgʻri aniqlab, ana shu zaif nuqtalarga bosim oʻtkazish 

yoʻllarini topib beradigan kuchli mutaxassislarga katta maoshlar 

toʻlaydilar, reklamani imkon qadar keng ommaga yetkazish 

vositalaridan pulni ayamaydilar. Chunki bu choralar ish beradi – aynan 

isteʼmolchi sergak boʻla olmagani, ichki va tashqi muhimlik toʻridan 

chiqib keta olmagani uchun ham bu choralar ish beradi. 

Lekin muammoning yana bir qatlami bor. Gap shundaki, 

kapitalistik ishlab chiqarishga asoslangan bozorda daromadlar bir 

tomonga – ishlab pul topadiganlar choʻntagidan oʻz kapitali (biznesi) 

orqali boshqalarni ishlatib pul topadiganlar choʻntagiga qarab oqadi. 

Natijada, jamiyat yaratgan moddiy boyliklar ozchilik qoʻlida jamlanib 

qoladi. Bunday holat qanday ichki ziddiyatga olib kelishi va 

kapitalistlar bunga qanday yechim topganini yaqqol tushunish uchun 

quyidagi misolni olaylik. 

Tasavvur qiling, kichik bir shaharchada yashaysiz. U yerda 

koʻplab novvoyxonalar bor va aholining nonga boʻlgan talabini ana shu 

novvoyxonalar toʻliq qoplaydi. 

Endi shaharchadagi novvoylar orasida bittasi ishbilarmonroq 

chiqib qoldi deylik. U boshqa novvoylarga nisbatan tezroq non yopish 

usulini oʻylab topdi va oʻz novvoyxonasida shuni joriy qildi. U endi 

raqobatda ilgarilab, nonlarni bozor narxidan bir oz pastroq narxda 

sota boshlaydi. Boshqa novvoylar bunga ikki usuldan birida javob 

beradi: yoki ular raqobatni koʻtara olmay, oʻz novvoyxonasini yopadi, 

yoki oʻz nonlari narxini tushirish uchun unga sarflaydigan masalligʻini 

kamaytiradi. Ikkinchi holatda aholi vaqt oʻtib boshqa novvoylar oʻz 

noniga yetarlicha masalliq solmayotganini non sifati tushganidan 

payqab qoladi va ishbilarmon novvoydan non sotib ola boshlaydi. 

Ishbilarmon novvoy uning noniga talab oshgani sari, oʻz 

ishlabchiqarishini kengaytirib boradi: raqobat sabab biznesidan 

ayrilgan boshqa novvoylarni ham ishchi qilib yollaydi va 

novvoyxonasini kengaytiradi. 

Borib-borib, shaharchada non ishlab chiqaradigan monopolist 

fabrika yuzaga keladi. Katta fabrika alohida kichik novvoyxonadan 

koʻra samarali ishlagani uchun, u butun shaharchaning nonga boʻlgan 

talabini toʻliq qoplay oladi. Ishbilarmon novvoy fabrikada ishlash 

uchun shaharcha aholisining koʻpchiligini ishga oladi. Biznesda foyda 

qilish uchun, xarajatlar daromadlardan kam boʻlishi kerak. 

Ishbilarmon novvoyning eng katta xarajati – bu ishchilarga 

toʻlanadigan maosh. U foyda qilishda davom etishi uchun, maoshlar 

nondan kelgan daromaddan kam boʻlishi kerak. 

Muammo mana shu yerda yuzaga keladi. Fabrika chiqargan 

nonni sotib oluvchilar – bu shaharcha aholisi. Lekin bu aholi oldingidek 

non xarid qilishda davom etishi uchun, ularning daromadi oldingidek 

qolishi kerak. Fabrika egasi maoshlarni oldingidek tutib tursa – 

shaxsan unga foyda qolmaydi. Demak, aholi har safar mehnati 

qiymatidan kam maosh oladi. Borib borib, aholi fabrika mahsulotini 

sotib olishga daromadi yetmay qoladi: ishchilar non isteʼmolini 

kamaytiradilar. Fabrika chiqargan mahsulotning maʼlum qismi 

sotilmay qoladi. 

Ishbilarmon novvoy buni reklama bilan yengib oʻtishga 

urinadi: shaharchaning har burchagiga oʻz mahsulotini maqtagan 

reklamalar osib tashlaydi. Ammo aholida mahsulotni sotib olish uchun 

daromad yetarli emasligi muammosini reklama bilan hal qilib 

boʻlmaydi: mahsulotingiz xislatlarini har qancha osmonga koʻtarmang, 

isteʼmolchi uni sotib olishga qurbi yetmasa, foydasi yoʻq. 

Ishbilarmon novvoy yana topqirligini ishga soladi: muammo 

odamlarda non sotib olishga yetarli pul yoʻqligi boʻlsa, yechim – 

odamlarga ana shu pulni berish. Lekin odamlarga pulni maoshlarni 

oshirish orqali berib boʻlmaydi – unda ishbilarmon foyda qilmay 

qoladi. Odamlarga qoʻshimcha pulni foiz tugʻadigan qarzga berish 

kerak… 

Isteʼmol krediti degan narsa ana shunday yuzaga kelgan 

(soʻnggi yillarda Oʻzbekistonda ham isteʼmol krediti avj olib ketdi – 

hammamiz buni nima ekanini yaxshi bilamiz). Biznes bizda u yoki bu 

mahsulotga ega boʻlish istagini uygʻotadi – unga pulimiz yetmasa, 

ozgina ustama foizi bilan boʻlaklab toʻlash uchun kreditga beradi. Yaʼni, 

biz oʻzimizga unchalik kerak boʻlmagan narsani sotib olish uchun 

oʻzimizniki boʻlmagan pulni qarzga olamiz. Bu xatti-harakat qanchalik 

ratsional ekanini baholashni oʻzingizga qoldiraman. 

Biz isteʼmolchi sifatida oʻz jilovimizni oʻzimiz biznesning 

qoʻliga tutqazamiz. Muhimlik koʻzimizni koʻr va aqlimizni zaif qilganda 

uning aytganiga indamay koʻnamiz. Biznesning hiylalaridan holi, oʻz 

qarorlariga oʻzi egalik qilgan mustaqil shaxs boʻlish uchun bizga bor-

yoʻgʻI sergaklik kerak… 

IQTISOD VA MUHIMLIK 
 

 

Ushbu bobda bildirilgan fikrlar u yoki bu millatni qoralash yoki 

qadrini pasaytirish uchun aytilmagan. Milliy muhimlik taʼsirida baʼzi 

oʻquvchilarimizning qonlari darrov qaynab ketmasligi uchun buni 

alohida eslatib oʻtishni joiz bildim. Biz yaqin tariximizda roʻy bergan 

hodisalarni xolis koʻrib chiqib, ulardan xulosa chiqarishni koʻzlaymiz 

xolos. 

Avvalgi kitoblarning birida biz milliy gʻurur haqida gapirgan 

edik. Keling, ana shu muhokamani iqtisodiy omillarni hisobga olib 

kengaytiramiz. 

Dunyo – milliy mamlakatlardan iborat. Millat tushunchasiga 

qanday taʼrif berishimizdan qatʼiy nazar, koʻpincha bir mamlakat 

aholisi bir millat (bir xalq) sifatida koʻriladi. 

Xalqni xalq qilib, yakdil holda ushlab turadigan yelim – bu 

milliy oʻzlik. Milliy oʻzlik – bu alohida xalq vakili boʻlgan shaxsning turli 

xil omillar sabab ayni oʻziga yaqin boʻlgan odamlar bilan bir guruhga 

tegishli ekanini his qilishi holati. Milliy oʻzlik asosi sifatida umumiy 

tarix, umumiy madaniyat va qadriyatlar yoki etnik kelib chiqish 

olinishi mumkin. 

Oʻrta Osiyo mamlakatlari hukumatlari mustaqillikka 

erishgandan keyin oʻz jamiyatlarini jipslashtirish uchun yagona gʻoya 

izlay boshladilar (maktabdagi milliy gʻoya va milliy mafkura darslari 

esingizdadir). Sovet Ittifoqi parchalanishga yaqin kelganda uning 

tarkibidagi respublikalarda milliy-etnik gʻurur kayfiyatlari (sodda qilib 

aytganda, millatchilik) kuchaya boshladi. Shu sababdan ham yangi 

mustaqil boʻlgan respublikalar milliy oʻzlikni etnik fundament ustiga 

qurishni tanladilar. 

Bu qanchalik samara berganini muhokamadan bilib olasiz. 

Lekin, keling, avval etnik asosga ega milliy oʻzlik nima ekanini 

oxirigacha tushunib olaylik. 

Sodda qilib aytganda, Oʻzbekiston oʻziga yangi milliy oʻzlik 

asosi qilib “oʻzbeklar buyuk va qadimgi xalq” degan gʻoyani oldi. 

Qoʻshnilarimiz ham oʻz etnik guruhlari buyukligi va qadimiyligini oʻz 

milliy oʻzliklariga asos qilib oldilar. Oʻzbekistonda Muqanna va Ibn 

Sinodan tortib, bir yerlardan kelib qolgan Ashtarxoniy va Shayboniylar 

ham “oʻzbeklashtirildi”. Tojikiston Somoniylar saltanati buyukligini 

eslab, koʻksiga mushtlay boshladi. Qirgʻiziston oʻzining qadimgi eposi 

qahramoni Manas shaxsi atrofida qirgʻiz etnik buyukligi asosida milliy 

oʻzlik qurmoqchi boʻldi. Qozogʻiston chingiziylar va ulardan qolgan 

Oltin va boshqa oʻrdalar buyukligi asosida milliy oʻzlik qurishga tushdi. 

Turkmaniston bunda oʻz prezidenti shaxsini ulugʻlash yoʻlidan 

borishni tanladi (ammo ularda ham etnik oʻziga xoslikka eʼtibor berish 

odati juda kuchli – davlat bayrogʻida gilam naqshi borligi, 

chavandozlikka oʻta katta ahamiyat berish va hokazo). 

Endi. Etnik buyuklik (oʻziga xoslik, yagonalik yoki shunga 

oʻxshash har qanday shovinistik tusdagi yondashuv) asosida qurilgan 

milliy oʻzlik siyosiy va iqtisodiy jihatdan ikki xil jiddiy muammoni 

keltirib chiqaradi.  

Birinchi muammo – bu shunday milliy oʻzlikni tanlagan 

mamlakat ichida yuzaga keladi: har qanday xalq (ayniqsa, Oʻrta Osiyo 

kabi qadimdan dunyoning turli qismlariga quruqlik orqali bogʻlangan 

mintaqada yashovchi xalqlar) turli xil etnik guruh vakillaridan tashkil 

topgan. Davlat siyosati darajasida aynan bir etnik guruh buyukligini 

milliy oʻzlikka asos qilib olinsa, ana shu etnik guruhga kirmagan 

hamma shu gʻoyadan “tashqarida” qolib ketadi. 

Sizning etnik kelib chiqishingizni bilmayman-u, lekin tasavvur 

qiling, siz tatarsiz. Ota-bobongiz qandaydir hayotiy sabablarga koʻra 

shu yerlarga kelib qolib ketgan, siz shu yerda tugʻilgansiz va shu yerni 

oʻz vataningiz deb bilasiz. Televizorni yoqsangiz, har ikki kanaldan 

birida suxandon buyuk oʻzbeklarning buyuk tarixi va buyuk ajdodlari 

haqida gapirib, oʻzbek ekanimizdan faxrlanishimiz kerakligini aytadi. 

Maktabga borsangiz, ustozingiz buyuk oʻzbek olimi Beruniy 

Kolumbdan oldin Yer kurra shaklida ekanini bilgani va dunyodagi 

birinchi globusni yaratgani haqida faxrlanib gapiradi (aslida Yer – 

sharsimon ekanini qadimgi yunonlar davridayoq olimlar bilgan). 

Xullas, sizga har tomondan siz buyuk va qadimiy xalq orasida 

yashayotganingiz – lekin shaxsan siz ana shu guruh vakili emasligingiz 

eslatiladi. Xoʻsh, bu sizning milliy oʻzligingizmi? 

Etnik buyuklik asosida qurilgan milliy oʻzlik mahalliy aholi 

qatlamlarini qanday bir-biriga begona qilishini tushundik, menimcha. 

Lekin bunday milliy oʻzlikning yana bir salbiy taʼsiri bor: u boshqa 

xalqlar bilan aloqalarimizni chigallashtiradi. Ayniqsa bu xalqlar yon 

qoʻshnilarimiz boʻlsa va ayniqsa ular ham ustlariga “buyuk va qadimiy 

elat” libosini kiyib olgan boʻlsa. 

Birinchi prezident davri – Oʻrta Osiyodagi respublikalarda 

etnik buyuklikka asoslangan milliy oʻzlik gullab-yashnagan davr boʻldi. 

Beshala respublikada ham ichki aholining asosiy etnik guruhga 

kirmagan qismi oʻzini milliy oʻzlik va vatan tuygʻusidan mahrum 

qilingandek his qildi. Va beshala respublika ham oʻzining “buyukligi” 

poydevorini shu darajada koʻtardiki, yonidagi boshqa xalqlar bilan 

orasida katta jarlik paydo boʻldi. Bu jarlik yonma-yon yashaydigan 

xalqlar orasidagi madaniy va undan ham muhimi – iqtisodiy aloqalarni 

oʻta qiyinlashtirdi. 

Ikkinchi prezident kelib, bu holatni oʻzgartirdi: u oʻz 

mintaqamiz ichidagi mahalliy hamkorlik, savdo va investitsiya 

aloqalari katta ahamiyatga ega ekanini angladi va shu yoʻnalishda 

harakat qildi. Oʻzi-oʻzini xursand qilish uchun oyogʻi ostiga qurib olgan 

buyuklik poydevoridan tushib, qoʻshnilarga qoʻl uzatib, oʻzaro 

manfaatli va millatchilikdan holi aloqalarni oʻrnatib, xalqimiz hech 

qaysi jihatdan yutqazgani yoʻq – hatto ana shu faqat bizning 

miyamizdagina mavjud boʻlgan subyektiv buyuklik ham kamayib 

qolgani yoʻq. 

Davlat siyosatidagi bunday burilish shaxsan men uchun juda 

kulgili holatlarni yuzaga keltirdi: kechagina Tojikistonning Rogun 

toʻgʻonini – va shunga qoʻshib butun tojik xalqini yomonlab yurgan 

“arboblar” bir zumda boshqa ashulani ayta boshladilar. Nima 

boʻlayotganini tushunib turgan odamda kulgi uygʻotadigan bu holat 

aslida yetarlicha jiddiy xulosaga kelishimizga yordam beradi: milliy 

iqtisodni rivojlantirish kabi pragmatik omillar qarshisida osmondan 

olib yozilgan va har yoʻliga yosh avlodning miyasiga quyilgan 

“buyuklik” gʻoyalari hech qanday kuchga ega emas. Sodda qilib 

aytganda, dunyo bizning kallamizdagi gʻoyalarimizga qarab 

aylanmaydi – iqtisodiy zarurat oʻzimizga taskin berish uchun oʻylab 

topib olgan har qanday sarob gʻoyalarimizni bir zumda tarqatib 

yuboradi. 

Hali ham etnik buyuklik mafkurasidan oxirigacha ozod boʻla 

olmagan oʻquvchilarning qon bosimi oshib ketmay turib, masalaga 

yana ham kengroq nazar tashlaylik. 

Shu boʻlim boshida tanishib olgan ratsionallikni ishga solib, 

yaxshilab oʻylab koʻrsak – buyuklik rostdan ham subyektiv tushuncha. 

Uni oʻlchab ham, tayinli taʼriflab ham boʻlmaydi. Tariximizdagi buyuk 

saltanatlar buyukligini nima belgilaydi? Ular egallagan yer 

maydonimi? Qancha aholi ustidan hukmronlik qilganimi? Qancha 

resurslarni egallaganimi? Dunyo ilm-fani ravnaqiga hissa qoʻshgan 

allomalarimiz buyukligini nima belgilaydi? Ular yozgan ilmiy ishlar 

soni yoki hajmimi? Ularning ilmiy ishlari nechta odamga yetib 

borganimi? 

Bunaqa chamalash mashqi hech bir jiddiy natijaga olib 

kelmaydi. Undan keyin, bugungi farovonligimizni oʻtmishda 

avlodlarimiz qanchalik buyuk boʻlgani hal qilmaydi. Buyuk tarix va 

buyuk ajdodlar bilan faxrlanish oilangizni boqmaydi, kamingizni 

butlamaydi, turmush darajangizni koʻtarmaydi. Buyuk millat vakili 

boʻlish globallashgan dunyo bozoridagi raqobatni yengishingizga 

yordam bermaydi – eksport uchun chiqargan mahsulotingizni boshqa 

xalqlar uchun jozibali qilib qoʻymaydi. Buyuk ajdodlar bilan quruqdan-

quruq faxrlanish ekin maydonlaridagi hosildorlikni oshirmaydi, ilmiy-

texnik innovatsiyaga hissa qoʻshmaydi, ishlabchiqarish 

samaradorligini oshirmaydi. Xullas, nima demoqchi ekanimni 

tushundingiz, nazarimda. 

Undan keyin, faxr tuygʻusi – real asosga ega boʻlishi kerak. 

Shaxsan siz amalga oshirmagan ishlar uchun faxrlanish, tan olish 

kerak, mantiqsiz ish. Al-Xorazmiy matematik tahlil sohasiga oʻz 

izlanishlari bilan hissa qoʻshgan boʻlsa – bu uning yutugʻi, sizniki yoki 

uning nomini “faxr” bilan koʻtarib yurgan TATU talabasiniki emas. 

Albatta, sizdan oldin ilm-fanga hissa qoʻshganlarning mehnatini 

qadrlash va merosini oʻrganish – ularga erishgan yutugʻi uchun hurmat 

koʻrsatish kerak. Lekin ularning ilmiy merosini oʻrganmasdan, amalda 

ular qilgan mehnatning oʻndan birini ham qilmasdan, shunchaki, 

quruqdan-quruq ular bilan faxrlanish – chindan ham urushda 

qatnashib, vatanni himoya qilgan otasining harbiy ordenlarini koʻksiga 

taqib olib, umrida qoʻliga qurol olmay turib, koʻchada gerdayib yurgan 

bolaning ishi. 

Milliy oʻzlik aslida qanday boʻlishi kerakligi, milliy gʻurur va 

milliy manmanlik oʻrtasidagi farq haqida avvalgi kitoblarda batafsil 

aytilgan – bunga ortiqcha toʻxtalib oʻtirmaymiz. 

TARIXIY XOLISLIK 
 

 

Ushbu bobda biz xolislikni chuqurroq anglashga urinib 

koʻramiz. Xolislik haqida avvalgi kitoblarning birida ham gap borgan 

edi, ammo ratsional fikrlash va iqtisodiy mantiq tushunchalarini ham 

inobatga olgan holda bu masalani kengroq tahlil qilsak zarar qilmaydi. 

Ratsionallik haqidagi bobdan esimizdaki, odamzodning 

atrofida yuz berayotgan jarayonlarga bergan bahosi real (obyektiv) 

faktlar qatori uning ichki kechinmalari va turli irratsional omillarga 

ham asoslanadi. Ammo sergak shaxsning asosiy xislati shuki, u 

muhimlik vq qoʻrquv natijasi boʻlgan irratsional omillar uning fikri 

tiniq va xolis boʻlishini qiyinlashtirishiga qarshilik qila oladi. 

Iqtisod – ijtimoiy fan. U aynan jamiyatdagi moddiy oldi-

berdilar va shu oldi-berdilarni tartibga solayotgan qonuniyatlarni 

oʻrganadi. Har qanday ijtimoiy fan jamiyat taraqqiyotini yaxshiroq 

tushunish uchun shu jamiyat bugungacha bosib oʻtgan yoʻlga nazar 

tashlaydi. Iqtisodchi ham tarixga murojaat qilmasdan, jamiyatdagi 

moddiy munosabatlar tarixan qanday rivojlanganini anglab 

yetmasdan turib, bugungi iqtisodiy jarayonlarni oxirigacha tushuna 

olmaydi. 

Ammo koʻp jamiyatlar qatori bizda ham tarixni oʻrganishga 

qandaydir nosogʻlom yondashuv bor: tarixni bugunning yutuq va 

kamchiliklarini asoslab berish uchun oʻrganish odati avj olgan. Buning 

obyektiv sabablari bor albatta – mustaqillikka erishgandan keyin yangi 

oʻzlikni topish uchun tarixga murojaat qilindi, bunda tarixning maʼlum 

sahifalariga koʻz yumish, boshqalarini pardozlab koʻrsatish ehtiyoji 

paydo boʻldi (mafkuraviy maqsadlar uchun). Buni xolis turib, toʻgʻri 

tushunsa boʻladi. 

Ammo davlat siyosatini chetga surib, jamiyatshunoslik va 

iqtisod fanlari nuqtai nazaridan tarixni oʻrganishga ahd qilgan odam 

yuqoridagi kabi usuldan foydalanishi notoʻgʻri. Ilm-fan sohasi avvalo 

uning qaramogʻida mavjud hamma faktlarni odilona va betaraf tahlil 

qilib, obyektiv xulosalar chiqarishi kerak. Ilm-fanni dunyoni anglashga 

boʻlgan boshqacha urinishlardan aynan ana shu jihati farqlaydi. 

Iqtisodchi tarixni oʻtmishda yoʻl qoʻyilgan xatolarni bilish va 

ularni qaytarmaslik uchun oʻrganadi (aslida, har kim ham shu 

maqsadda oʻrganishi kerak tarixni – lekin biz kamtarlik qilib, bu 

qoidani faqat iqtisodiy tarixga qiziqqan shaxslarga tavsiya qilamiz). 

Tarixdagi jarayonlarni iqtisodiy mantiq bilan anglashga 

uringan odam oʻtmishda boʻlgan jarayonlarni “taqdir”, “buyuklik” yoki 

shunga oʻxshash idealistik ruhda tahlil qilmaydi. Iqtisodchi uchun 

qaysidir asrda bir saltanat boshqasiga yurish qilishining “adolat” yoki 

“arsh istagi” kabi vajlarga asoslanmaydi – iqtisodchi cheklangan 

resurslar uchun raqobat urush va ziddiyatlarga olib kelishini biladi. 

Iqtisodchi tarixda bir mamlakat boshqasiga urushda yutqazib, 

qaram boʻlib qolishiga “Boltavoy Teshavoyni sotib, dushman tarafga 

oʻtgani uchun shunday boʻldi” kabi dalillarni jiddiy qabul qilmaydi. U 

yutqazgan mamlakat iqtisodiy jihatdan zaif boʻlgani – zaif iqtisod 

urush xarajatlarini koʻtara olmasligini, uning qurol-yarogʻi kam yoki 

past sifatli boʻlishini, armiyani taʼminlashi qiyinligini biladi. 

Oʻrganilayotgan davr va joydagi iqtisodiy vaziyat mahalliy qurol ishlab 

chiqarish orqada qolganini, armiyani tuzish va yuritish usullari 

eskirganini, uni isloh qilishga pul sarflanmaganini – oʻzida boʻlmasa, 

boshqalardan zamonaviy qurollarni sotib olish uchun savdo aloqalari 

yetarlicha rivojlanmaganini tushuntirib beradi. 

Bosqinga uchragan mamlakat ichki iqtisodiy ziddiyatlardan 

aziyat chekayotgan boʻlsa (masalan, keng qatlam aholi yashash 

sharoiti ogʻir boʻlsa) – bosqinchilarga qarshi kurashish istagi ham past 

boʻladi. Qorni yetarlicha toʻymaydigan lashkarga vatanni himoya qilish 

muqaddas burch ekanini ming uqtirmang, muqaddas kitoblar-u, oliy 

farmonlarni ming uning koʻz oldida oʻynatmang – undagi vatanni 

himoya qilish istagi paydo boʻlmaydi (paydo boʻlsa ham, uning bunga 

jismoniy kuchi yetmaydi). 

Mana, men oʻz tariximizdan misol keltiraman. Rossiya 

imperiyasi Oʻrta Osiyo xonliklariga bostirib kelganda, ajdodlarimiz 

samarali qarshilik koʻrsata olmagani sababini turli odam turlicha 

tushuntiradi. Koʻpincha bu tushuntirishlar “Xiva xonligi, Qoʻqon xonligi 

va Buxoro amirligi umumiy dushmanga qarshi birlasha olmagani 

uchun shunday boʻlgan” degan tusda boʻladi. Bu qaysidir darajada 

toʻgʻri baho boʻlgani bilan, oʻta umumlashtirilgan javob. “Ularning 

birdam boʻlib harakat qila olmasligiga aynan nimalar sabab boʻlgan?” 

degan savol berilsa, mana shu yerda aybdorlarni izlash oʻyini 

boshlanib ketadi. Tasdiqlanmagan taxmin va farazlar bahsi esa – bu fan 

emas. 

Iqtisodchi aynan nima boʻlganini tushunish uchun oʻsha 

davrdagi shu uch davlatdagi iqtisodiy vaziyatga qaraydi. Iqtisodchi rus 

armiyasiga qarshi tura olmaslik sababini izlab, “Ikki xonlik va 

amirlikdagi ishlabchiqarishning asosiy sohalari nima boʻlgan?”, “Aholi 

turmush darajasi qanday boʻlgan?”, “Armiya hajmi va uni kerakli 

darajada ushlab turish uchun yillik xarajat qancha boʻlgan?”, “Qurol 

ishlab chiqarish sanoati qay darajada rivojlangan edi?” va boshqa 

koʻplab shunga oʻxshash xolis faktlarni aniqlashga qaratilgan 

savollarni beradi. 

Albatta, Rossiya imperiyasi mintaqamizga insonparvarlik 

niyatlarida bostirib kelmagan (baʼzi rus tarixchilari shunday bemaʼni 

daʼvoni qilishga urinsa ham). Imperiyaga resurslar kerak boʻlgan. Biz 

uchun ruslarning bu yerga kelishining asl maqsadini aniq bilishdan 

koʻra, bizning qarshiligimiz nega qaramlikni toʻxtatib qola olmagani 

sabablarini xolisona oʻrganish muhim... 

Endi shulardan bugungi kunda qoʻllasa boʻladigan xulosalarni 

chiqaraylik. 

Boshqaruv oʻzgarishi bilan, dunyoga eshiklarini yana keng 

ochgan Oʻzbekistonda bugun “u bilan doʻst boʻlsakmikan, bu bilan doʻst 

boʻlsakmikan” degan savollar odamlarni oʻylantiryapti. Tarixni 

obyektiv oʻrgangan odam xalqaro savdo va hamkorlikda hech kim 

bilan doʻst boʻlish imkonsizligini – cheklangan resurslar uchun kurash 

mantigʻi asosida ishlaydigan xalqaro aloqalarda “doʻstlik” yoki 

“birodarlik” kabi mavhum tushunchalar bilan ish olib borilmasligini 

yaxshi tushunadi. 

Bizga Rossiya ham, Xitoy ham, Turkiya ham doʻst emas. Har biri 

biz bilan oldi-berdi qilish evaziga bir nimaga ega chiqishni, oʻz milliy 

manfaatini taʼminlashni koʻzlagan. Rossiyaga biz ularga xomashyo 

sotib, ulardan tayyor tovar sotib olishimiz kerak. Aholisi ulkan Xitoyga 

bizning qazilma boyliklarimiz va transport koridorlarimiz kerak. 

Turkiyaga sanoatini bizning mamlakatga olib kelib, bizning arzon 

ishchi kuchimizdan foydalanib, eksport uchun chiqarayotgan 

mahsuloti tannarxini pasaytirish kerak. Biz bilan “doʻst” boʻlishga istak 

bildirgan har kimga bizdan nimadir kerak. 

Iqtisodiy aloqalar ana shunday moddiy manfaat asosida 

ishlaydi. Bunda “turkiy ogʻalik” yoki “insonparvarlik” kabi 

hissiyotlarga oʻrin yoʻq. Bunday jumlalar biz bilan “doʻst” boʻlishni 

koʻzlagan u yoki bu davlatni aholiga reklama qilish uchun ishlatiladi 

xolos. 

Xoʻsh, nuqul oʻz manfaatini koʻzlab, biz bilan oldi-berdi 

qilmoqchi boʻlgan, koʻp hollarda biznikidan kattaroq iqtisodiy 

qudratga ega bunday davlatlarga qaysidir jihatdan tobe boʻlib 

qolmaslik uchun nima qilish kerak? (19-asrda Rossiya imperiyasiga 

qarshi tura olmagan uch davlat nima qilishi kerak edi?) 

Javobi bir qarashda oddiy: milliy iqtisodni koʻtarish kerak. 

Lekin bu jumlaning ortida ancha keng islohotlar turibdi: sanoatni 

rivojlantirish, ilm-fan va texnologiyaga sarmoya qilish, korrupsiyani 

yengish. Bularning oʻzi ulkan masalalar. 

Ha, koʻp narsa qilish kerak. Lekin ularni qilishga kirishishdan 

oldin jamiyat avvalo nimadir qilish kerakligini anglab yetishi kerak 

(muammoni koʻra bilishi kerak). Oʻtmish va bugunni xolisona baholash 

qobiliyatisiz esa muammolarni koʻra bilish mutlaqo imkonsiz. 

 

 

 

 

 
 

  



 

 
36 

TENG TENGI BILAN 
 

 

Bugun jamiyatimizni ichidan kemirib borayotgan iqtisodiy 

muammolardan eng jiddiysi – daromadlar nohaq taqsimlanishidir. 

Sobiq Ittifoq tarqab, bozor iqtisodiyotiga oʻtishni 

boshlaganimizdan beri, hokimiyat egalari bizga endi hayotimiz 

yaxshilanib ketishini – hamma oʻzi istagandek yashashi mumkinligini 

aytib keladilar. Lekin koʻpchiligimiz oʻzimiz va atrofimizdagilar 

turmush darajasida hech bir jiddiy yaxshilanishni koʻrmayapmiz. 

Butun bir qishloqlarning 16-30 yoshlik erkak aholisi bizdan holati bir 

oz yaxshiroq boʻlgan shimoldagi sobiq ittifoqdoshlarimiz yurtiga 

borib, koʻp holatda haq-huquqsiz yashashga va mehnat qilishga 

majbur. 

Shu yerda bolaligimdagi bir voqea esimga tushdi. Maktabning 

7-8 sinfida oʻqib yurgan paytlarimda adabiyot darsida Sharof 

Boshbekovning “Temir xotin” pyesasini oʻqiganmiz. Pyesada 

Alomatxon (Olimtoy ismli yosh olim yaratgan robot ayol) Qoʻchqor 

akaning turmush darajasini koʻrib, unga achingan joyi bor. Pyesada 

Sovet davri oʻzbek qishlogʻi hayoti koʻrsatilgan – Qoʻchqor akaning 

xotini Qumri opa oʻchoqqa tezak yoqib, choy qaynatishi tasvirlangan. 

Asarning shu joyida adabiyot oʻqituvchimiz zamonning 

siyosatiga ergashib, Sovetlar davrida shunaqa nohaqliklar boʻlganini, 

bizning (yaʼni Oʻzbekistonning) shuncha gazi boʻla turib, oddiy oʻzbek 

odamlari gazsiz – oʻchoqlariga tezak yoqib yashagani, tabiiy 

boyliklarimizning koʻp qismi markazga – Rossiyaning gʻarbiy qismiga 

tashib ketilgani, umuman – avtor oʻsha davrdagi dahshatli senzuradan 

qoʻrqmay, asarida shu narsalarni sekin-asta “qistirib” oʻtib ketganini 

taʼkidlagan. 

Oʻzim qishloqdan boʻlganim sabab, bu gaplarni darrov oʻsha 

paytdagi mustaqil Oʻzbekistonning qishloqlariga solishtirganman. Bu 

gaplar 2001-2002-yillarda (yaʼni, mustaqillikka erishganimizga 10 

yildan oshgan paytda) aytilayotgan boʻlsa ham, biz haligacha oʻchoqda 

ovqat pishirar edik. Qishloqlarda gazning hidi ham yoʻq edi. Hozir ham 

yoʻq. 

Xoʻsh, Sovetlar paytida bizdan tinimsiz “olib ketilgan” (bu 

jumla qoʻshtirnoqqa toʻliq loyiqligini keyinroq koʻramiz) milliy 

boyliklarimiz oʻzimiz alohida davlat boʻlganimizdan keyin nimaga 

oʻzimizga xizmat qilishni boshlamadi? Tabiiy gaz zaxiralariga eng boy 

20 davlatlar ichiga kira turib, nimaga haligacha xalq bu milliy 

boylikdan bahramand emas? 

Sovet paytida respublikadan olib chiqib ketilgan tabiiy 

boyliklar evaziga butun respublika xalqiga Ittifoqning turli 

burchaklaridan boshqa tovarlar yetkazib berilgan. Boshbekov 

pyesasida taʼriflangan paytda Sovetlar respublikaning barcha qismini 

gazlashtirib ulgurmagan – u paytda Rossiyaning qishloqlarida ham 

Ivanlar oʻrmonini kesib kelib uyini isitgan. Yaʼni, respublikadan olib 

chiqib ketilayotgan har qanday boylik evaziga Sovet hukumati 

respublika xalqiga boshqa boyliklarni yetkazib bergan. Bu yetkazib 

berilayotgan boyliklardan hamma nisbatan teng bahramand boʻlgan – 

chunki u paytda boylik orttirish, xususiy mulkka ega boʻlish 

qoralangan. 

Hozir ham tabiiy boyliklar tashqariga olib chiqib sotilyapti – 

faqat bundan kelayotgan daromaddan butun xalq manfaat 

koʻrmayapti. U daromadlar “bozor iqtisodiyoti” shiori yozilgan 

devorlar bilan toʻsilgan idoralarda oʻtirganlarga nasib qilyapti. Buni 

hammamiz koʻrib-bilib turibmiz. 

Karimovdan keyin, darvozalarini tashqi dunyoga yana ham 

keng ochgan Oʻzbekistonni chet ellik sarmoyadorlarga “koʻz-koʻz” 

qilish uchun yaratilgan bir vebsaytda mamlakatimizning hali 

ishlatilmagan 11 trillion dollarlik tabiiy boyliklari borligi qayd etilibdi. 

Iqtisodiy tushunchaga ega butun shaxs sifatida siz mana shu qiymat va 

aholi turmush darajasini bir-biriga solishtirib koʻring... 

Milliy boyliklardan butun xalq birdek manfaatdor boʻlishi 

kerak degani – bu oʻsha milliy boyliklarni sotib, olingan daromad 

xalqqa tarqatilishi kerak degani emas. Birinchidan, tabiiy resurslar 

avvalo mahalliy iqtisod va aholi ehtiyojlari uchun ishlatilishi kerak. Shu 

ichki ehtiyojdan ortib qolgan qismigina tashqariga olib chiqib sotilishi 

mumkin. 

Darrov sotib yeyishimiz ham shartmas – kelgusi avlodlarga 

qoldirsak ham yomon boʻlmaydi. Odatda farzandlariga bogʻ qoldirishni 

qadriyat deb biladigan oʻzbek butun mamlakat bogʻidagi boyliklari 

tashqariga olib chiqib sotib yuborilishiga indamay qarab turgani 

achinarli. 

Eksportdan kelgan daromad ijtimoiy maqsadlarga 

yoʻnaltirilishi kerak. Butun xalq foydalanadigan yoʻllar va inshootlarni 

yaxshilash, taʼlim va sogʻliqni saqlash tizimlariga sarmoya kiritilishi – 

umuman, bu pullar jamiyatga uzoq muddat naf keltiradigan 

maqsadlarga sarf boʻlishi kerak. 

Jamiyatda barcha qatlamlarning turmush darajasi va 

daromadlari bir xil oʻsishi – farovonlikning eng muhim omillaridan 

biri. Xalqning bir qismi boyliklarni oʻzlashtiraversa-yu, boshqa qismi 

ogʻir iqtisodiy sharoitga mahkum qilinsa – buning oqibati butun 

jamiyat uchun achinarli yakun topadi. Iqtisodiy qiyinchilik 

jinoyatchilik va imkonsizlikdan qilinadigan boshqa buzgʻunchi xatti-

harakatlar koʻpayishiga – iqtisodiy orqada qolayotgan sinf va 

boyliklarni asossiz egallab olayotgan sinf oʻrtasida ijtimoiy adovat 

kelib chiqishiga olib keladi. 

Koʻplab ilmiy tadqiqotlar xulosasi ham xuddi shu fikrni 

taʼkidlaydi: alohida mamlakat yoki uning bir qismida aholi 

daromadlari qanchalik keskin farq qilsa, shu hududda uyushgan 

jinoyatchilik, alkogolizm, giyohvandlik va korrupsiya kabi jiddiy 

ijtimoiy muammolar koʻlami ham shunchalik katta boʻladi. 

Jumladan, Morgan Kelli Qoʻshma Shtatlarning 200ta 

shaharlashgan okrugida oʻtkazgan tadqiqoti3 natijasiga koʻra, 

daromadlar oʻta darajada noteng taqsimlangan hududlarda oʻz 

turmush darajasini yaxshilash imkoniyatidan mahrum qilingan aholi 

qatlami tomonidan ogʻir jinoyatlar sodir etish ehtimoli juda yuqori. 

 
 

3 https://doi.org/10.1162/003465300559028 (ingliz tilida) 

https://doi.org/10.1162/003465300559028

Bunda tadqiqotchi jinoyatchining nisbiy qashshoqlik darajasi, irqi yoki 

oilaviy sharoiti muhim emasligini – aynan uning boylar va qashshoqlar 

oʻrtasidagi farq keskin boʻlgan hududda yashashi muhimroqligini 

aniqlagan. 

Albatta, daromadlardagi tengsizlik bu ijtimoiy 

muammolarning yagona sababi emas – lekin bu omil jamiyatning 

umumiy sogʻlomlik darajasini belgilaydigan va uning taraqqiyotiga 

fundamental taʼsir koʻrsatadigan koʻrsatkich. 

Aholining bir qismi boshqa qismi evaziga boyish bilan, 

jamiyatda xavfli tengsizlik – va shu tengsizlik keltirib chiqaradigan 

ofatlar yuzaga keladi. Bunday holatdan ana shu boyib borayotgan 

qatlam ham imkonsiz aziyat chekadi oxir oqibat. Chunki baland 

devorlar va temir darvozalar bilan ularni oʻrab turgan jamiyatdan 

batamom uzilish, tashqaridagi muammolardan oʻzini himoyalash 

imkonsiz. Ularga toʻplangan boyliklarni ishlatib “baxtli” boʻlish uchun 

ham kamida jamiyat kerak. Jamiyat choʻksa – ular ham birga 

choʻkishlarini tushunib yetsalar zora... 

Odamlar haqida emas – boylik haqida qaygʻurgan odam, 

uddalasa, ana shu boylikka erishadi. Lekin natijada odamlar ham u 

haqida emas – uning boyligi haqida qaygʻuradigan boʻladi. Inson 

sifatida qadr topaman degan shaxs bu intilishlarini boshqa shaxslarni 

qadrlashdan boshlashi kerak. 

Siz bilan biz ilm egallab, jamiyatimizda kechayotgan 

jarayonlarni qanchalik yaxshi tushunsak – ularga toʻgʻri iqtisodiy baho 

berishni, ularning asl sabablarini koʻrishni bilsakkina, ularga amaliy 

yechimlar topishimiz, atrofimizdagilarni ham bu muammolar va 

ularning yechimlari haqida boxabar qilishimiz mumkin boʻladi. 

ISHIM BITSA BOʻLDI 
 

 

Ushbu bob jamiyatimizni ichidan yemirib kelayotgan eng katta 

muammolardan biri – korrupsiya haqida4. Pora olish-berishni rasman 

dunyoviy va diniy qonunlar ham qoralaydi. Lekin, nimagadir, odamlar 

bu illatga ega boʻlishdan unchalik choʻchimaydilar ham, bundan xalos 

boʻlishga intilmaydilar ham. Xoʻsh, nega biz bu ish “jinoyat” yoki 

“gunoh” ekanidan qoʻrqmaymiz? 

Chunki korrupsiya – bu iqtisodiy fenomen. Odamlar “yomon” 

yoki “tuban” boʻlganliklari uchun poraxoʻr boʻlmaydilar – odamlarga 

shu yoʻl bilan daromad topishga imkon berilgani uchun shunday 

qiladilar. 

Koʻpincha akademik adabiyot poraxoʻrlikni alohida odamlar 

tarbiyasi yoki tabiatidagi nuqsonlar oqibati deb baholashday sodda 

tahlil bilan cheklanib qoladi. Mana shunday yondashuv sabab ham 

bugun xalqimizni poraxoʻrlik kasalidan davolash uchun efirga 

uzatiladigan koʻrsatuvlarda tarbiyaviy alomatlarni koʻramiz. Ularga 

koʻra, maʼnaviy tuban odamlargina pora oladilar. Bunday 

koʻrsatuvlarning muammoga bergan yechimi shuki, biz 

maʼnaviyatimizni yuksaltirishimiz kerak, shunda poraxoʻrlik kabi 

pastkash illatlar oʻz-oʻzidan yoʻq boʻlib ketadi. 

Hayot va odamlar, afsuski, bunchalik oddiy emas. Agar 

poraxoʻrlikni “maʼnaviyat darslari” bilan tuzatib boʻlganda edi, 

masjidlarda har hafta bunday illatlarni qoralab vaʼz oʻqigan imomlar 

jamiyatni halollikka olib chiqar edi. Agar bu nazariya toʻgʻri boʻlsa, 

poraxoʻrlik keng tarqalgan bizning jamiyat maʼnaviy jihatdan qoloq 

jamiyat boʻlib chiqadi. Juda yoqimsiz xulosa, shunday emasmi? 

 
 

4 Manba maqola: https://iqtisod.uz/2019/05/19/korrupsiyaga-
noma%ca%bcnaviy-baho-uch-boshli-ajdar 

https://iqtisod.uz/2019/05/19/korrupsiyaga-noma%ca%bcnaviy-baho-uch-boshli-ajdar
https://iqtisod.uz/2019/05/19/korrupsiyaga-noma%ca%bcnaviy-baho-uch-boshli-ajdar

Gap maʼnaviyatda emas. Gap moddiyatda. Bizning jamiyatda 

poraxoʻrlik bunchalik avj olishiga olib kelgan bir nechta omillar bor: 

odamlardagi tushuncha torligi, qonun kuchi yoʻqligi va ijtimoiy 

befarqlik. Bu omillar orasida “daromadning kamligi” degan omil 

yoʻqligi sizni ajablantirmasin – yuqoridagi uch omil bartaraf qilinmasa, 

odamlarning oyligini ming oshirmang, ular pora olishda davom 

etaveradilar. 

Birinchi omil – bu tushuncha torligi. Aynan mana shu omil 

koʻpincha “maʼnaviyat” boʻyogʻiga botirilib koʻrsatiladi. Lekin 

tushuncha torligi – bu maʼnaviy tubanlik yoki tarbiyasizlikdan emas, 

ilmsizlikdan kelib chiqadi. Odamlar pora olish yoki berish oqibatlarini 

koʻra bilmaydilar. Bitta oʻzbek oʻz shaxsiy muammosini hal qilish 

uchun pora berayotganda, bu ishi boshqa oʻzbeklar hayotiga hech 

qanday taʼsir qilmaydi deb oʻylaydi. Yoki aksincha – hamma pora oldi-

berdi qiladi deb bilgani uchun, bitta oʻzi halol turishidan hech bir naf 

koʻrmaydi. 

Bunday xatti-harakatga sabab masala yuzasidan keng fikrlay 

olmasligimizdir. Jamiyatda pora bilan ish bitishi odatga aylanishidan 

hech kim manfaatdor emas. Bundan hamma moddiy zarar koʻradi 

(hamma qatori pora berib, bu ishini arzimagan narsa deb bilganlar 

ham). 

Kichik poralarning jamiyatga solgan soyasini aniq koʻrish 

uchun, oddiy misolni olamiz: ishga kirishda pora berish. Bugun 

bogʻcha, maktab, poliklinika kabi muassasalarga ishga kirish uchun 

koʻp hollarda pora berish kerakligi hech kimni ajablantirmaydi (xuddi 

aslida shunday boʻlishi kerakday). Lekin pora bilan ishga kirishda shu 

muassasalardagi boʻsh ish oʻrnini eng yaxshi mutaxassis emas – porani 

tez yoki koʻp bergan odam egallaydi. Bu bolalarimizga yaxshi ilm-

tarbiya berishi mumkin boʻlgan mutaxassis yoki bizni va 

yaqinlarimizni yaxshi davolashi mumkin boʻlgan mutaxassis ishsiz 

qoldi degani. 

Endi shu mantiqni jamiyatda pora bilan ishga kirayotgan 

millionlab odamlarni hisobga olib kengaytiring: biz poraga oddiy va 

tor nazar bilan qarab, oʻzimiz va yaqinlarimiz yashayotgan jamiyatda 

chala mutaxassislar bizga xizmat koʻrsatishiga sabab boʻlyapmiz. 

Ishimiz tushib boradigan davlat tashkilotlarida bizga past sifatli xizmat 

koʻrsatilishi, avtomobillarimizni tez eskirtayotgan koʻchalarimiz 

qarovsizligi, tarbiyachi – tarbiyalamayotgani, oʻqituvchi – 

oʻqitmayotgani, shifokor – davolamayotgani, quruvchi – qurishni 

bilmayotgani kabi ming-minglab kamchiliklardan shikoyat qilishdan 

oldin, balki, oʻzimizning “arzimagan” poralarimiz mana shunday 

oqibatlarga olib kelayotganini ham oʻylab koʻrishimiz kerakdir?.. 

Ikkinchi omil – bu qonunlarimiz kuchsizligi. Bunda 

qonunlarimiz chalaligini nazarda tutmayapman. Korrupsiyaga qarshi 

kurash masalasi siyosiy nutqlarga yetib borganda, koʻpincha islohotlar 

oʻtkazish, yangi qonunlar qabul qilish takliflari bilan chiqiladi. Ammo 

muammo poraxoʻrlikning ildizini qurituvchi qonunlarning yoʻqligi 

yoki chalaligi emas – ular bor va but-butun. Muammo – ana shu 

qonunlar amalda qoʻllanilmasligida. 

Bunda bizga davlat va xususan huquqni himoya qiluvchi 

organlarni qoralash va aybdor qilish juda yoqadi. Ana oʻshalar 

amaldagi qonunlarni ishlatmayotgani, pora olayotgan amaldorlarni 

jazolamayotganini – kezi kelsa, ularning oʻzi pora olayotganini aytib 

noligimiz keladi. Lekin zum oʻtmay oʻzimiz yoʻl harakati qoidasini 

buzib, qoʻlga tushsak – jarimani pora bilan yoʻq qilishga urinamiz. 

Yaʼni, poraga qarshi kurashish uchun joriy qilingan qonunlar 

boshqalarga tatbiq qilinishi kerag-u, bizni chetlab oʻtib ketaverishi 

kerak. 

Qonun va adolatga boʻlgan mana shunday ikkiyuzlamachi 

munosabat sabab ham jamiyatimizda qonun kuchi yoʻq. 

Manfaatlarimizni qonun himoya qilmaganda, qonun va adolat 

yoʻqligidan noliganimiz bilan, amalda oʻzimiz qonunni hurmat qilishni 

bilmasak, qonun hammaga teng ekanini qabul qilib yashashni 

oʻrganmasak – adolat ham boʻlmaydi, qonun kuchi ham. 

Qonun kuchsizligi pora oldi-berdisini osonlashtiradi. Chunki 

pora olayotgan ham, berayotgan ham qonundan qoʻrqmaydi. Ha nima 

– pora bilan qoʻlga tushsa, qonun unga qattiq turmaydi, chunki qonun 

kuchsiz jamiyatda qonunni ham pora bilan yengish mumkin. 

Poraxoʻrlikka qoʻl urayotganlar qonundan qoʻrqishi lozim – buning 

uchun qonunlarimizga kuch berishimiz kerak. Har qadamda oʻzimiz 

oyoqosti qiladigan qonunda kuch nima qilsin?.. 

Uchinchi omil – bu ijtimoiy befarqlik. Bu haqida avvalgi kitobda 

ham aytib oʻtilgan. Bu omilni tarbiyaviy koʻrsatuvlarda “oʻzim boʻlay 

deyish” deb atashadi. Odam korrupsiya oqibatlarini anglab turib ham, 

bu muammoga befarq boʻlishi va xotirjam pora olishi mumkin. Bunday 

holatlar kam uchraydi – lekin bunday jinoyatlarda katta miqdorda pul 

ishtirok etadi. Shu sabab ham, ulardan kelgan zarar salmoqli. 

Shahar yoki viloyat hokimlari, prokuror yoki boshqa 

amaldorlar katta poralar olgani haqida eshitsak, “Ular shuncha pulni 

nima qilar ekin?“ deb hayron boʻlamiz. Bu mantiqsiz savol. Chunki 

daromad va odam ehtiyojlari juda nisbiy tushunchalar. 

Siz hozir oyiga 5 million daromad qilyapsiz deylik. Sizga kimdir 

qaysidir ishini bitirish uchun 1 million pora taklif qilsa, ortiqcha 1 

millionni nima qilishingizni oʻylab, boshingiz qotadimi? Koʻpchiligimiz 

ana shu porani olamiz – chunki buning natijasida jabr koʻradigan 4-5 

odamga nisbatan befarqmiz (biz ularni tanimasligimiz ham mumkin). 

Yuz ming dollarlab pora olayotgan amaldor ham bu ishidan jabr 

koʻradigan 4-5 ming odamga nisbatan befarq. 

Foydaliroq savol quyidagicha: siz ana shunday amalga ega 

boʻlsangiz, koʻpchilikka nisbatan befarq boʻlib, katta pora 

olmasligingizga ishonchingiz komilmi? 

Ijtimoiy befarqlik hammamizda bor. Hammamiz ham oʻz 

manfaatlarimizni birinchi oʻringa qoʻyishga odatlanganmiz. Mana shu 

yerda “maʼnaviyatchilar” chaynayveradigan tarbiyaning oʻrni bor. 

Bizni koʻpchilikka befarq qilib tarbiya qilishadi. Bugun oʻzbek otasi 

bolasiga “aka-ukang, opa-singillaring bilan oqibatli boʻl” deb nasihat 

qiladi. Lekin kamdan-kam ota farzandini “hamma bilan oqibatli boʻl, 

hammani odam sifatida qadrla” deb tarbiya beradi. Bir-birimizga 

befarqlik botqogʻiga borgan sari botib borayotganimiz sabablaridan 

biri ana shunda. 

Yuqorida muhokama qilingan uch omil alohida yuzaga 

kelmaydi, balki bir-birini kuchaytiradi. Tor tushuncha qonunni 

bilmaslik, bilsa ham uni hurmat qilmaslikka sabab boʻladi va 

hammamizning manfaatlarimizni himoya qilish uchun joriy qilingan 

qonunlar kuchini kesadi. Kuchsiz qonunlar esa ijtimoiy befarq 

odamlarga koʻpchilik manfaatini toptab, katta poralar olishga imkon 

beradi. Ijtimoiy befarq ota-ona ijtimoiy befarq farzandlarni tarbiya 

qiladi. 

Va aksincha, ijtimoiy befarq odamlarning jazodan qutulib 

qolishi odamlardagi qonunga boʻlgan ishonchni soʻndiradi va adolat 

kuchini kesadi. Qonun kuchsiz jamiyatda esa poraxoʻrlik sabab 

tushunchasi tor va ilmsiz avlod yetishib chiqadi. 

Muammoni hal qilish uchun (rostdan hal qilish uchun) shu uch 

omilni birdaniga oʻqqa olish, masalaga keng va halol yondashish kerak. 

Jamiyatdagi muammolarga oʻz shaxsiy manfaatimiz nuqtai nazaridan 

qarab, keng fikrlashni oʻrgana olmaymiz. Qonunlarni hurmat qilishni 

milliy madaniyatga aylantirmasdan, odil jamiyat qura olmaymiz. 

Butun jamiyat haqida qaygʻurishni tarbiya va taʼlim metodikalarimizga 

singdirmaguncha, yovvoyi jamiyatda yashayveramiz. 

IKKI YORTI – BIR BUTUN 
 

 

Oliygohlarda yangi talabalar guruhi bilan darsni boshlashda 

men bir fikrni aytishni odat qilganman: mashgʻulotlar davomida men 

qizlarga nisbatan tarafkashlik qilib, ularga koʻproq bilim berishga 

urinaman. Bu gapdan baʼzi yigitlarning gʻashi keladi va bunday qilish 

adolatdan emasligini aytadi. 

Men bunga javoban qizlar uchun oliygohni bitirgandan keyin 

chet elga ketish qiyinroq ekanini eslataman – qiz bola uchun bilim yoki 

pul topish uchun vatanni tark etish oson emas (yigitlar oʻzlarining yoki 

ota-onalarining orzu-havaslarini koʻzlab, chetga oʻqishga yoki 

ishlashga ketishi ancha oson). Qizlarning shu jamiyatda qolib, shu 

jamiyatga naf keltirishi ehtimoli kattaroq. Demak, milliy iqtisodni 

rivojlantirish nuqtai nazaridan ularga yon bosish va yaxshiroq bilim 

berish maqsadga muvofiqroq. 

Yosh miyalarda tanqidiy fikrlashni jadal ishga tushiradigan 

mana shunday noodatiy fikrni oʻrtaga tashlash bilan men guruhda jonli 

muloqot va jiddiy iqtisodiy muammolar haqida muhokamaga muhit 

yaratishga intilaman. Bu usul hamma holatda ham kutilgan natijani 

bermaydi: lekin asosiy maqsad talabalarni fikrlashga undash, ularda 

inson kapitali jamiyat uchun qanchalik ahamiyatga egaligi haqida 

bahslar olib borishga qiziqish uygʻotish. Dars paytida aytilgan fikrga 

jiddiy munosabat bildirmagan taqdirda ham, talabalar darsdan 

tashqari payt buni eslab, tahlil qilishga urinadilar. 

Albatta, men bu gapni yarim hazir ohangda aytaman. Lekin 

buning ortida aslida jamiyatimizni iqtisodiy farovonlikka erishishdan 

tiyib turgan yana bir illat yotadi: bu nuqsonni batafsil muhokama 

qilmasdan turib, alohida shaxsning milliy iqtisoddagi oʻrnini tushunish 

qiyin. Bu illat, albatta, jamiyatimizning yarmini tashkil qilgan xotin-

qizlarni inson va iqtisodiy resurs sifatida qadrini toʻliq anglab 

yetmaslikdir. 

Inson jamiyati mavjud ekan, unda ijtimoiy mehnat taqsimoti 

ham boʻladi. Jamiyatning bir qismi maʼlum vazifalarga, boshqa qismi – 

boshqa vazifalarga javobgar boʻladi. Tarixan erkaklar va ayollar turli 

vazifalarga javobgar boʻlishi ham ana shunday ijtimoiy mehnat 

taqsimotiga ega. 

Avvalgi kitoblarda muhokama qilingandek, erkaklar qadimdan 

uydan tashqarida oilani boqish uchun resurslar topish bilan 

shugʻullangan. Ayollar esa asosan ana shu resurslarni toʻgʻri va 

samarali sarflab, oila iqtisodini yuritganlar. 

Albatta, zamonaviy ayollarning hammasi ham bunday umumiy 

qolipga tushmaydilar: ilm-fan yoki biznesda katta yutuqlarga erishib, 

erkaklardan kam boʻlmagan ayollar juda koʻp va bu juda quvonarli hol. 

Sogʻlom jamiyatda har kimga oʻz salohiyatini toʻliq yuzaga chiqarish 

uchun zarur imkoniyatlar beriladi. 

Ammo feminizmda keskinlikka borgan odamlarga “ayollar oila 

iqtisodini yuritishga ixtisoslashgan” degan gapni aytsangiz, ular 

darrov hujumga oʻtadilar. Bunday reaksiyaga sabab shuki, ular 

ayolning uyda qilgan mehnati erkaklarning koʻchada qilgan 

mehnatidan pastroq deb biladilar. Shuning oʻzi ham feminizmning asl 

tamoyillarini toʻliq anglamagan shaxslar ongida chalkashlik keltirib 

chiqaradi. 

Ayol uyda qolib bajaradigan vazifalarining jamiyat va iqtisod 

uchun qadri va ahamiyati erkaklarning koʻchada pul topib, oila boqish 

uchun qilgan mehnati qadridan yuqori boʻlsa yuqoriki, past emas. 

Ayolning bu mehnati iqtisodga katta hissa qoʻshadi: u ishlabchiqarish 

jarayonida qatnashayotgan erkakning (inson resursining) ishga 

yaroqlilik darajasi yuqori boʻlishini taʼminlaydi. Bundan tashqari, ayol 

inson resurslarining yangi avlodini yetishtiradi – farzand tarbiyalaydi. 

Farzand tarbiyasining oʻzi katta jismoniy va aqliy kuch talab 

qiladigan mehnat. Bu mehnat mashaqqati ishchining ogʻir mehnatidan 

yoki olimning murakkab ilmiy faoliyatidan qolishmaydi. Jamiyatning 

samarali aʼzosi boʻla oladigan jismonan va ruhan sogʻlom shaxsni katta 

qilish – keng qamrovli bilimlarni talab qiladi. Yosh bolaning shaxsiyati 

shakllanishiga ona kuchli taʼsir oʻtkazadi: onaning mehnati shaxsning 

kelajagini koʻp jihatdan hal qiladi. 

Albatta, bu bilan har bir ayol turmush qurib, uyda qolib, 

farzand tarbiyasi bilan shugʻullanishi kerak demoqchi emasman. Ayol 

– alohida mustaqil shaxs sifatida – unga baxtli boʻlishga imkon 

beradigan istagan hayot yoʻlini tanlashga haqli. 

Ayollar va erkaklarni huquq va erkinlikda bir-biriga solishtirib, 

siyosiy daʼvolar qiladigan baʼzi odamlar ikki jinsni har jihatdan bir-

biriga tenglashtirishga urinadilar. Ammo ikki jins hech qachon bir xil 

boʻla olmaydi – ularning huquq va erkinliklari teng boʻlishi kerak, bu 

shubhasiz. Lekin ikkisi turli qobiliyatlarga ega (biri boshqasidan ustun 

qobiliyatlar emas – qadri bir xil boʻlgan, birdek muhim boʻlgan 

qobiliyatlar). 

Masalan, erkaklar (asosan) alohida bir vazifaga chuqur 

ixtisoslasha oladigan mavjudotlar. Erkaklar oʻzlari tanlagan ilm-fan 

yoki ishlabchiqarish sohasida chuqur bilimlarga erisha oladilar. Ular 

ana shu sohaning ustasi boʻladilar – lekin ularning bilim va 

tushunchalari ana shu sohadan tashqariga chiqishi qiyin boʻladi. 

Ayollar, aksincha, keng qamrovli bilimlarga ega boʻlishni yaxshi 

uddalaydilar. Ayollardagi har qanday masalaga turli yondashuv bilan 

nazar tashlay olish qobiliyati ilm-fan yoki boshqaruv muhitida juda 

qoʻl kelishi mumkin. Shu bois, jamiyat ayollarga oʻz ilmiy yoki 

ishbilarmonlik salohiyatini toʻliq ochishga imkon berishdan faqat va 

faqat yutadi. 

Albatta, barcha erkaklar va barcha ayollar yuqorida 

taʼriflangan qoliplarga tushmaydilar. Lekin bu yerda men 

yetkazmoqchi boʻlgan tushuncha shuki, ayol yoki erkakning inson 

sifatidagi qadrini u uyda qolib mehnat qilishi yoki koʻchaga chiqib 

ishlashi belgilamaydi. Bu ikki xil mehnatning jamiyat uchun ahamiyati 

bir xil: har ikkisi ham jamiyat yashab qolishi va rivojlanishi uchun 

zarur. 

Afsuski, jamiyatimizda ayollarni inson sifatida qadrlash 

kerakligini tushunib yetmagan odamlar talaygina. Buni bilish uchun 

baʼzi oilalarda qizlar yoki kelinlarga qilinayotgan muomalani kuzatish 

kifoya. Hayotda duch kelgan qiyinchiliklar yoki oʻz shaxsiy xatolarining 

alamini ayoliga qoʻl koʻtarishdan oladigan erkaklarni-ku gapirmasa 

ham boʻladi: ular butun shaxs boʻlishdan yiroq odamlar. 

Qiz farzandlarning taʼlim olishiga oʻgʻil farzanddan kamroq 

eʼtibor berish – xotin-qizlarni inson kapitali sifatida qadrlamaslikka 

yana bir misol. Keyingi hayotida amaldor yoki olim boʻlib ketmagan 

taqdirda ham, qiz bola oliy maʼlumotli boʻlishi kerak: uning farzandlari 

tarbiyasi bunga bogʻliqligining oʻzi ham buning uchun yetarli asos. 

Buni tushunib yetgan ota-onalar qancha koʻpaysa, jamiyat shuncha 

ravnaq topadi. 

Umuman, koʻpchiligimizda turib-turib yuzaga chiqib turadigan 

ayollarga past nazarda qarash, ularning aqliy qobiliyatlariga shubha 

qilish, ularning oʻz mustaqil fikri va qarashlari yoʻqligiga ishonish kabi 

bemaza odatlardan qancha tez qutulsak – shuncha yaxshi. Bunday 

fikrlashimizga sabab bitta: ota-onamiz bizga shunday tarbiya bergan. 

Tarbiyadagi ana shu xatoni koʻtarib yurishda davom etib, uni 

farzandlarimizga ham beramizmi-yoʻqmi – yaxshilab oʻylab 

koʻrishimiz kerak. 

IQTISODIY MANTIQ 
 

 

Yuqorida muhokama qilingan barcha ijtimoiy muammolar 

(tengsizlik, korrupsiya va yovvoyi kapitalizm) asosida jamiyatimizda, 

afsuski, avj olgan iqtisodiy savodsizlik yotadi. Aynan fundamental 

iqtisodiy tushunchalarga ega emaslik yurtdoshlarimiz ana shu 

xatolarga yoʻl qoʻyishiga olib keladi. 

Har qanday masalaga iqtisod nuqtai nazaridan turib qaralsa, 

koʻp narsa darhol oydinlashadi, koʻp savolga mantiqiy javob topiladi. 

Bu boʻlimda biz oʻzimizda ana shu koʻnikmani – atrofimizda bor 

muammolarning tub mohiyatiga yetib borish uchun iqtisodiy mantiqni 

ishlatish odatini shakllantiramiz. 

Tasavvur qiling, siz kichik oroldagi qabila vakilisiz. Orolda bitta 

buloq, cheklangan dala maydoni, cheklangan oʻrmon bor. 

Qabiladoshlar birga mehnat qilib (har kim qoʻlidan kelgan ish bilan 

band boʻlgan holda), oʻz hayotlari uchun zarur mahsulotlarni 

yaratadilar. Baʼzan kimda ortiqcha mahsulot boʻlsa – uni boshqalarda 

toʻplangan ortiqcha mahsulotga ayirboshlaydi. Qisqasi, hamma 

nisbatan bir xil hayot tarzini yuritadi. 

Qabila vakillari turli xil shaxslar boʻlib, ularning orasida 

jismonan kuchli odamlar ham bor. Ana shu kuchlilarning bir-ikkitasi 

kallasiga bir kun juda ajoyib fikr kelib qoladi: ular oʻzlariga kerak 

narsalarga ega boʻlish uchun mehnat qilishlari shart emas – nimani 

istasalar, kuch bilan boshqalardan tortib olishlari mumkin. Ortiqcha 

boylikka yoki hokimiyatga ega boʻlish ilinji ostida mana shunday 

oddiygina xudbinlik yotadi. 

Endi qabilaning bir-ikki vakili kuch ishlatib, oroldagi 

resurslarga ega boʻlib oldilar deylik. Bunda buloqdan suv ichish, dalada 

mol boqish yoki oʻrmonda oʻtin terish uchun har kim ularga biror narsa 

bilan haq toʻlashi kerak. Natijada, shu bir-ikki shaxs qoʻlida ortiqcha 

boylik yigʻila boshlaydi. 



 

 
50 

Iqtisodiy mantiq bizga alohida shaxslar qoʻlida ortiqcha boylik 

yigʻilishi uchun, ana shu moddiy boyliklar qayerdandir olinishi 

kerakligini aytadi (osmondan tushmaydi-ku axir u qoʻshimcha 

boyliklar). Yaʼni, kimdir astoydil boyishi uchun, boshqa odam yoki 

odamlar astoydil qashshoqlashishi kerak. Oroldagi mulkdorlar buloq 

suvi yoki dala va oʻrmondan foydalanish huquqini qolganlarga sotib, 

koʻpgina qoʻshimcha oziq-ovqat, charm va qabila vakillari mehnati 

natijasi boʻlgan boshqa mahsulotlarga ega boʻladilar. Bu qabilaning 

boshqa vakillari qishda oziq-ovqatsiz yoki issiq poʻstinsiz qoladilar 

degani. 

Agar bunday tengsizlik uzoq davom etsa yoki oʻta keskin tus 

olsa – borgan sari qashshoqlashib borayotgan qatlam oxiri qirilib 

ketish xavfiga duch keladi. Mana shu yerda boy va qashshoq sinflar 

oʻrtasida jiddiy nizo boshlanadi. Koʻpincha bunday nizolar u yoki bu 

sinfning qirgʻini bilan yakunlanadi. 

Mana shunday oddiy mantiq bilan iqtisod bizga daromadlar 

adolatsiz taqsimlanishi jamiyatni ichidan yemirib, uning inqiroziga 

sabab boʻlishini koʻrsatib beradi. Ammo iqtisodiy mantiq bizga ochib 

beradigan xulosalar bu bilan cheklanmaydi. 

Oroldagi hayotiy zarur mulkka ega chiqib olgan shaxslar 

qoʻlida toʻplangan ortiqcha boylik – bu isrof boʻlgan resurs. Ular 

qoʻllarida toʻplangan hamma oziq-ovqatni yeb yubora olmaydilar (bu 

jismonan imkonsiz). Ular hamma poʻstinlarni kiyib ham ulgurmaydilar 

(kiyim-kechak olaverib, javoni toʻlib ketganlar buni tushunsalar edi). 

Natijada, bu mahsulotlar ishlatilmasdan uvol boʻladi. Shundoq ham 

cheklangan resurslari bor orolda bunday isrofgarchilik oxiri inqirozga 

olib keladi. 

Bundan tashqari, mulkdorlarga haq toʻlashga majbur boʻlgan 

qabiladoshlar och va yalangʻoch qoladi. Bundan ularning sogʻligi 

yomonlashadi. Natijada, ular samarali mehnat qila olmaydilar – yaʼni, 

oroldagi mehnat samarasi tushadi. Bu esa butun qabilani yana 

iqtisodiy inqirozga yetaklaydi. 

Misolimizni yana ham kengaytiraylik. Oroldagi mulkka ega 

chiqmagan qabiladoshlar orasida ham jismonan baquvvat odamlar 

boʻlishi mumkin. Qashshoqlar sinfi oʻz safidan ana shunday odamlarni 

sardor qilib tanlashlari va ulardan oʻzlarini himoya qilishni soʻrashlari 

mumkin. 

Mulkdorlar sinfi qolganlarda ularga nisbatan adovat kuchayib 

borayotganini sezishlari tabiiy. Ular jarayonga vaqtida aralashmasa – 

bu ularning halokati bilan yakunlanishini ular yaxshi tushunadilar. 

Ular ehtimoldagi qoʻzgʻolon yetakchilarini aniqlaydilar va oʻz 

boyliklaridan ozgina sarflab ana shu yetakchilarni “sotib” oladilar. 

Oʻyinga korrupsiya ham qoʻshiladi. 

Natijada, qashshoqlar ularni birlashtirib, ularga sardorlik 

qilishi mumkin boʻlgan odamlardan mahrum boʻladi. Bu ularning 

adolatsizlikka qarshi kurashini qiyinlashtiradi. Boylar ularni yana 

ekspluatatsiya qilishda davom etadilar va avval taʼriflangan 

muammolar ildiz otib, oʻsishda davom etadi. 

Korrupsiyaning eng katta iqtisodiy zarari ham ana shunda: u 

jamiyatning tabiiy rivojlanib borishi uchun zarur boʻlgan 

oʻzgarishlarni toʻxtatadi, taraqqiyotni sekinlashtiradi. Shu bois ham 

korrupsiya avj olgan jamiyatlarda jiddiy ijtimoiy islohotlar qilish juda 

qiyin. Dunyodagi korrupsiyaga eng chuqur botgan jamiyatlar – eng 

qoloq jamiyatlardir. 

Biz yuqorida tasavvur qilgan orolda yuz bergan jarayonlarni 

kuzatib chiqargan xulosalarimizni har qanday alohida mamlakat yoki 

butun dunyo miqyosida qoʻllash mumkin. Sayyoramiz – bizning koinot 

boʻshligʻidagi orolimiz. Undagi resurslar cheklangan. Unda ham 

mehnat qilib, qoʻshimcha qiymat yaratadiganlar – va boshqalar 

yaratgan qiymatga kuch ishlatib ega chiqadiganlar bor. Unda ham 

boylik va hokimiyatga ruju qoʻyganlar shunchaki xudbin odamlar. 

Unda ham ezilgan sinf vakillari yetakchilari poralar bilan sotib olinadi. 

Inson ehtiyojidan ortiqcha mulkka ega boʻlishi – bu notabiiy va 

iqtisodiy zararli holat. Koʻplab xonadonga yoki bir nechta avtomobilga 

ega boʻlishni qanday ehtiyoj bilan oqlash mumkin? Boylarimizning 

chet eldagi hisob raqamlarida saqlanayotgan millionlab dollar pullari 

qaysi qora kunni hisobga olib, bir chetga tashlab qoʻyilgan? 

Jamiyatimizdagi iqtisodiy savodsizlik omma (ayniqsa, 

hayotdan koʻp narsa kutayotgan yoshlar) ongida juda bir mantiqsiz 

tushuncha mahkam oʻrnab qolishiga olib kelmoqda: har kim boy 

boʻlishi mumkin. Yaʼni, har kim astoydil mehnat qilsa, kallasini ishlatsa 

– bir kun badavlat boʻlib ketadi. Bugun yoshlar (eng achinarlisi, hatto 

baʼzi katta yoshdagilar) orasida tez boy boʻlishning yettita, oʻnta va 

yana allaqancha “sirlarini” oʻrgatadigan kitoblar ommalashishi ham 

shu kasallikning belgisi. 

Iqtisodiy mantiqni ozgina ishlatsak, bu – bir ertak ekanini 

yaqqol anglaymiz. Hech kim faqat oʻz mehnati va isteʼdodi bilan boy 

boʻla olmaydi. Oʻzingiz oʻylab koʻring – moddiy resurslar cheklangan 

dunyoda bir odamda moddiy boylik koʻproq boʻlishi uchun, u 

boshqalarda kamayishi kerak. Kallasini ishlatgan boy boʻlishi 

mumkinligi – rost gap. Faqat bunda odam oʻzini-oʻzi aldamasligi kerak: 

siz kallangizni boshqa odamlardan moddiy boyliklarni tortib olish 

uchun ishlatsangizgina, boy boʻlasiz. 

Bugungi “har kim oʻzi uchun” muhitida unib chiqayotgan avlod 

ilohiylashtiradigan daholar ham oʻz mehnati va aqliy salohiyati bilan 

boy boʻlmagan. Geyts, Mask yoki Bezos azbaroyi dono boʻlganidan 

dunyodagi eng boy odamlar qatoriga kirmaydi. Ularning moddiy 

imperiyasini imperiya darajasiga koʻtargan tovar va xizmatlar ustida 

ming-minglab kallalar mehnat qilgan. Ana shu ming-minglab 

mehnatkashlar yaratgan qoʻshimcha qiymat hisobiga topilgan 

daromadlardan imkon qadar kam soliq toʻlash (yaʼni, ularga shunday 

imperiya yaratish uchun sharoit yaratib bergan jamiyatning ulushini 

ham haqqoniy toʻlamaslik) evaziga orttirilgan u boylik. Buni koʻra 

bilish uchun oddiy arifmetikani bilish yetarli. 

Keling, gap quruq boʻlmasligi uchun, oddiy misol olaylik. 

Aytaylik, sizning kichik fabrikangiz bor. U yerda futbolka ishlab 

chiqarasiz. Har bir futbolka uchun ketadigan xom ashyo sizga 10 ming 

soʻmga tushadi. Har bir futbolka uchun alohida tikuvchingiz 20 ming 

soʻmlik mehnat sarflaydi. Bundan tashqari, har bir futbolka qiymatiga 

ishlab chiqarishning 10 ming soʻmlik boshqa xarajatlari ham qoʻshiladi 

(elektr sarfi, asbob-uskunalar eskirishi, fabrikani ochish uchun olingan 

kreditni yopish uchun xarajatlar va hokazo). 

Natijada, mahsulotingiz yakuniy qiymati 40 ming soʻmga teng. 

Siz uni bozorda imkonini qila olsangiz 45 yoki 50 mingdan sotar 

edingiz – lekin kredit olib, futbolka chiqaradigan fabrika ochish 

nisbatan oson va koʻpchilik shunday qilgan ham. Raqobat sizga 

futbolkani 45-50 ming soʻmdan sotishga imkon bermaydi. Futbolkani 

40 mingdan sotishga majbursiz. 

Mana, futbolkani sotib, bozordan qaytib keldingiz. Endi 

daromadni taqsimlash kerak. 10 ming soʻmni qoʻshimcha xarajatlarga 

sarflaysiz – chunki siz halol tadbirkorsiz, elektrdan oʻgʻrincha 

foydalanmaysiz, qarzlarni vaqtida qaytarasiz (bunday qilmasangiz, 

bank turli yuridik vositalarni ishga solib, sizdan uni undirib olishga 

qodir). Sizga xom ashyo berganlarga 10 ming soʻm toʻlaysiz – yana 

oʻsha gap: siz halol tadbirkorsiz, hamkorlarni aldash odatingiz yoʻq (bir 

marta toʻlovni kechiktirsangiz – ular qaytib siz bilan tijorat qilmay 

qoʻyadi va raqiblaringizga xom ashyo sotadi). 

Eng qizigʻi mana shu yerda boshlanadi: qolgan 20 ming soʻmni 

nima qilasiz? Uni toʻligʻicha ishchiga bersangiz – oʻzingizga hech 

qanday foyda qolmaydi. Yaʼni, siz biznes qilib, boylik orttirishingiz 

uchun, ishchingiz 20 minglik mehnati evaziga 15 ming (juda 

uddaburon biznesmen boʻlsangiz – 10 ming) maosh olishi kerak. Yoki 

davlatning elektrini oʻgʻirlash kerak. Yoki hamkorlarni pulga tushirish 

kerak. Yoki shularni hammasini tengdaniga qilish kerak. 

Mayli, tasavvur qilaylik, siz monopoliyasiz – bozorda sizga 

qarshi raqobat yoʻq (futbolka ishlab chiqarishda buni tasavvur qilish 

qiyin – lekin misol mantigʻini tushunish uchun shunday qilsa 

boʻlaveradi). Endi siz har bir futbolkani 50 mingdan sotishingiz 

mumkin. Bunda elektrni oʻgʻirlamasangiz, yoki hamkorlarni 

aldamasangiz, yoki ishchingiz haqini yemasangiz ham, sizga 10 ming 

qoʻshimcha foyda qoladi. Ammo u foyda qaydan keldi? Toʻppa-toʻgʻri – 

isteʼmolchi choʻntagidan. Endi siz isteʼmolchiga asl qiymati 40 ming 

soʻm boʻlgan futbolkani 50 ming soʻmga sotyapsiz. Isteʼmolchi boshqa 

chorasi boʻlmaganidan ana shu narxga koʻnyapti. Milliy 

avtosanoatning sifati havas qiladigan darajada boʻlmagan 

mahsulotlarini sunʼiy oshirilgan narxda sotib olgan har kim bu nima 

ekanini juda yaxshi biladi. 

Masalani har qanday usulda aylantirib, halol boylik orttirish 

mumkinligini isbotlashga qancha urinmang – oddiygina iqtisodiy 

mantiq (oddiygina matematika) dalillaringizni sindiraveradi. Mavjud 

moddiy boyliklar bir odamda toʻplanishi uchun, boshqalar undan 

mahrum boʻlishi kerak. Yangi moddiy boylikni esa faqat va faqat 

mehnat yaratadi. Mehnat haqida biz keyingi boblarda hali alohida 

suhbatlashamiz. 

ISTEʼMOL 
 

 

Iqtisodda optimal isteʼmol tushunchasi bor. Umuman, 

iqtisodchilar – optimallikni suyadigan, isrofgarchilikni qoralaydigan 

odam boʻladi. 

Optimal isteʼmol – insonning cheklangan daromadini unga 

zarur ehtiyojlar oʻrtasida ratsional taqsimlash degani. Ratsionallik 

nima ekanini biz avval koʻrib chiqdik. Oʻsha muhokamada biz ratsional 

tanlovga charm kurtka va jun palto misolida namuna ham keltirdik. 

Bu safar boshqa misol olaylik. Misolimiz oʻta soddalashtirilgan 

boʻlsa ham, biz muhokama qilmoqchi boʻlgan masalani tushunish 

uchun yetarli. 

Bir shaxs bir oyda 2 million soʻm daromad qildi deylik. Uning 

faqat ikki xil – “oziq-ovqat” va “boshqa zaruratlar” degan ehtiyojlari 

bor deb faraz qilamiz. U ana shu 2 million soʻm daromadining qancha 

qismini oziq-ovqatga, qanchasini boshqa zaruratlarga sarflaydi? 

Bu savolga javob berish uchun, bizga qoʻshimcha maʼlumot 

kerak. Jumladan, oziq-ovqat va boshqa zaruratlar narxlarini bilishimiz 

kerak. Aytaylik, bir kilo oziq-ovqat 100 ming soʻm turadi. Shunda, 2 

million daromadi bor odam 10 kilo oziq-ovqat olsa, boshqa 

zaruratlariga 1 million soʻm pul ortadi degani. Yoki 15 kilo oziq-ovqat 

olingandan keyin, boshqa ehtiyojlarga 500 ming soʻm qoladi. Va 

hokazo. 

Bir odam bir oyda oʻrtacha 5 kilo oziq-ovqat mahsulotlari 

isteʼmol qiladi deylik. Bundan ortiq yesa – semirishni va sogʻligiga 

zarar yetkazishni boshlaydi. Undan kam yesa ham, ozib, immuniteti 

zaiflasha boshlaydi. Demak, ana shu 5 kilo odam uchun optimal oziq-

ovqat isteʼmoli. Bu optimal isteʼmolning xarajati 500 ming soʻm. Yaʼni, 

shaxs oʻz daromadini ikki xil ehtiyoji oʻrtasida 500 ming va 1,5 million 

qilib taqsimlashi kerak. 

Mana shu yerda eng qiziq oʻyin boshlandi. Odamga mahsulot 

narxi va uning sifati haqida toʻliq va haqqoniy maʼlumot berilsa – u 

yuqoridagi kabi optimal qarorga kelib toʻxtaydi. Lekin odamning 

isteʼmol qaroriga aralashadiganlar omillar koʻp. Biz oldingi kitoblarda 

ham bu muammoga oz-moz teginib oʻtganmiz (modaga ergashib, xarid 

qilish misolini eslang). 

Odamga optimal isteʼmol nuqtasiga kelishga xalal beradigan 

omillar safi moda bilan cheklanmagan. Ijtimoiy bosim (“boshqalardan 

kam boʻlamanmi?”), shaxsiy va tashqi muhimlik (“qudalar koʻrsa, nima 

deydi?”), qoʻrquvlar (“katta-katta yemasang, kasal boʻlasan”) shunday 

omillarga baʼzi misollar xolos. Ammo ularning orasida eng tubani va 

surbeti – bu, albatta, reklama. 

Reklamaning yakka-yu yagona maqsadi – odamni optimal 

isteʼmoldan chalgʻitish. Bu sohaning har qanday xatti-harakati 

odamlarga mahsulot yoki xizmat haqida chala yoki notoʻgʻri maʼlumot 

berish, uning qadrini asossiz oshirib koʻrsatish, uning kamchiligini 

yashirish, odamlarda shu mahsulot yoki xizmatni xarid qilishga sunʼiy 

xohish uygʻotishga qaratilgan. 

Reklamaga ergashib olingan mol hech qachon oʻz narxiga mos 

boʻlmaydi. Buni tushunish uchun ozgina hisob-kitob qilish kifoya. 

Aytaylik, reklama sizga 200 grammlik sariyogʻni tavsiya 

qilyapti. Shu sariyogʻni ishlab chiqarish va qadoqlash uchun 3 ming 

soʻmlik xom ashyo (sut va qadoq qutisi) va 500 soʻmlik mehnat ketgan 

deylik. Demak, ana shu sariyogʻning asl qiymati 3 500 soʻm. Lekin 

reklamada koʻrganingiz uchun uni doʻkondan izlasangiz – narxi 5 000 

soʻm boʻlib chiqadi. Mahsulot qiymati ustiga qoʻyilgan 1 500 soʻmdan 1 

000 soʻmi ishlab chiqaruvchi va mahsulotni olib sotayotgan doʻkon 

foydasiga qoladi desak ham – yana 500 soʻm ortqicha qoladi. Ana shu 

500 soʻm – mahsulotni sizga reklama qilish uchun sarflangan pul. 

Televizor koʻrishdan maroqlanishga imkon bermay, koʻnglingizni 

ozdirib, sizni asab kasaliga mubtalo qiladigan reklamaning haqini ham 

aslida siz toʻlaysiz5. 

Reklamaga ergashib emas – tanish-bilishlaringiz sinovidan 

oʻtgan yoki oʻzingiz avval sinab koʻrib, yoqtirgan tovarlarnigina sotib 

olish bilan optimal isteʼmolga erishishingiz osonroq. Odamlarga 

mazasi yoqqan sariyogʻ, mijozlarini mamnun qilgan til markazi, yillar 

davomida ichib kelinayotgan choy navi reklamaga muhtoj emas. Pulni 

siz toʻlayapsizmi – ishlab chiqaruvchi sizni oʻziga reklamasiz bogʻlab 

oladigan sifatli mahsulot chiqarib sotsin. Bu qoʻlidan kelmasa, ommani 

quruq reklama bilan aldamay, boshqa – foydaliroq ish bilan 

shugʻullansin. 

Oziq-ovqat mahsulotlari reklamasi juda borsa choʻntakka 

zarar qiladi. Ammo shunday tur tovarlar borki, ularning isteʼmoli 

umuman reklamadan nari boʻlishi kerak. Masalan, dori-darmon 

mahsulotlarini televizorda “mazasi qochgan” artist maqtagani uchun 

emas – malakali shifokor tavsiyasi bilan isteʼmol qilish kerak (shunda 

ham sizga u yoki bu dorini tavsiya qilayotgan shifokor dori ishlab 

chiqaruvchidan “ulush” olmayotgan boʻlsa). Bunda reklamaga 

ergashish kasalliklar vaqtida va toʻgʻri davolanmasligiga yoki, keskin 

hollarda, odam organizmi zaharlanishiga olib keladi6. 

Bolalarga qaratilgan reklama – odamlarni bir nimaga 

undashning eng tuban usuli. Kattalar bola koʻngliga qarshi chiqa 

olmasligini bilib, ishlab chiqaruvchilar oilaning ana shu eng kichik 

vakillarini moʻljalga oladilar. Reklama miyasiga yaxshilab joylashgan 

bola doʻkonda ana shu molni koʻrsa, olaman deydi – koʻp hollarda turli 

xarxasha usullari bilan aytganini qildiradi ham. 

Reklama va uning maqsadi haqida bolalarimizga toʻgʻri 

tushuncha berish ham tarbiyaning bir qismi boʻlishi kerak. Bundan 

buyon reklama sohasi koʻzimizni koʻr qilishga urinar ekan – bunga 

 
 

5 https://doi.org/10.2307/1251108 (ingliz tilida) 
6 Bunga eng achinarli misol yosh bolalarning dori vositasidan zaharlanish 
holati boʻldi: https://www.gazeta.uz/oz/2023/01/24/syrup/  

https://doi.org/10.2307/1251108
https://www.gazeta.uz/oz/2023/01/24/syrup/

qarshi farzandlarimizda immunitet hosil qilib borishimiz ularning 

kelajakdagi iqtisodiy farovonliklarini taʼminlashga yordam beradi. 

Ommani reklama orqali aldagan yoki boshqa usulda 

odamlarga zarar keltirayotgan ishlab chiqaruvchini jazolashni bilish 

ham kerak. Buning uchun hammamizdan bir oz sergaklik va birdamlik 

talab etiladi. 

Masalan, hozirda bizdagi avtosanoat monopoliyasidan nolish 

udum boʻlgan. Avtomobil ishlab chiqaruvchining tovari sifati koʻp 

hollarda chindan ham narxiga mos emas. Xoʻsh, nega odamlar 

ommaviy boykot eʼlon qilib, shu mahsulotlarni olmay qoʻymaydi? 

Buning uchun shunchaki ahd kerak. Mana shunday usulda ishlab 

chiqaruvchilarni nazoratda saqlash koʻnikmasi bir kun kelib asta-sekin 

shakllanadi deb kutyapmiz... 

“Eh-e, mashina olmay, boykot haqida qaydan gapiryapsiz?” – 

deydi baʼzilar, — “Mashinam boʻlmasa, ishga qanday boraman? 

Allakimlarga oʻxshab, avtobusda yuramanmi? Bu obroʻ va nufuzimga 

mos kelmaydi...” Albatta, obroʻ va nufuzni qurbon qilib, “past” ketib, 

avtosanoatni jazolashdan koʻra, monopoliyaga chidaganimiz yaxshi. 

“Zato”, zoʻr boʻlishdan toʻxtamaymiz... 

Umuman, bozor iqtisodiyotida isteʼmol mahsulotlarining 

sifatini nazorat qilish faqat va faqat isteʼmolchilarning oʻz zimmasida. 

Bir nechta yosh bolaning oʻlimi sababli omma eʼtiboriga tushgan dori 

fojiasidan keyin, buni koʻpchilik anglab yetdi nazarimda...  

Siz sotib olayotgan tovar sifatini surishtirish birinchi navbatda 

sizga kerak. Tadbirkor tovarini qancha arzonga ishlab chiqarsa (yaʼni, 

sifatni qancha tushirsa) va qancha qimmatga sotsa – unga shuncha 

yaxshi. Kapitalizmda ishlar shunday yuritiladi. 

Davlatning ham sifat nazoratiga javobgar organlari bor – lekin 

ular aholidan tushgan shikoyat asosida ish koʻradi. Bundan tashqari, u 

yerda ham korrupsiya bor. Shularni bilgan holda, masʼuliyatsiz 

tadbirkorlarni jazolashning eng samarali yoʻli – ularning mahsulot yoki 

xizmatlarini sotib olmay qoʻyish... 

Sizning daromadingiz – agar u halol boʻlsa – mehnatingiz 

evaziga topilgan. U uchun oʻz umringiz va kuchingiz bilan haq 

toʻlagansiz. Demak, uni imkon qadar foyda bilan sarflash kerak. Ogʻir 

mehnat bilan topgan daromadini oʻziga keraksiz narsalarga isrof 

qilgan odamning quldan farqi yoʻq: u sifatsiz va befoyda molni unga 

sotgan uddaburonning quli. Uni bu qullikdan faqat sergaklik xalos 

qiladi. 

Bu tushunchalarni atrofingizdagilarga ham yetkazing. Oʻzingiz 

bilgan usulda. Shu paytgacha men sizga boshini qumga suqib 

yashayotganlarga tegmaslikni maslahat berganman. Endi shuni aksini 

qilishni iltimos qilmoqchiman. Bunday masalalarda ahmoqlarning 

ahmoqligini kechirib boʻlmaydi. Bunday masalalarda xalqning bir 

qismi irratsional xatti-harakatini toʻxtatmasa – har qanday urinish 

samarasiz boʻladi.  Butun jamiyat bir boʻlib, iqtisodiy tushunchamizni 

oshirmasak – oʻz foydamizga xizmat qiladigan ratsional tanlovlar 

qilishni oʻrganmasak, topganimiz baraka keltirmay – hayotimiz 

yaxshilanmay turaveradi. 

MEHNAT 
 

 

Mehnat qilish – bizning eng asosiy ehtiyojlarimizdan biri. Har 

bir inson oʻzini shaxs sifatida toʻliq namoyon qilishga intiladi. Mehnat 

– ana shunga imkon beradigan jarayon. 

Umrimizning taxminan uchdan bir qismini mehnatda 

oʻtkazamiz: 24 soatlik kunning 8 soati ishxonada oʻtadi. Albatta, 

haftada ikki kun dam olish ham bor: lekin ish vaqtidan tashqari ishga 

sarflagan vaqtimizni hisobga olsak, qoʻshimcha ishlagan soatlarimiz 

dam olish kunlari oʻrnini bosib ketadi. 

Demak, ish joyimizdagi muhit, hamkasblar, xodimlar va 

rahbariyat bilan munosabatlarimiz qanday boʻlishi koʻp jihatdan 

hayotimizga taʼsir qiladi. 

Ish qanday turdagi tashkilot ekaniga qarab, alohida shaxsning 

mehnat muhitida tutgan oʻrni har xil boʻladi. Agar bu xususiy biznes 

boʻlsa, odam u yerda biznes egasi (rahbar) yoki yollangan xodim 

boʻlishi mumkin. Tashkilot koʻlami katta boʻlsa, rahbarning oʻzi ham 

yollangan xodim boʻlishi, kimgadir hisob berishi mumkin. Ish bilan 

mashgʻul aholining juda katta qismi xususiy tadbirkorlarga yoki davlat 

idoralariga yollanib ishlaydilar. Shu bois, biz ham ana shu yollanma ish 

kuchiga eʼtiborimizni qaratamiz. 

Yollanma ishchi – bu oʻz aqliy va jismoniy salohiyatini maʼlum 

haq evaziga ijaraga bergan odam. U mehnat shartnomasi shartlariga 

koʻra har ish kuni ertalab 8 yoki 9 dan kechki 5 yoki 6 gacha ish 

beruvchining izmida boʻladi. U shu soatlar mobaynida bajargan ishi 

uchun belgilangan ish haqi oladi va uning shu oraliqda bajargan 

mehnati ish beruvchiga tegishli boʻladi. 

Ishchi va ish beruvchi oʻrtasida birinchi ziddiyat mana shu 

yerda kelib chiqadi: mehnatning haqini toʻlashda ish beruvchi imkon 

qadar kamroq toʻlashga, ishchi – imkon qadar koʻproq haq olishga 

intiladi. Bunda ikki tomon xuddi bozorda tovar ustida 

savdolashganday savdolashadi.  

Yakuniy narx (mehnatning narxi) u yoki bu tomon savdoda 

qanchalik vaznga egaligidan kelib chiqib belgilanadi. Bozorda 

mahsulot sotuvchining vaznini nima belgilaydi? Agar u taklif 

qilayotgan tovar noyob boʻlsa, boshqa hech kimda bunday tovar 

boʻlmasa – u shuncha katta vaznga ega va oʻz mahsuloti uchun har 

qancha baland narx talab qilishi mumkin. Xaridorning vaznini, 

aksincha, boshqa muqobil mollar mavjudligi belgilaydi: xaridor tovar 

narxini “siz shu narxga koʻnmasangiz, boshqasidan olaman” kabi 

argument bilan pasaytirishga intiladi. 

Mehnatni sotishda ham xuddi shunday mantiq ishlatiladi. 

Ishchi qanchalik noyob malaka va bilimlarga ega boʻlsa, uning mehnati 

uchun shuncha yuqori narx taklif qilinadi. Bir ish oʻrniga boʻlgan 

talabgorlar qancha koʻp boʻlsa, taklif qilingan ish haqi shuncha past 

boʻladi. 

Mehnat bozorda erkin sotiladigan iqtisodiy tuzumda ish 

beruvchilar oʻz xodimlarini ekspluatatsiya qilish uchun imkon 

qidiradilar. Odam oʻzi va oilasini boqish uchun ish izlayotganda 

qanchalik chorasiz holatda boʻlsa, shunchalik past maoshga rozi 

boʻlishga tayyor boʻladi. Bunda ishchilarni davlat (yaʼni, jamiyat) 

himoya qilishi, mehnatni sotishda ularning vazni yuqoriroq boʻlishi 

uchun harakat qilishi kerak. 

Xoʻsh, jamiyat ishchiga qanday yordam berishi mumkin? 

Tasavvur qiling, ishga kirmoqchisiz. Agar siz yashayotgan jamiyatda 

ishsiz qolgan odamga davlat yordam bersa (ishsizlik nafaqasini 

toʻlasa), siz ish beruvchi bilan kelishuv paytida oʻzingizni xotirjam his 

qilasiz. Holatingiz mutlaqo chorasiz emas, buni bilib turib, ish beruvchi 

sizga oʻta past ish haqi yoki yomon ish sharoiti taklif qilsa, bunga 

koʻnmaysiz. Ish beruvchi sizning mehnatingizga ega chiqish uchun 

kattaroq maosh va yaxshiroq ish sharoiti taklif qilishga majbur boʻladi. 

Yaʼni, ishsizlik nafaqasi – jamiyat ishchilarni ortiqcha 

ekspluatatsiyadan himoya qilishi uchun bir vosita. 

Ishchilarning oʻzi ham bunda oʻzlarini himoya qilishlari 

mumkin. Kasaba uyushmasi – aynan ana shunday maqsadda 



 

 
62 

tuziladigan tashkilot. Kasaba uyushmasi – bir tashkilotda band boʻlgan 

yoki muayyan hududda alohida sohada ishlaydigan ishchilarni 

birlashtiradigan tashkilot. U ishchilarning oʻz xohishi bilan tuziladi va 

unga aʼzo boʻlgan ishchilar toʻlagan badallar hisobidan ish olib boradi. 

Kasaba uyushmasi nima ekanini yaxshiroq tushunish uchun 

amaliy misol olaylik. Masalan bizda oʻqituvchilarga yaxshi maosh 

berilmasligi – berilsa ham ularni oʻz kasbiga aloqador boʻlmagan 

ishlarga jalb qilish holatlari koʻpligi aytiladi. Tasavvur qiling, bir 

tumanda mavjud hamma maktablarda ishlaydigan oʻqituvchilar oʻzaro 

kelishib, kasaba uyushmasi tuzsalar. U uyushma vakillari tuman xalq 

taʼlimi boshqarmasiga borib, “Ertadan boshlab oʻqituvchilarga 

malakasiga qarab yetarli maosh toʻlaysizlar va ularni ortiqcha ishlarga 

jalb qilmaysizlar. Aks holda, tumandagi hamma oʻqituvchi tengdaniga 

ish tashlaymiz” desa – shu tumandagi oʻqituvchilar holati shiddat bilan 

yaxshilangan boʻlar edi. 

Kasaba uyushmasi bundan boshqa usullarda ham ishchilarni 

himoya qilishi mumkin. Alohida ishchi nohaq ishdan boʻshatilgan 

holatda ham kasaba uyushmasi oʻrtaga tushib, uni himoya qilishi 

mumkin. Umuman, ishchining mehnat huquqlari buzilgan har qanday 

holatda kasaba uyushmasi adolatni tiklashda muhim ahamiyatga ega. 

Xoʻsh, nega bizda chindan ishlaydigan kasaba uyushmalari 

yoʻq? Har bir tashkilotda (oʻsha maktablarda ham) nomiga tuzilgan 

kasaba uyushmalari bor: lekin ularning faoliyati oʻlik holatda. Kasaba 

uyushmasi nima ekanini koʻpchilik ishchilar bilmaydilar ham. 

Nimaga chindan ishlaydigan kasaba uyushmasi tuzmaysizlar 

deb soʻralganda, ishchilar “Bizda odamlar uyusha olmaydi, koʻpchilik 

rahbariyatga qarshi chiqishdan qoʻrqadi” degan gapni aytadi. Bunday 

pessimistik xulosaga oddiy tushunmovchilik sabab. Kasaba uyushmasi 

tuzish uchun ishxonada hamma uyushishi shart emas – koʻpchilik 

uyushsa yetarli. Tuzilayotgan uyushmaning maqsadlarini toʻgʻri 

tushuntirilsa – koʻpchilik bunga koʻnadi. Shunchaki harakat qilish 

kerak. 

Bundan tashqari, kasaba uyushmasining maqsadi rahbariyat 

bilan ziddiyatga borish emas. Aksincha, kasaba uyushmasi rahbariyat 

va ishchilar oʻrtasidagi koʻpgina muammolarni oson hal qilishga 

yordam beradi. Uyushma ish joyida demokratik muhit yaratib, 

xodimlarni oʻzaro yaqinlashtiradi va rahbariyat va ishchilar oʻrtasida 

mustahkam hamkorlik oʻrnatadi. 

Bugun mamlakatimizda mehnat bozori achinarli ahvolda ekani 

sabablarini endi muhokama qilishimiz mumkin. Jamiyatimiz oʻz 

ishchilarini deyarli himoya qilmasligi sabab ham, ular oʻta past ish haqi 

va ogʻir ish sharoitlariga koʻnishga majburlar. Oʻzbekistondagi ish 

muhiti shu darajada yomonki, odamlar shimoliy oʻlkalarga borib, 

insonga yarashmaydigan sharoitlarda yashab mehnat qilishni maʼqul 

topadilar. Chunki biz ishchilarimizni ishsizlik nafaqasi yoki kuchli 

kasaba uyushmalari bilan himoya qilmaymiz. Biz jamiyat sifatida har 

bir alohida ishchini chorasiz holatda qoldiramiz va u ish beruvchi bilan 

savdo qilishda hech qanday vaznga ega boʻlmaydi. 

Bu holatni oʻzgartirish uchun katta islohotlarni kutish shart 

emas. Ishchilarni himoya qilish tashabbusi yuqoridan kelmaydi hech 

qachon – chunki yuqoridagilarga chorasiz qolgan va aytganni qiladigan 

ishchilar kerak. Oʻzining va oʻz mehnatining qadrini biladigan ishchilar 

ularga ortiqcha bosh ogʻrigʻi yaratadi. Bunday tashabbus ishchilarning 

oʻzidan chiqishi kerak. 

Butun tuman miqyosida emas – alohida tashkilotingiz 

koʻlamida chindan ishlaydigan jonli kasaba uyushmasi yaratishga 

urining. Tashkilotingizdagi kasaba uyushmasi ishchilar manfaatini 

himoya qiladigan tashkilot boʻlishi uchun quyidagi shartlar bajarilishi 

kerak: 

• Kasaba uyushmasi tashkilot rahbariyatidan mustaqil boʻlishi 

kerak. Yaʼni, uyushma raisi joriy rahbariyat orasidan 

boʻlmasligi, uyushma tashkilot rahbariyatidan hech qanday 

moliyaviy yordam olmasligi kerak. 

• Kasaba uyushmasiga tashkilot xodimlarining uchdan ikki 

qismi aʼzo boʻlishi kerak. Shundagina uyushma katta taʼsir 

kuchiga ega boʻladi. 

• Kasaba uyushmasining hamma qarorlari demokratik usulda 

(hamma aʼzolar ovozi bilan) qabul qilinishi kerak. Uyushma 

raisiga shaxsan qaror qabul qilish huquqi berilmasligi kerak. 

• Kasaba uyushmasining raisi aʼzolar orasidan saylanishi va tez-

tez almashtirib turilishi kerak. Bir odam bu mansabda uzoq 

qolishi yaxshi oqibatlarga olib kelmaydi. 

Xullas, mehnat huquqlarini himoya qilish – eng katta iqtisodiy 

resurs boʻlgan mehnat resurslari oyoqosti boʻlmasligini taʼminlash 

faqat va faqat ishchilarning qoʻlida. Ish beruvchilar bunga intilmaydilar 

– bu ularning manfaatiga zid. 

KECHIKKAN SAXOVAT 
 

 

Jamiyat ravnaqiga befarq boʻlmagan baʼzi shaxslar (ayniqsa 

yoshlar) oʻz hayotlari uchun taxminan quyidagicha reja tuzadilar: ular 

oʻzlari katta boylikka erishib, keyin boshqalarga yordam berishni niyat 

qiladilar. Chindan ham, odam avval oʻzini iqtisodiy holatini yaxshilab 

olsagina keyin qolganlarga yordam qoʻlini uzatishi mumkin, shunday 

emasmi? Oʻzi moliyaviy cheklangan holatda turgan odam kimga 

qanday yordam berishi mumkin? 

Shu mantiqqa ergashib, kishilar ertaroq, tezroq va koʻproq pul 

topish yoʻllarini izlaydilar. Kimdir bunda ilm yoki ish izlab, rivojlangan 

davlatlarga talpinadi: u yerda kuchli mutaxassis boʻlib, katta daromad 

topa boshlasalar – keyin vatanga pul yuborishlari yoki katta mablagʻ 

bilan qaytib kelib, jamiyat uchun foydali ish boshlashlari mumkin 

boʻladi. Boshqa birov Oʻzbekistonning oʻzida biznes bilan shugʻullanib, 

katta daromadga erishish – keyin shundan toʻplangan boyligidan 

sarflab, jamiyatga naf keltirishni reja qiladi. 

Bir qarashda, bunday yondashuv asoslidek – rostdan ham uzoq 

muddatda jamiyatga naf keltiradigandek tuyulishi mumkin. Ammo 

bunday yondashuvni haqqoniy iqtisodiy mantiq chigʻirigʻidan 

oʻtkazilsa, uning asosida jiddiy ziddiyatlar borligi oshkor boʻladi. 

Iqtisodda “sof foyda” degan tushuncha bor. U biror tadbirni 

amalga oshirishdan kelgan jami daromad va shu tadbirga ketgan jami 

xarajat oʻrtasidagi farqni ifodalaydi: jami daromaddan jami xarajatni 

ayirsangiz – natija sof foyda boʻladi. Agar sof foyda manfiy son boʻlsa – 

demak, tadbirdan kelgan daromad unga sarflangan puldan kam. Va 

aksincha. 

Sof foyda tushunchasi asosan biznes muhitida qoʻllaniladi. 

Ijtimoiy masalalarda sof foyda tushunchasiga juda oʻxshash boʻlgan 

“sof naf” tushunchasi ishlatiladi. U qaysidir tadbirni amalga 

oshirishdan jamiyat olgan nafdan shu tadbirga ketgan mablagʻni 

ayirish bilan hisoblanadi. 

Masalan, davlat aholi oʻrtasida tamaki mahsulotlarini isteʼmol 

qilishni kamaytirishga qaratilgan tashviqot ishlarini olib borish uchun 

200 million soʻm sarfladi deylik. Aytaylik, bu tashviqot kampaniyasi 

natijasida jamiyatda mudom chekuvchilar soni qanchadir foizga 

qisqardi va tamaki keltirib chiqaradigan kasalliklardan jamiyatga 

tegadigan zarar 250 million soʻmga kamaydi. Yaʼni, jamiyat bu tadbir 

natijasida 250 million soʻm tejab qoldi (naf topdi) – shu nafdan tadbir 

xarajatini ayirsak, 50 million sof naf chiqadi. Sof naf bu misolda musbat 

son boʻlgani bu tadbir oʻzini oqlaganini anglatadi. 

Endi koʻrib chiqilayotgan masalaga sof naf tushunchasi 

mantigʻini ishlatib nazar solaylik. 

Birinchi holatda shaxs chet elga oʻqishga yoki ishlashga ketib, 

u yerda kuchli mutaxassisga aylanib, katta daromad topib, keyin 

vatanga qaytmoqchi. Xoʻsh, uning bu rejasi amalga oshsa, jamiyat 

uchun sof naf qancha boʻladi? 

Bu tadbirning nafini hisoblash nisbatan oson: jami naf shaxs 

chet elda topib, vatanga yuborgan yoki oʻzi bilan olib kelib, yurtimizda 

sarflaydigan jami mablagʻiga teng. 

Tadbirning xarajatlarini hisoblash bir oz murakkabroq. Avvalo, 

jamiyat (shu shaxsning ota-onasi va davlat) bu mutaxassisni 

tarbiyalab, unga taʼlim berib, katta qiladi. Har qancha oʻzi mustaqil ilm 

olib, chet elga oʻqigani ketgan odam ham jamiyatning unga qilgan 

sarmoyasisiz uning bu yutuqlari imkonsiz ekanini tan oladi. Daholarga 

daho boʻlib yetishishga aynan ularning oilasidagi va jamiyatdagi shart-

sharoit imkon beradi. Shaxsning chet elga oʻqishga borishni uddalay 

oladigan darajaga koʻtarilishi uchun butun jamiyat sarflagan jami 

mablagʻ biz koʻrib chiqayotgan tadbir xarajatlarining katta qismini 

tashkil qiladi. 

Lekin ushbu tadbir natijasida jamiyat yoʻqotadigan qiymat bu 

bilan cheklanmaydi. Yosh mutaxassis katta boylik toʻplab, qaytish 

uchun chet elda yurgan paytda jamiyat ana shu mutaxassis vatanda 

ishlab, jamiyatga keltirishi mumkin boʻlgan nafdan mahrum boʻladi. 

Oddiy misol olaylik. Aytaylik, yosh yigit dasturlashni oʻqib-

oʻrganish uchun Amerikaga ketdi. U yerda taʼlimini yakunlab, 

mutaxassis boʻldi. Keyin oyiga 5 ming dollar maosh toʻlaydigan ish 

topib, mehnat qila boshladi. Uni yollagan firma uning mehnatidan 6 

ming dollarlik naf topadi (shuning uchun ular unga 5 ming maosh 

toʻlaydi – 5 ming dollardan kam naf keltirgan xodimga hech bir 

kapitalist 5 ming dollar maosh toʻlamaydi). Demak, u ana shu firmaga 

(yaʼniki, AQSh iqtisodiga) har oyda 6 ming dollarlik naf keltiradi. 

Bundan tashqari, u turar-joy ijarasini toʻlaydi, oziq-ovqat va boshqa 

kerakli tovarlarni sotib oladi, turli xizmatlardan foydalanadi, soliqlarni 

toʻlaydi. Bularning hammasi u yashayotgan mamlakat iqtisodiga naf 

keltiradi. 

Keling, tahlilimiz soddaroq boʻlishi uchun yuqorida aniqlagan 

– faqatgina yosh mutaxassisning bevosita mehnat qilishidan kelgan 6 

ming dollarlik nafni olamiz. Aytaylik, u vatanga yangi biznes boshlash 

uchun yetarlicha mablagʻ bilan qaytish uchun Amerikada 5 yil yashab 

mehnat qildi. Bu muddatda u AQSh iqtisodiga jami 360 ming dollarlik 

naf keltiradi. Agar u taʼlimini yakunlashi bilan Oʻzbekistonga qaytib, 

shu yerda 5 yil mehnat qilganda edi – ana shu 360 ming dollarlik nafni 

oʻz jamiyatiga keltirgan boʻlar edi. Jamiyat mahrum boʻlgan ana shu 

nafni ham tadbir xarajatiga qoʻshishimiz toʻgʻri boʻladi. 

Shu yerda baʼzi oʻquvchilarda “Lekin Oʻzbekistonda unga hech 

kim 5 ming dollar maosh toʻlamaydi” degan argument paydo boʻlishini 

sezib turibman. Bu kabi taʼkidning notoʻgʻri mantigʻi mehnatning 

qiymati bilan unga toʻlangan haqni bir-biridan farqlamaslikdan kelib 

chiqadi. Yosh dasturchi qayerda mehnat qilmasin, uning bir oylik 

mehnati har doim bir qiymatga ega. Yaʼni, u bir oylik mehnati bilan bir 

xil qoʻshimcha qiymat yaratadi. Bu mehnatning u yoki bu jamiyatdagi 

bozor narxi har xil boʻlishi mumkin – lekin narx boshqa, asl qiymat 

boshqa. Siz bozorda sotib oladigan har qanday mahsulotning narxi 

uning qiymatiga teng emas. 

Yuqori malakali mutaxassislarga yurtimizda kam maosh 

toʻlanishi – bu alohida masala. Bu muammoni keyingi boblarda 

muhokama qilamiz hali. Lekin bu yerdagi muhokama eng boshidan 

nimadan boshlanganini eslang: yosh mutaxassisning yakuniy maqsadi 

jamiyatga foyda keltirish emasmidi? Agar yosh mutaxassisning 

vatanda mehnat qilmaslik uchun bahonasi bu yerdagi kam maosh 

boʻlsa – demak, eng boshidan uning niyati jamiyatga naf keltirish emas, 

yaxshi pul topib, yaxshi yashash.  

Buning hech qanday yomon joyi yoʻq – har kim toʻlaqonli hayot 

kechirishga munosib. Faqat asl maqsadlarni haqqoniy tan olish kerak 

– agar niyat yaxshi pul topib, oʻz farovonligini taʼminlash boʻlsa, unda 

“men oldin chetga borib, pul yigʻib olay – keyin qaytib kelib, jamiyatga 

yordam beraman” degan gaplar yoki oʻzini, yoki boshqalarni aldashga 

kiradi. 

Endi ikkinchi holatni koʻraylik. Unda yosh mutaxassis 

yurtimizda qolib, shu yerda biznes boshlab, boylik orttirib, keyin 

jamiyatga yordam bermoqchi edi. Bu tadbirning jamiyatga sof nafi 

qancha? 

Tadbirning nafi – shu biznesmen (uning nazdida) yetarlicha 

boylik orttirgandan keyin, jamiyat manfaati uchun sarflaydigan puli. U 

aynan qancha boʻlishini taxmin qilish qiyin emas – har holda, u yigʻgan 

hamma ortiqcha boyligini xayriya qilib yuborishi ehtimoli kam (u 

shaxs hali u boylikka erishmay turib oʻzini juda saxiy deb bilishi 

mumkin – lekin boyligi kam bugunning saxovati boyligi koʻp 

ertaganing saxovatidan keskin farq qiladi). 

Xoʻsh, u yigʻmoqchi boʻlgan boylik qayerdan keladi? Esingizda 

boʻlsa, har qanday biznes topadigan ortiqcha foyda yoki mahsulotni 

xaridorlarga asossiz baland narxda sotish, yoki yollangan ishchilarga 

yetarlicha mehnat haqi toʻlamaslik, yoki biznes hamkorlarni pulga 

aldash, yoki soliqlardan qochish, yoki boshqa shunga oʻxshash rang-

barang manbalardan keladi. Yaʼni, foyda katta boʻlishi uchun 

daromadlarni imkon qadar oshirish, chiqimlarni imkon qadar 

kamaytirish kerak. 

Yosh biznesmen “zoʻr” boʻlib ketganda jamiyatga yordam 

berishi uchun kerak boʻladigan boylikni orttirish jarayonidayoq 

jamiyatga zarar keltiradi – unda ortiqcha boylik toʻplanishi uchun, bu 

qiymat ilojsiz kimningdir rizqidan qirqib olinishi kerak. Aytaylik, 

biznesmen 10 yil tadbirkorlik qilib, 5 milliard soʻm ortiqcha boylik 

jamladi. Hisob-kitob haqqoniy boʻlishi uchun, keling, shu 5 milliard 

soʻmdan 1 milliardini biznesmen oʻz shaxsiy mehnati evaziga topdi 

deylik (chunki u ham mehnat qiladi – butun bir biznesni yaratish va 

rivojlantirish jiddiy mehnat talab etadi). Qolgan 4 milliard yuqorida 

aytilgandek isteʼmolchilar, ishchilar, hamkorlar yoki davlatning haqini 

oʻgʻirlash bilan toʻplandi. Demak, bu tadbir natijasida jamiyatga 

yetkazilgan zarar 4 milliardni tashkil qildi. 

Bu biznesmen yoshlikdagi saxovatini qisman saqlab qoldi deb 

tasavvur qilaylik-da, jamiyatga begʻaraz yordam berish uchun 2 

milliard (jamiyatdan olgan boyligining teng yarmini) sarfladi deylik. 

Shunda ham tadbirning jamiyatga keltirgan sof nafi manfiy boʻladi – 

jamiyatdan avval 4 milliard olib qoʻyildi, keyin 2 milliard qaytarildi. 

Bu gaplar bozor iqtisodiyoti falsafasini oʻziga bayroq qilgan 

baʼzi oʻquvchilarda gʻashlik hissini uygʻotishi mumkin. Lekin ular oʻz 

qarashlarini asoslash uchun har qancha dalil keltirmasin, odilona 

oʻylab koʻrilsa, har qanday biznes foyda qilishi uchun, ana shu foyda 

kimningdir haqidan olinishi kerak. Boshqa imkoni yoʻq – yana 

takrorlayman, bu oddiy matematika.  

Boy boʻlib, jamiyatga naf keltirishiga ishonadiganlar koʻpincha 

Bill Geytsga oʻxshagan odamlarni namuna qilib koʻrsatishadi. Albatta, 

Bill Geyts oʻzi toʻplagan misli koʻrilmagan boyliklarining arzimagan 

qismini xayriya maqsadlariga sarflaydi. Lekin u ham oʻzining ulkan 

ortiqcha boyliklarini oʻz kompaniyasining monopoliya qudratidan 

foydalanib orttirgan – Maykrosoft kompaniyasining AQSh va butun 

dunyo iqtisodiga (asosan raqobatni kesish orqali) keltirgan zarari 

hisobidan yigʻilgan u boylik. Buni tasdiqlaydigan yetarlicha ilmiy 

adabiyot mavjud7. 

Bu gaplar bilan nima demoqchiman? Niyatim kimnidir chet 

elga oʻqishga va pul topishga ketishdan tiyib qolish yoki yangi biznes 

boshlashni koʻzlab turgan odamni shashtidan qaytarish emas. Men 

shunchaki odam oʻzi bilan oʻzi rostgoʻy boʻlishini istayman. Sizdagi 

jamiyatga naf keltirish istagi samimiy boʻlishi mumkin: lekin birgina 

 
 

7 Masalan: https://doi.org/10.19030/jber.v5i1.2508 (ingliz tilida) 

https://doi.org/10.19030/jber.v5i1.2508

samimiyat yoki kuchli ishonch bilan uzoqqa borish qiyin. Niyatni 

amalga oshiradigan narsa – bu bilim. “Jamiyatga naf keltiraman” kabi 

bir qarashda oddiy tuyulgan shior ortida yuqorida koʻrib chiqqanimiz 

kabi koʻplab omillar borligini bilish kerak. Ertangi saxovat bugungi 

zararni qoplashiga shunchaki ishonish – oʻz koʻnglini tinchlantirish 

uchun kishi oʻzini toʻgʻri yoʻl tutayotganiga koʻndirishga urinishi xolos. 

ENG KATTA RESURS 
 

 

Har bir mamlakatning maʼlum miqdorda resurslari bor. Ularga 

tabiiy boyliklar (yer, uning ustidagi va ostidagi manbalar) va ana shu 

boyliklardan foydalanib yaratilgan sunʼiy boyliklar (inshootlar, aloqa 

vositalari, texnologiya, va hokazolar) kiradi. Iqtisodiyot fani bu 

boyliklarning barchasini bitta ruknga birlashtirib, “kapital” deb ataydi. 

Mamlakatning iqtisodiy salohiyatini (qudratini) belgilaydigan 

ikki tur resurs bor: biri biz yuqorida taʼriflab oʻtgan kapital. Ikkinchisi 

– bu mamlakatning mehnatga yaroqli aholisi. Bu resursni iqtisodiyot 

umumlashtirib “mehnat” deb ataydi. 

Hech bir ishlab chiqarish sohasi (xoh u mahsulot yaratish 

boʻlsin, xoh xizmat koʻrsatish) shu ikki fundamental resurssiz faoliyat 

koʻrsata olmaydi. Dasturxonimizda non boʻlishi uchun yer, suv, urugʻ, 

qishloq xoʻjaligi texnikasi, tegirmon va tandir kabi kapital dehqon, 

tegirmonchi va novvoy kabi mehnat bilan birlashishi kerak. Kapital 

mehnatsiz yoki mehnat kapitalsiz bir oʻzi hech narsa yarata olmaydi. 

Xoʻsh, kapital qayerdan keladi? 

Uning tabiiy qismi tarixiy-geografik omillar sabab u yoki bu 

davlatda turli darajada mavjud boʻladi. Yer sayyorasining qaysidir 

qismlarida millionlab yillar oldin tropik oʻrmonlar boʻlgan, keyin ana 

shu oʻrmonlar yerga koʻmilib, asta-sekin chirib, koʻmir, neft va tabiiy 

gazga aylangan. Bugungi davlatlarning baʼzilari ana shunday qadimgi 

oʻrmonlar hududida joylashgan boʻlsa, ular shunday uglevodorod 

qazilmalarga boy. 

Noyob mineral va metallar koinotning boshlanish davrida 

yulduzlar oʻzagida katta bosim va harorat taʼsirida yengilroq element 

atomlari birlashishidan hosil boʻlgan. Yulduzlar oʻz umrini yashab, 

oxiri portlaganda, bu moddalar koinotga sochilib ketgan. Bizning 

sayyora ana shu sochilgan minglab turdagi elementlardan iborat 

koinot changlari va gazlari bir joyga yigʻilishidan hosil boʻlgan. Bunda 

noyob metall va elementlar sayyoraning u yoki bu qismidagi yer 

qatlamida koʻproq joylashib qolgan. Natijada, qaysidir davlatlar 

hududida oltin, platina yoki kumush kabi metall konlari koʻproq. 

Yer sayyorasining 4 milliard yildan ortiq hayoti davomida 

materiklar joylashgan plitalar siljib borgan (bu jarayon haligacha 

davom etmoqda). Bu siljishlar natijasida baland togʻlar paydo boʻlgan 

va atmosferadagi oqimlarni oʻzgartirgan. Natijada, togʻlar bulutlarni 

tutib qolgan, ulardan yogʻilgan qorlar yigʻilib, daryolar oqa boshlagan. 

Tarixdagi eng qadimgi sivilizatsiyalar aynan eng sersuv daryolar 

(Hindistondagi Gang, Xitoydagi Yanszi yoki Iroqdagi Yefrat) boʻyida 

paydo boʻlishi bejiz emas: suv – qishloq xoʻjaligiga asoslangan oʻtroq 

inson jamiyati yaralishi va oʻsishi uchun zarur boʻlgan eng muhim 

resurslardan biri. 

Shunday qilib, u yoki bu mamlakat qancha va qanday sifatdagi 

tabiiy boyliklarga ega boʻlib qolgani koʻplab omillarga bogʻliq. 

Mamlakat aholisi bunda hech qanday oʻzgarish qila olmaydi – 

tabiatning “lotereyasi”da yutgan xalqlar koʻproq tabiiy boylikka ega, 

boshqalar oʻzlariga nasib qilgan resurslar bilan cheklanishga majbur 

(ammo tarixan boshqa xalqlarga tajovuz qilib, ularning resurslarini 

tortib olish amaliyoti oddiy holat boʻlgan – bugun ham shunday). 

Biroq har bir xalq oʻz mehnati bilan sunʼiy kapital yaratishi – 

yaʼni, tabiat bergan boyliklarni ishlatib, sanoat, transport va 

kommunikatsiya inshootlari barpo qilishi mumkin. U yoki bu xalq bu 

ishni qanchalik yaxshi uddalashi uning ilmiy-texnologik salohiyatiga – 

undan ham muhimi, uning maʼnaviy darajasiga bogʻliq (maʼnaviy 

daraja masalasiga hali yana qaytamiz). 

Ikkinchi tur resurs – inson (mehnat) resurslari ham mamlakat 

aholisi nazoratida. Bunda aholi soni maʼlum darajada ahamiyatga ega: 

mamlakat aholisi qancha koʻp boʻlsa, mavjud mehnat kuchi ham 

shuncha koʻp degani. Koʻp sonli mehnat resursi bilan ham katta 

iqtisodiy boylik yaratish mumkin. 

Ammo mamlakatdagi iqtisodiy taraqqiyot darajasini birgina 

aholi soniga tayanib yetarli darajada koʻtarib boʻlmaydi. Asl iqtisodiy 

yuksalish uchun mehnat resursining miqdoridan koʻra uning sifati 

koʻproq ahamiyatga ega. 

Masalani yaqqolroq anglash uchun tarixga nazar solsak, 

bugungi Hindiston va Xitoy hududlarida mavjud boʻlgan jamiyatlar 

doimo juda katta yalpi mahsulot yaratish bilan ajralib turgan. Buning 

asosiy sabablaridan biri bu hududlarda aholi soni tez oʻsishi uchun 

tabiiy sharoit qulay boʻlgani – yaʼni, mehnat resurslarining koʻpligidir. 

Ammo bu ulkan aholi juda qashshoq hayot kechirgan. 

Bugun ham bu mamlakatlarda qashshoqlik eng katta iqtisodiy 

muammolardan biri boʻlib qolmoqda. Bugun ham rivojlangan 

mamlakatlardagi kapitalistlar arzon mehnat kuchini izlab, oʻz zavod-

fabrikalarini shu mintaqalarga koʻchirib oʻtmoqdalar. Bugun ham bu 

ulkan – lekin savodi past boʻlgan mehnat resurslarini qoʻpol tarzda 

ekspluatatsiya qilish evaziga qoʻshimcha iqtisodiy qiymat 

yaratilmoqda. 

Bularning barchasidan xulosa tayin: tabiiy boyliklarni ishlatib 

sunʼiy kapital yaratish uchun mehnat kuchi kerak. Mehnatsiz qazilma 

boyliklar yer ostida qolaveradi, mehnatsiz dalalarda bugʻdoy unmaydi, 

mehnatsiz tovarlarni tashish uchun zarur boʻlgan yoʻllar paydo 

boʻlmaydi. Yaʼni, har qanday mamlakatning eng muhim va eng 

katta boyligi – bu uning aholisi. 

Xoʻsh, iqtisodiy nuqtai nazardan ana shu resursdan qanday 

foydalanish kerak? Javob hayratlanarli darajada oddiy: mamlakat oʻz 

iqtisodiy boyligining salmoqli qismini ana shu mehnat resurslariga 

sarmoya qilishi kerak. Mehnat resurslariga investitsiya qilish ikki 

yoʻnalishni qamrab olishi zarur: 1) mehnat resurslarini asrab-avaylash 

va 2) mehnat resurslarining sifatini oshirish. 

Birinchi jumladagi “asrab-avaylash” degan soʻz bu yerda eng 

keng maʼnoda qoʻllanilmoqda: bu bilan mamlakat aholisi sogʻligini 

himoya qilishdan tortib, yuqori saviyali mutaxassislarni 

qadrlashgacha nazarda tutilmoqda. 

Yana oddiy mantiqqa murojaat qilamiz. Mamlakat aholisi 

qancha sogʻlom boʻlsa, ularning ish samarasi shuncha yuqori boʻladi. 

Sogʻligidan shikoyati yoʻq ishchi bir joyi ogʻrib turgan ishchidan ancha 

samaraliroq ishlaydi (uning ishga moyilligi ham, ishining unumi ham 

yuqori boʻladi). Bolalari sogʻlom boʻlgan mutaxassis idoradagi ishiga 

toʻliq fikrini jamlaydi – farzandi xasta xodimning oʻy-xayoli bolasining 

sogʻligida boʻladi. Umuman, ishchi yoki xodim oʻzining jismoniy va 

aqliy vazifalarini toʻlaqonli bajarishi uchun uning tanasi sogʻlom, ruhi 

tetik boʻlishi kerak. 

Bunga erishish uchun jamiyat (va jamiyat irodasini ifoda 

etuvchi davlat) sogʻlom hayot tarzi profilaktikasi va sogʻlikni saqlash 

sohasiga jiddiy eʼtibor berishi kerak. Tibbiy mutaxassislar saviyasi va 

xizmatlar sifati yuqori boʻlishi taʼminlanishi lozim. Aholining sogʻlom 

turmush tarzi haqidagi tushunchasini ham kengaytirish joiz (bularning 

hammasini bugungi kunda mamlakatimizdagi sogʻliqni saqlash 

sohasining amaldagi holatiga qiyoslab boravering). 

Bundan tashqari, aholining isteʼdodli qatlami oʻz salohiyatini 

toʻliq roʻyobga chiqarishi uchun kerakli shart-sharoit va stimullar 

yaratilishi kerak. Bu ham mamlakat mehnat resurslarini asrab-

avaylashga kiradi. Zarur imkoniyatdan mahrum boʻlgani uchun 

qanchadan-qancha olimlar ilmiy isteʼdodini namoyon qila olmay, 

boshqa sohada “tirikchilik” qilishga majbur boʻlayotgani – 

mamlakatimiz uchun eng katta yoʻqotish. Bu oltin va olmoslarni gʻoʻza 

chopigʻi uchun ishlatishday gap. 

Har qancha qiyinchilikka qaramasdan, imkon topib, yuqori 

saviyaga erishgan mutaxassislarga mehnatiga yarasha haq toʻlash – 

umuman, ilmli odamlarning qadriga yetish va ularni qoʻllab-

quvvatlash ham mehnat resurslarini asrab-avaylashga misol. 

Koʻpchilik uchun oʻz mehnati natijasini, oʻz ish-faoliyatidan jamiyatga 

tegayotgan nafni koʻrish – har qancha puldan afzal (bu nafaqat oliy 

maʼlumotli mutaxassislarga aloqador – oddiy mehnatkash odamlar 

orasida ham bundaylar juda koʻp). 

Muhokamani keyingi bobda davom ettiramiz. 

ENG YAXSHI SARMOYA 
 

 

Endi ikkinchi yoʻnalishni koʻraylik. Mamlakat mehnat 

resurslari sifatini oshirishning asosiy vositasi – bu taʼlim. Ilm-fan – 

iqtisodiy moʻjizalar sodir boʻlishiga olib keladigan beqiyos kuch. 

Iqtisodning har bir sohasida mehnat qilayotgan ishchi-xodimlar 

qanchalik yaxshi taʼlim olgan boʻlsa – ularning ish samaradorligi 

shunchalik yuqori boʻladi. Buni koʻplab ilmiy tadqiqotlar natijasi ham 

qayta-qayta tasdiqlaydi8. 

Iqtisodiy taraqqiyot uchun mehnat kuchining soni emas – sifati 

muhim. Bitta oliy maʼlumotli mutaxassis oʻnta oddiy ishchi qilishi 

mumkin boʻlgan ishni bajarishi mumkin. 

Undan ham muhimrogʻi – sifatli taʼlimga ega mutaxassis 

bajargan ishning sifati ham yuqoriroq boʻladi. Boshlangʻich sinfga 

yaxshi taʼlim olgan pedagog dars bersa, 20-30 nafar bola oladigan 

taʼlim sifati oʻz-oʻzidan yuqoriroq boʻladi. Oʻz sohasini ilmiy tomondan 

yaxshi oʻrgangan quruvchi qurgan bino oʻz vazifasini uzoq va yaxshi 

bajaradi, kam taʼmir talab etadi, koʻp jihatdan iqtisodiy naf keltiradi. 

Bu yerda hammani yoppasiga oliy maʼlumotli qilish haqida gap 

ketmayapti. Bugun mamlakatimizda “sifati boʻlmasa ham, soni bor” 

degan yondashuv avj olgan: koʻproq yoshlarni bir amallab diplomli 

qilib qoʻysak – olam guliston boʻlib ketadiganday. 

Men haqiqiy sifatli taʼlimni nazarda tutyapman. Yurtimizda 

nomigagina oʻqib, diplom olayotganlarni saralab tashlab, qolgan asl 

mutaxassislar soniga qarasak – aslida vaziyat qanday ekanini koʻrish 

qiyin emas. Xoʻsh, bu vaziyatdan chiqish yoʻllari bormi? 

Bir qarashda, bizning jamiyatimizda bunday katta oʻzgarishlar 

qilish qiyindek yoki hatto imkonsizdek tuyilishi mumkin. Shu 

 
 

8 Masalan: https://doi.org/10.1006/redy.2002.0165 (ingliz tilida) 

https://doi.org/10.1006/redy.2002.0165

paytgacha yurtimizda mavjud muammolarni koʻp tomondan 

muhokama qildik – xoʻsh, shuncha muammo mavjud boʻlgan muhitda 

yuqoridagi kabi islohotlarni qanday amalga oshirish mumkin? 

Quyidagi muhokamada men jamiyatimizdagi fundamental 

muammolarni muhokama qilaman. Bunda men foydalangan jumlalar 

baʼzi oʻquvchilarning milliy muhimlik tuygʻusiga tegib ketishi mumkin. 

Lekin men bu gaplar bilan oʻz xalqim qadrini pasaytirish, uni qoralash 

yoki aybdor qilishni koʻzlamaganman. Aynan millatim taqdiriga befarq 

boʻlmaganim uchun, bu masalalarni koʻtarmoqdaman. 

Jamiyatimizdagi muammolarni umumlashtirgan holda 

quyidagicha yopiq halqa tarzida taʼriflash mumkin. Birinchidan, 

aholining tushunchasi torligi ijtimoiy muammolarni keltirib 

chiqarmoqda (biz shu paytgacha muhokama qilgan eng katta ijtimoiy 

nuqsonlar tagida aynan tushuncha torligi yotibdi). Oʻz navbatida, bu 

ijtimoiy muammolar aholi ongida tegishli oʻzgarishlar qilishga (asosan, 

taʼlim sohasini tartibga solishga) imkon bermayapti. 

Muammolar halqasini alohida misolda koʻraylik. Korrupsiyani 

yoʻq qilish uchun aholi tushunchasini oshirish kerak. Aholi 

tushunchasini oshirish uchun taʼlim sifatini yaxshilash kerak. Taʼlim 

sifatini yaxshilash uchun bunga imkon bermayotgan korrupsiyani yoʻq 

qilish kerak. 

Bu halqani buzish (va amalda tugatish) uchun uning alohida 

bosqichini nishonga olib, chora koʻrish darkor. Bunda eng samarali yoʻl 

– taʼlim saviyasini oshirishdir. 

Esingizda boʻlsa, avvalgi boblarda iqtisodiy taraqqiyot asosida 

xalq maʼnaviy saviyasi turishini taʼkidlab oʻtib ketgan edik. Endi ana 

shu fikrni kengroq tahlil qilsak. 

Taʼlim deganda men tor maʼnodagi xalq taʼlimi sohasini 

nazarda tutmayapman. Agar yechimni bunday tor doirada izlasak, uni 

topib joriy qilish masʼuliyatini birgina davlat (aniqrogʻI, uning alohida 

qismi – aynan xalq taʼlimi yoki oliy va oʻrta-maxsus taʼlim vazirligi) 

zimmasiga yuklab qoʻygan boʻlamiz. Gap shundaki, jamiyatda bunday 

katta miqyosdagi oʻzgarishlarni alohida vazirlik amalga oshira 

olmaydi. Bunga yagona davlat organining moddiy imkoniyati ham, 

maʼnaviy salohiyati ham yetmaydi. 

Bunday katta masʼuliyatni butun xalq – juda butun xalq 

boʻlmasa ham, uning ijtimoiy faol va ziyoli qatlami oʻz zimmasiga olishi 

kerak. Agar 30 millionlik aholi orasida 100 ming (0.3 foiz) nafar 

vatandoshimiz shu kabi masalalarni koʻtarib chiqish, muhokama 

qilish, omma eʼtiborini shularga qaratishni oʻziga vazifa qilib olsa – ana 

shundagina sezilarli oʻzgarishlarni boshlashimiz mumkin boʻladi. 

Vazifa katta va ogʻir – lekin unga koʻpchilik birdan kirishsa, bu 

katta yuk minglab kichik qismlarga boʻlinadi va alohida odamlar 

koʻtara oladigan boʻladi. Buni iqtisodda mehnat taqsimoti deyiladi: har 

kim oʻz qobiliyati va imkoniyati doirasida katta yaxlit vazifaning 

qoʻlidan kelgan kichik qismini bajaradi, shu kichik boʻlaklar birlashib, 

katta vazifa ham oʻz joyidan siljiy boshlaydi. Buning uchun har 

birimizdan quyidagilar talab etiladi: 

• Muhokamalarimizda koʻtarilgan masalalarni yaxshilab 

oʻrganish. Bunda aynan shu kitoblarda aytilgan gaplar bilan 

cheklanmay, boshqa tegishli ilmiy ishlar va adabiyotlarni 

oʻqish. Aslida, men bu yerda yozgan narsalar hammasi mening 

gʻoyalarim emas – men ham boshqa manbalardan oʻqib 

oʻrganganman. 

• Bu izlanishlar natijasida orttirilgan bilimlar va chiqarilgan 

xulosalarni imkon qadar keng ommaga yetkazishning eng 

samarali usuli haqida oʻylab koʻrish. Bunda har birimiz qaysi 

usul yoki vositada kuchli malakaga ega boʻlsak – shundan 

foydalanishimiz kerak. Video roliklar bilan YouTubeda 

odamlarga ilm ulashishda tajribangiz boʻlsa – shu usuldan 

foydalanish haqida oʻylab koʻring. Telegram kanalingizda post 

yozishni yaxshi uddalasangiz – shu vosita orqali omma 

eʼtiborini shu masalalarga qaratish mumkinligi haqida fikr 

yuriting. Va hokazo. 

• Bevosita omma bilan ishlashni amalga oshirish. Shu yerda 

oʻquvchilar bilan suhbatlarda payqagan bir holatni aytib 

oʻtishim joiz. Baʼzi kitobxonlar turkum muhokamalarida duch 

kelgan fikrlarni boshqalar bilan muhokama qilishni 

istamasliklarini aytishadi. Bunga sabab qilib ular taxminan 

“Ular bari bir bu narsalarni tushunmaydi” yoki “Ularning 

bunaqa narsalar bilan ishi yoʻq” kabi argumentlarni 

keltirishadi. Menimcha, boshqalar haqida bunday xulosalar 

unchalik ham toʻgʻri emas: avval boshqalar bilan u yoki bu 

masalani muhokama qilib koʻrish – suhbatdoshlar bunga 

tayyorligi yoki bunga befarqligi haqida ana shu muhokamadan 

keyingina xulosa chiqarish kerak. Odamlar bilan sizni 

kuyuntirgan masalalarni muhokama qilishdan hadiksiramang 

– sizni qiynayotgan masalalar yana qanchadan-qancha odamni 

tashvishga solishini bilib, hayron qolasiz hali. 

Shu yerda yana bir narsani aytib oʻtib ketay. Bu takliflar bilan 

mening kitoblarim yoki men ifoda etgan boshqa fikrlarni targʻib qiling 

demoqchi emasman. Omma eʼtiborini jamiyatimizni qiynayotgan 

muammolarga qaratishda mening ismimni umuman aytmasangiz ham 

qarshi emasman. Asosiysi, shu muammolar ham keng omma 

muhokama doirasiga chiqishi, yurtdoshlarimiz uzoq muddatdagi 

jamiyat taraqqiyoti va xalqning iqtisodiy farovonligi kabi katta 

maqsadlar haqida ham oʻylashni boshlashiga erishish. 

Yana qoʻshimcha. Men bu gaplar bilan bu muammolarga 

mendan boshqa hech kim eʼtibor bermayapti ham demoqchi emasman. 

Mamlakatimizda va dunyoning turli burchaklarida yashab mehnat 

qilayotgan va yurtimiz taqdiri haqida chindan qaygʻuradigan 

vatandoshlarimiz juda koʻp. Bu narsalar haqida mendan ham koʻproq 

bosh qotiradigan va ichi yonadigan yurtdoshlarimiz ham juda koʻp. 

Koʻp – lekin halicha yetarli emas.  Maʼnaviy saviyani oshirish 

uchun bizga koʻproq kuch kerak. 

XULOSA 
 

 

Yuqoridagilarni umumlashtirib, jamiyat ravnaqini taʼminlash 

uchun quyidagi iqtisodiy tamoyilni qoida qilib olish mumkin: 

Inson resurslariga sarmoya qilish – mamlakatda uzoq 

muddatli va oʻz-oʻzini taʼminlay oladigan iqtisodiy oʻsishga 

erishishning yagona usuli. 

Bu tamoyil quyidagi ikki xulosaga olib keladi: 

1. Inson resurslarini asrab-avaylash uchun sogʻlikni saqlash 

sohasi rivojlanishi, sogʻlikni saqlash sohasi (tibbiyot va 

farmatsevtikani qamrab olgan koʻlamda) xususiy biznesga 

aylantirilmasligi, bu soha daromad qilish istagidan xoli boʻlishi 

kerak. 

2. Inson resurslarining sifatini doimiy oshirib borish uchun 

barcha bosqichdagi taʼlim sifatini koʻtarish, oliy maʼlumotli 

boʻlishni har kim uchun bepul qilish, oʻz mehnati va isteʼdodi 

bilan ilm-fanda yuqori natijalarga erishishi mumkin boʻlgan 

shaxslarni davlat siyosati darajasida qoʻllab-quvvatlash kerak. 

Taʼlim sohasi xususiy biznesga aylanishiga imkon bermaslik 

kerak. 

Endi shu ikki xulosani batafsil koʻrib chiqib, ularni asoslab 

beraylik. 

Biz ehtiyojlar haqida gapirganda insonning asosiy 

(fundamental) ehtiyojlarini sanab oʻtgan edik. Bu ehtiyojlarni 

umumlashtirib, inson farovon yashab, shaxs sifatida oʻsishi uchun 

zarur resurslarga boʻlgan ehtiyoj deb taʼriflash mumkin. 

Toʻlaqonli shaxs (va shu asosida toʻlaqonli jamiyat aʼzosi) 

boʻlish uchun bizga avvalo sogʻlik kerak. Jismoniy va ruhiy 

sogʻligimizga shikast yetkazishi mumkin boʻlgan tabiiy (virus va 

bakteriyalar, tabiiy muhit omillari va hokazo) va ijtimoiy (turmush 

sharoiti, jamiyatdagi maʼnaviy muhit yoki xavfsizlik darajasi va 

hokazo) omillardan himoyalangan holda yashash – har birimizning 

huquqimiz. 

Uyimizda sogʻlom turmush sharoitini yaratishga iqtisodiy yoki 

ijtimoiy imkoniyatimiz yoʻq boʻlsa, koʻchada transport harakati 

xavfsizligimizga soya solib tursa, ish joyi yoki oiladagi muhit ruhiy 

holatimizga shikast yetkazadigan darajada yomon boʻlsa – biz jamiyat 

aʼzosi sifatida oʻz shaxsiy salohiyatimizni ham toʻliq ocha olmaymiz, 

jamiyatga ham hech bir naf keltira olmaymiz. 

Hayotimizdagi stress (ruhiy zoʻriqish) darajasi toʻgʻridan-

toʻgʻri sogʻligimizga taʼsir qiladi. Bugungi sharoitda, koʻplab oilalarda 

stress darajasi yuqori. Buning sabablari koʻp: daromad kamligi, 

odamlarning muhimlik tuygʻusi, ijtimoiy bosim va hokazo. Ish 

joyimizda ham koʻpincha stressga duch kelamiz: rahbariyat bilan 

ziddiyat, oʻz ishidan qoniqmaslik, hamkasblar bilan raqobat va hokazo. 

Vaziyat shu darajaga borganki, biror joyingiz ogʻrib, shifoxonaga 

borsangiz – sohaning koʻplab ichki muammolari sabab, bu jarayon ham 

katta stressga sabab boʻladi. 

Stress bevosita biror joyimizni ogʻritmagani uchun, bu holat 

jamiyatdagi yalpi sogʻlomlik darajasiga aloqador emasdek tuyuladi. 

Ammo stress – asta-sekin kasal qiladigan va oxir oqibat oʻldiradigan 

zahar. U markaziy asab tizimiga zarar yetkazadi, ovqat hazm qilish 

tizimini izdan chiqaradi, yurak-qontomir tizimiga yuk tashlaydi. 

Shunday ekan, aholi sogʻligini saqlash yuzasidan koʻriladigan har 

qanday chora jamiyatdagi stress darajasini tushirish yoʻllarini ham 

qamrab olgan boʻlishi kerak. 

Ushbu kitoblar turkumi, eʼtibor bergan boʻlsangiz, sizni aynan 

stress kishanidan ozod qilishga alohida eʼtibor beradi. Shaxsiy va 

tashqi muhimlikdan qutilish, oʻzimiz va boshqalar bilan 

munosabatlarimizni tartibga solish, bizni koʻngil xotirjamligidan 

ayirayotgan nuqson va qoʻrquvlardan xalos boʻlish kabi maqsadlar 

hayotimizni aynan ruhiy zoʻriqishdan tozalash uchun kerak. 

Sogʻlikni saqlash sohasiga xususiy biznesni jalb qilish xatarlari 

yuqoridagi xulosada bejiz taʼkidlanmagan. Inson sogʻligi va hayotiga 

aloqador sohani daromad topish manbaiga aylantirish koʻplab 

ayanchli oqibatlarga olib keladi. Siz kundalik turmushda ishlatadigan 

har qanday tovarni bozorga borib, narxi va sifatiga qarab koʻplab 

muqobillar orasidan tanlab olishingiz mumkin. Qaysidir sartarosh 

xizmatlaridan koʻnglingiz toʻlmasa, boshqasiga borishingiz mumkin. 

Lekin sogʻlik – bu tovar emas. Joningiz ogʻrisa, turli 

shifokorlarga borib, ular taklif qilgan “xizmat” yoki “tovarlar” orasidan 

eng maʼqulini tanlay olmaysiz. Oddiy tovarni xarid qilish vaqtini 

(bugun olasizmi – bir oydan keyinmi) oʻzingiz belgilaysiz. Davolanishni 

“sotib” olishda sizda bunday tanlov yoʻq: imkoningiz yetadimi yoʻqmi 

– bu xaridni hoziroq qilishingiz kerak. Yoki hech bir shifokor sizga 

“davoni kechiktirib boʻlmaydi, kasallik kuchayib ketadi” demaganmi? 

Shunday sohalar borki, ularning faoliyati daromad qilishga 

emas – jamiyat farovonligiga xizmat qiladi. Tasavvur qiling, ichki ishlar 

sohasi xususiy biznes boʻlsa: uyingizga oʻgʻri tushsa, militsiya xodimi 

oʻz xizmatlari uchun sizga kvitansiya yozib bersa (yoʻlda sizni 

toʻxtatgan patrul xodimi sizdan pora kutishi – boshqa masala). Ichki 

ishlar yoki yongʻin xavfsizligi kabi sohalar ijtimoiy tartibni saqlash va 

odamlarda yashab mehnat qilish uchun xavfsiz sharoit yaratish uchun 

kerak. Undan ham muhimi – bu sohalar jamiyatdagi adolat darajasini 

tegishli darajada tutib turish uchun kerak. 

Sogʻlikni saqlash sohasi ham xuddi shunday maqsadga xizmat 

qiladi. Tadqiqotchi Alan Villiams ham sohaga “sogʻlikni saqlash 

xizmatini kim isteʼmol qilyapti va kim buning haqini toʻlayapti” degan 

nuqtai nazardan emas – “bu soha jamiyatda sogʻlom muhit yaratish va 

adolat mezonlari saqlanib qolinishiga qanchalik hissa qoʻshyapti” 

degan pozitsiyadan turib qarash kerak degan fikrni bildiradi9. 

Endi eʼtiborimizni taʼlim sohasiga qaratsak. 

Sogʻlikni saqlash sohasi mamlakat aholisini (demakki, inson 

resurslarini) asrab-avaylashga javobgar boʻlsa, taʼlim sohasi ana shu 

resursning sifatini koʻtarishga javobgar. Yana ehtiyojlarga murojaat 

qiladigan boʻlsak, yashab mehnat qilish uchun sogʻlom sharoitga ega 

boʻlgan odamda keyingi pogʻona ehtiyoj – oʻzini shaxs sifatida 

 
 

9 https://doi.org/10.1016/0167-6296(88)90015-X (ingliz tilida) 

https://doi.org/10.1016/0167-6296(88)90015-X

namoyon qilish istagi paydo boʻladi. Taʼlim – aynan ana shu ehtiyojni 

qondirishga xizmat qiladi. 

Iqtisodiyot fanida “amortizatsiya” degan tushuncha bor. U 

qaysidir resurs iqtisodiy maqsadda ishlatilganda, u eskirib, oʻz 

qiymatini yoʻqotib borishini anglatadi. Bunga eng yaxshi misol – bu 

avtomobil. Mashinangizni qancha koʻp minsangiz, u shuncha tez 

eskiradi, shuncha taʼmirtalab boʻlib boradi, uning qiymati shuncha 

pasayadi. Hatto uni umuman minmasdan, garajda saqlasangiz ham, 

uzoq muddatda tabiiy kuchlar taʼsirida u bari bir eskiraveradi. 

Har qanday tovar amortizatsiyaga uchraydi. Faqat bilim oʻz 

qiymatini vaqt oʻtib yoʻqotmaydi. Shuning uchun ham bilimga tovar 

sifatida qarab boʻlmaydi. Uni oʻz koʻnglingizga qarab bozordan tanlab 

ola olmaysiz. U ishlatish jarayonida amortizatsiyaga uchramaydi: 

orttirilgan bilimni sarflab tugatish imkonsiz – uni ishlatganingiz sari u 

yaxshilanib, yangilanib, mukammallashib boradi. 

Bugun yurtimizda taʼlim sohasi sezilarli darajada xususiy 

biznesga aylangan. Buning oqibatida taʼlim berish, bilim sifati va 

umuman – jamiyatda bilimga boʻlgan munosabat notoʻgʻri tomonga 

oʻzgargan. Odamlarda bilimni tovar sifatida koʻrish odati paydo 

boʻlgan: aynan shu sababdan odamlar pulini berib, diplom olishni odat 

qilgan. Buni bevosita oʻz tajribamdan bilaman. 

Bu holat narxlari juda baland boʻlgan xalqaro universitetlarda 

yaqqol koʻzga tashlanadi. Vestminster kabi universitetlarda kontrakt 

asosida oʻqishni har kimning ham choʻntagi koʻtarmaydi. U yerdagi 

koʻpchilik talaba taʼlim olishga aynan pulli xizmatdan foydalanishday 

qaraydi (xuddi sartarosh xizmatidan foydalanganday). Ular katta 

miqdorda pul toʻlaganliklari uchun, evaziga “yaxshi xizmat” talab 

qiladilar. Yaxshi xizmat deganda aksar talabalar, afsuski, ularga yuqori 

sifatli bilim berilishini emas – taʼlim olish jarayonini ular uchun imkon 

qadar oson, qiziqarli va maroqli boʻlishini nazarda tutadilar. 

Universitet daromad qilish uchun mavjud boʻlgani sababli, ularga ana 

shu daromadni keltirayotgan talabalarning koʻp injiqliklarini 

koʻtarishga tayyor. 

Bunday muhitda jiddiy manfaatlar toʻqnashuvi kelib chiqadi: 

taʼlim berish jarayonini biznesga aylantirsangiz, bilim berayotgan 

talabalaringiz sizning mijozingizga aylanib qoladi. Talabadan chuqur 

bilim olishni qattiq talab qilish, u orqada qolganda past baho bilan 

jazolash, jiddiy orqada qolsa – talabalar safidan chiqarish va 

kuchingizni chindan bilim olishni istagan boshqa talabalarga 

sarflashingiz mumkin. Lekin mijozga nisbatan bunday qilib boʻlmaydi: 

undan “sizga xalqaro darajadagi diplom beramiz” degan reklama bilan 

taʼlim uchun pul olib qoʻygandan keyin, u har qancha orqada qolsa ham 

uni kechirishga majbursiz. Kapitalizmning oltin qoidasi – mijoz har 

doim haq. 

Xullas, taʼlim sohasini xususiylashtirish va biznesga aylantirish 

yuqoridagi kabi koʻplab jiddiy muammolarni keltirib chiqaradi. Eng 

yomoni, bunday qilish sohani uning eng asosiy vazifasidan – inson 

resurslari sifatini yaxshilab, butun jamiyatning saviyasini oshirish 

maqsadidan chalgʻitadi. Buni tushunib yetmagan jamiyatlar uzoq yillar 

davomida bu qarorlarining oqibatlaridan aziyat chekib yashaydilar. 

Xoʻp, taʼlim sohasi xususiy boʻlishi kerakmasligini tushundik. 

Lekin uni qanday mutlaqo bepul qilish mumkin? 

Maktabgacha va oʻrta taʼlim sohalari shundoq ham davlat 

taʼminotida. Muammo ularning sifati pastligi va ularga ajratilayotgan 

mablagʻ yoki notoʻgʻri ishlatilayotgani, yoki talon-taroj 

qilinayotganida. Ana shu muammolar hal qilinsa, joriy sarflar bilan bu 

pogʻonani koʻtarish mumkin. 

Oliy taʼlim masalasi bir oz murakkabroq. Davlat oliy maʼlumot 

xarajatini borgan sari talabalarning yelkasiga yuklab qoʻymoqda. Bu 

tizim davlatning oʻziga xos daromad topish va oliy taʼlim sohasi 

xarajatlarini qisman boʻlsa ham shu usulda qoplash usuliga aylanib 

qolgan. Taʼlim sifati bilan uni amalda talabalarga sotayotgan davlat 

ham, uni nomiga diplomli boʻlish uchun sotib olayotgan talaba (yaʼni, 

xaridor) qiziqmayapti. 

Muammoning yechimi juda oddiy: uni oʻzimiz oʻylab 

topishimiz shart emas, koʻplab mamlakatlar buni amalda qoʻllab, 

natijasini bilib boʻlishgan.  

Oliy taʼlimni hamma uchun tekin qilish kerak. Oliygohga kirish 

uchun abituriyentdan faqat oʻrta taʼlimni yakunlaganlik haqida hujjat 

talab qilish kerak. Ana shu hujjat asosida imtihonsiz hamma 

talabgorlarni oʻqishga qabul qilish kerak. Birinchi kursning birinchi 

semestri oxirida berilgan bilimlar boʻyicha hamma talabani jiddiy 

imtihon qilish kerak (haqiqiy imtihonni nazarda tutyapman – hozirgi 

odat boʻlgan “sessiya”ni emas). Imtihondan oʻtmagan hamma talabani 

talabalar safidan chiqarish kerak. Bu jarayonni har bir semestrdan 

keyin takrorlash kerak. Natijada, oxirgi kursning oxirgi semestriga eng 

iqtidorli, eng mehnatkash va eng tirishqoq talablargina yetib boradi. 

Ana shular keyin oʻz sohasining haqiqiy ustasi boʻlib oliygohni bitiradi. 

Hamma talabgorlarni qabul qilishga oliygohlarda joy yetmaydi 

deyish mumkin. Lekin yangicha yondashuv joy masalasini oʻzi 

avtomatik qisman hal qiladi. Tasavvur qilaylik, hozirgi tizimda bir 

oliygohda 4 000 nafar talaba oʻqiydi: 4 kursda  1 000 nafardan. Demak, 

har yili oliygoh oʻrtacha 1 000 nafar yangi talaba qabul qiladi. 

Men taʼriflagan yondashuvda oliygoh 1-kursga 2 000 nafar 

talaba qabul qiladi. Birinchi bosqich oxiriga borib (ikkita semestr 

imtihonlaridan keyin) ulardan faqat 1 000 talaba qoladi va ikkinchi 

bosqichga oʻtadi. Ikkinchi bosqich oxirida faqat 600 talaba qoladi, 

uchinchi bosqich oxirida esa ular 400 nafarni tashkil qiladi. Natijada, 

hamma kurslarni birlashtirganda oliygohda bir paytning oʻzida faqat 4 

000 nafar talab oʻqiydi (1-kursda 2 000 nafar, 2- kursda 1 000 nafar, 3-

kursda 600 nafar va 4-kursda 400 nafar). Yaʼni, yangicha yondashuvni 

joriy qilish uchun oliygohga qoʻshimcha joy kerak emas. 

Endi davlat xarajatlarini hisoblab koʻraylik. Ushbu oliygohda 

har bir talabani bir yil oʻqitishga davlat oʻrtacha 5 million soʻm 

sarflaydi deylik. Demak, shu oliygohga ikkala holatda ham yiliga 20 

milliard soʻm sarflanadi. Faqat ikkinchi holatda hamma abituriyentga 

oʻzini sinab koʻrish uchun teng imkoniyat beriladi va taʼlim soʻngiga 

faqat va faqat eng sifatli kadrlar yetib boradi. Natijada, birinchi 

holatdagi 1 000 nafar oʻrtamiyona (vaholanki, hozirgi taʼlim sifati bilan 

bitiruvchilar saviyasi oʻrtamiyona ham emas hatto) bitiruvchi oʻrniga 

jamiyat har yili 400 nafar malakasi ancha yuqoriroq boʻlgan 

mutaxassisga ega boʻladi. 

Albatta, yangicha yondashuv toʻliq samara berish uchun, tizim 

ustidan davlat va jamoatchilik nazorati kuchli boʻlishi kerak. 

Semestrlar soʻngida oʻtadigan imtihonlarda korrupsiyani yoʻq qilish, 

taʼlim berayotgan pedagoglar malakasi yuqori boʻlishini taʼminlash 

kerak. 

Aslida, ushbu kitobda koʻtarib chiqilgan muammolarni hal 

qilish uchun odamlardan (aynan keng ommadan – koʻpchiligimizdan) 

ozgina shu masalalar haqida qaygʻurish, jamiyat taqdiriga befarq 

boʻlmaslik, bir nimani oʻzgartirishni istash va rostdan shunga ahd 

qilish degan narsalar boʻlishi kerak. Aks holda, bular hammasi quruq 

gap. 

YAKUNIY FIKRLAR 
 

 

Ushbu turkum kitoblar eng boshidan oʻquvchilarda oddiy bir 

tushunchani shakllantirishga intilgan: bilim – eng qudratli kuch. 

Inson jamiyat qurib yashashni boshlashiga va ana shu taraqqiyotida 

bugungi darajaga erishishiga faqat va faqat bilim imkon bergan. 

Qadim ajdodlarimiz aynan atrof-tabiat va undagi jonzotlar 

haqida bilimga ega boʻlish orqali birinchi sanoat inqilobini amalga 

oshirishgan: qishloq xoʻjaligini boshlashgan. Bungacha odamzod faqat 

tabiat ato etgan neʼmatlarni ovlash va terish bilan kun koʻrgan. Bunday 

hayot ularni tinimsiz oʻzgarib turadigan tabiiy muhitda bir hududdan 

boshqasiga koʻchib yurishga majbur qilgan. Yashayotgan oʻrmonida 

ovlashga oʻlja topa olmay qolgan qabila yangi joyga koʻchishga majbur 

boʻlgan. Ularni baliq bilan boqayotgan daryo oʻz oʻzanini 

oʻzgartirganda, uning qirgʻoqlaridan yashagan qabilalar ham 

koʻchishga majbur boʻlgan. Yaʼni, qishloq xoʻjaligi ixtiro qilinmaguncha, 

odamzod koʻchmanchi hayot kechirishga majbur boʻlgan. 

Ajdodlarimiz alohida oʻsimliklar hayotini kuzatib, ular kichik 

urugʻlardan unib chiqishini kashf qilishgan. Ular ana shu yangi 

orttirilgan bilimni ishlatib, urugʻ ekib koʻrishgan (bu tarixdagi eng 

birinchi ilmiy tajribalardan biri). Borib-borib, qadimgi odamlar ularga 

ozuqa boʻla oladigan oʻsimliklarni qanday ekish, qanday parvarishlar 

va ularni qanday isteʼmol qilish haqidagi bilimlardan tashqari, 

oʻsimliklarning yashovchanligi va hosildorligini oshirish uchun ularni 

bir-biri bilan chatishtirish usullarini ham oʻrganishgan. Ana shunday 

boshlangan seleksiya ilmi bugungacha dunyo aholisini boqib 

kelmoqda. 

Shu bilan birga, ajdodlarimiz baʼzi oʻtxoʻr hayvonlarni tiriklay 

tutib olish va nazoratda saqlash mumkinligini tushunib yetishgan. 

Hayvonlarni tutish, boqish va koʻpaytirish ularni ovlashdan kamroq 

mehnat talab qilishi, bu jarayon ovdan koʻra kamroq xavf keltirib 

chiqarishi, bu jarayonning natijasi ov natijasidan koʻra tayinroq 

ekanligi sabab, asta-sekin ov oʻrnini chorvachilik egallagan. 

Qishloq xoʻjaligining ikki eng yirik va eng muhim sohasi – 

dehqonchilik va chorvadorlik ana shunday vujudga kelgan. Bu 

oʻzgarishlar qadimgi odamlar hayotida jiddiy oʻzgarishlarga sabab 

boʻlgan – endi odamlar bir joyda oʻtroq yashash imkoniga ega 

boʻlganlar. Qishloq xoʻjaligi yaratgan qoʻshimcha oziq-ovqat kichik 

qabilani emas, katta jamoani boqishga yetadigan boʻlgan. Bu aholi 

oʻsishiga va ilk oʻtroq maskanlar oʻrnida vaqt oʻtib katta qishloq va 

shaharlar paydo boʻlishiga olib kelgan. Biz haligacha ana shu paytda 

paydo boʻlgan jamiyat tuzilmasida yashab kelyapmiz. 

Insoniyatning butun tarixi – yangi bilim izlashga intilish 

natijasi. Ilm-fanning turli sohasidagi bilimlarsiz Misrdagi ehromlar 

ham, bugungi fazoviy kemalar ham boʻlmas edi. Inson zoti oʻz ongi 

imkoniyatlarini ishlatib, tabiat resurslari va kuchlarini oʻz hayotini 

xavfsizroq va yanada farovon qilish uchun ishlatishni oʻrgangan. Har 

qanday sivilizatsiyani yaratgan va oʻstirgan kuch – bu bilim. 

Bilim – ikki tigʻli xanjarga oʻxshaydi. Bir tomondan, u bizga bu 

olam, bizning undagi oʻrnimiz va ahamiyatimizni yaxshiroq anglashga 

imkon beradi va shu bilan hayotimizni yengillashtiradi. Bilimli odamga 

oʻz hayotini oʻzi istagandek yashash, oʻzi intilgan maqsadlarga erishish, 

oʻz baxtini anglab yashash osonroq. Boshqa tomondan, bilim bizga 

oʻzimiz yashayotgan muhit (jamiyat) kamchiliklarini yaqqolroq 

koʻrishga imkon beradi. Atrofida nimalar roʻy berayotganini yaqqol 

anglab turish, jamiyatdagi nuqsonlar ildizini koʻra bilish – ammo 

bularni oʻzgartirishga oʻzini ojiz his qilish har qanday inson uchun juda 

yoqimsiz holat. 

Biroq bundan xulosa “koʻp bilsang – tez qariysan” boʻlmasligi 

kerak. Toʻgʻri, oʻzimiz yashayotgan jamiyatni yaxshilashga hozir 

kuchimiz yetmaydigandek tuyilishi mumkin. Lekin muammo 

shunchaki bilimimiz halicha yetarli emasligida – hozir kuchimiz 

yetmasa, koʻproq bilimga (yaʼniki kuchga) ega boʻlsak, oʻzgarishlarni 

amalga oshirishga qudratimiz yetadi. 

Men ham ana shu ikki tigʻli xanjar keltirgan azoblardan 

qiynalib yashayman. Jamiyatimizda mavjud muammolarni koʻra-bila 

turib, hech narsa qila olmasligim menga juda ogʻir botadi (ushbu 

kitobda rosa muammolar haqida yozganimdan ham buni sezish 

mumkin). Turib-turib, bu muhitni oʻzgartirishga bari bir kuchim 

yetmasligi, bir oʻzim hech narsa qila olmasligimni oʻylab, hamma 

narsani unutgim, tinchgina oʻzimning kichik idealistik hayotimni 

yashagim kelib qoladi. 

Ammo soxta imkonsizlik pardasi tushib, ongim 

tiniqlashgandan keyin bu vaqtinchalik ojizlik ekanini tushunaman. 

Mendan (yoki hech bir alohida jamiyat aʼzosidan) butun jamiyatni 

tubdan oʻzgartirib yuborishni hech kim kutmasligini, bu mantiqan xato 

yondashuv ekanini anglayman. Har kim oʻz imkoni doirasida mehnat 

qilib, katta oʻzgarishlarning kichikkina bir qismini bajarishi kerakligi – 

har qanday jamiyat ana shunday kichik qadamlar bilan ildamlashini 

oʻylab, ichki muvozanatim tiklanadi. Va yangi shijoat bilan yana (oʻz 

nazdimda) eng yaxshi uddalagan ishim – ilm tarqatish harakatini 

boshlayman. 

Ushbu oltinchi kitob undan oldingi kitobdan ancha katta 

tanaffus oʻtib chiqqanini koʻpchilik payqagan boʻlsa kerak. Bu tanaffus 

sababi ham aynan yuqoridagi kabi tushkunlik holati edi: jamiyatimizda 

boʻlayotgan ishlarni koʻrib, hammasiga qoʻl siltab ketish istagi sabab 

ham ancha paytdan beri turkum kitoblariga qaytib vaqt sarflamay 

qoʻygan edim. 

Vaqt oʻtib, mendan talab qilingan narsa shunchaki oʻqigan-

bilganlarimni omma bilan ulashish, oʻzbek tilida shunday 

mavzulardagi adabiyot koʻpayishiga hissa qoʻshish ekanini yana his 

qila boshladim. 

Ushbu turkum kitoblarni yoza boshlaganimda men soddalik 

qilib, butun jamiyatni oʻzgartirmoqchi boʻlganman (u payt ancha yosh 

va tajribasiz edim – buni tushunish mumkin). Kitoblardan daromad 

ham, shuhrat ham kutmaganman (tabiatim aslida introvert – 

koʻpchilikning eʼtibori menga yoqimsiz). Nashr qilish haqidagi 

iltimoslarga ergashib, kitoblardan nominal boʻlsa ham daromad 

qilishga urinib koʻrdim – lekin bundan tayinli bir natija chiqmasligini 

eng boshidan taxmin qilgan edim. Shunday boʻlib chiqdi ham – va oʻz 

prinsiplarimga sodiq qolib, yana kitoblarni bepul qilib qoʻydim. 

Bularning bari tajriba oshishiga xizmat qildi. Kitoblarda eng 

boshida bildirilgan fikrlardan birini eslang: har kim xato qilish va oʻz 

xatolaridan xulosa qilib, tajriba orttirish huquqiga ega. Bexato ish 

qiladigan odamning oʻzi yoʻq. Men oʻz xatolarimni ham imkon qadar 

foydali bilimga aylantirishga, xatolarim tufayli anglab yetgan 

narsalarni ham oʻz kitoblarimga kiritib ketishga urindim. Buni 

qanchalik uddaladim – vaqt koʻrsatadi. 

Siz ham shu kabi ichki kechinmalarga duch kelgandirsiz balki. 

Agar shunday boʻlsa, oʻz tajribamdan kelib chiqib, sizga shunday 

maslahat berishim mumkin: oʻkinmang – jamiyat bir kunda 

oʻzgarmaydi. Sizdan hech kim xalq ongida inqilob qilishingizni 

kutayotgani yoʻq. Aynan hozir qoʻlingizdan nima kelsa – shuni qiling. 

Ana shuning oʻzi katta ish. 

Undan ham kattaroq ishlarni uddalash uchun yana koʻproq 

bilim kerak. Bilim olishni esa bemalol uddalaysiz. Bilim olish, doimiy 

oʻz ustida ishlash, dunyoqarashni kengaytirish, yangi gʻoyalarga 

qiziqish koʻnikmasi sizning eng asosiy qurolingiz. Uni endi sizdan hech 

kim olib qoʻya olmaydi. 

EPILOG 
 

 

Mana, turkumdagi 6-kitobni ham yakunladik. Biz bu safar 

iqtisodiy tushunchamizni kengaytirish bilan shugʻullandik. 

Jamiyatning alohida vakili butun milliy yoki global iqtisodda qanday 

rol oʻynashi haqida turli mavzular nuqtai nazaridan turib 

suhbatlashdik. 

Sizga ushbu kitob orqali yetkazmoqchi boʻlgan asosiy fikrim 

shu ediki, jamiyat – alohida shaxslardan tashkil topgan. Butun 

jamiyatning qanchalik farovon va oʻz turmushidan mamnun boʻlib 

yashashi ana shu alohida shaxslarning xatti-harakatiga koʻp jihatdan 

bogʻliq. Ochigʻini aytadigan boʻlsa, turkumning barcha kitoblari 

koʻzlagan maqsad ham shu edi – alohida shaxslarning inson va jamiyat 

haqidagi tushunchasini oʻstirish va boyitish orqali butun jamiyat 

ravnaqiga hissa qoʻshish. 

Bu maqsadga qanchalik erisha olganimni, albatta, vaqt 

koʻrsatadi. Ungacha sizga bilim olishdan zerikmaslikni va kuchli shaxs 

sifatida oʻz hayotingizni oʻzingiz istagandek qurishda saboqli xatolar 

va gʻayratlantiruvchi muvaffaqiyatlar tilab qolaman. 

Kitob orqali men bilan suhbat qurganingiz uchun sizga katta 

rahmat. 

Agar kitob sizning shaxsiy oʻsishingizga oz boʻlsa-da hissa 

qoʻshgan boʻlsa – uni maʼqul topgan doʻstlaringizga tavsiya eting. Bu 

kabi bilimlar har kimga daxldor va ulardan foyda topishga har kim 

haqli. Ishoning – atrofimizda kuchli shaxslar qancha koʻp boʻlsa, 

hayotimiz shuncha yorqin boʻladi. 

 

 

 

 


